
ᐊᑏ ᐅᑎᖅᑎᓯᐅᒃ ᐋᖅᑭᒋᐊᖅᑕᐅᔪᐃᑦ "ᒪᓕᒐᓕᐅᕐᕕᒻᒥ ᑲᑎᒪᐅᑎᒥᓃᑦ" ᐴᖅᓯᕕᖓᓐᓄᑦ 
ᒪᓕᒐᓕᐅᕐᕕᐅᑉ ᐹᖓᓂ 

(ᑕᑯᓗᒍ ᑎᑎᕋᖅᑎ ᐅᕝᕙᓘᓐᓃᑦ ᑐᖏᓕᐊ ᐃᑲᔪᖅᑕᐅᔪᒪᒍᕕᑦ) 

ᒪᓕᒐᓕᐅᕐᕕᒻᒥ ᑲᑎᒪᔾᔪᑎᒥᓃᑦ ᓇᕿᔾᔪᑕᐅᓐᖏᓚᑦ ᑐᑭᓕᐊᖅᑕᐃᓐᓇᕆᓗᒋᑦ ᒪᓕᒐᓕᐅᖅᑏᑦ 
ᐊᐃᕙᓂᖏᑦ. ᓇᕿᑕᐅᓯᒪᑐᐃᓐᓇᖅᑐᐃᑦ ᐅᖃᐅᓯᐅᓪᓗᐊᑕᖅᑐᑦ. ᐅᖃᖅᑕᐅᒃᑲᓂᖅᑐᒥᒃ 
ᐊᓯᐊᑎᒍᓪᓘᓐᓃᑦ ᓲᕐᓗ ᓇᓗᓇᐃᖅᑕᐅᔪᖃᒃᑲᓐᓂᕆᐊᖃᖅᐸᑦ ᐋᖅᑭᒋᐊᖅᑕᐅᔪᓐᓇᖅᑐᑦ 
ᑭᓇᑐᐃᓐᓇᖅ ᒪᓕᒐᓕᐅᕐᕕᒻᒥ ᑲᑎᒪᔾᔪᑎᓂᑦ ᐅᖃᓕᒫᖅᑐᑦ ᓱᖅᑯᐃᒪᓂᐊᕐᒪᑦ ᐅᖃᖅᑕᒥᓂᕐᒥᒃ. 
ᑲᑎᒪᐅᑎᒥᓂᓕᕆᔪᑦ ᐅᖃᓕᒫᕋᓐᓂᑦᑎᑦᓯᔭᕆᐊᓖᑦ ᐊᔾᔨᒌᑉᐸᓐᖏᒻᒪᑎᒃ ᐅᖃᖅᑕᐅᔪᖅ 
ᑎᑎᕋᖅᓯᒪᔪᕐᓗ. ᐊᐃᕙᔾᔪᑎᒥᓃᑦ, ᓯᑎᐱᕆ 20, 1983, ᒪᑉᐱᑐᒐᖓ 27299. 
 

ᐴᓯᔅᓂᐅᑉ 6-ᖓᓐᓂᒃ ᓇᕿᑕᐅᔾᔪᑎᖓ, ᑎᓕᓯᔾᔪᑎᒃ 55  



ᓄᓇᕗᑦ ᒪᓕᒐᓕᐅᕐᕕᖓ 
 

ᐅᖃᖅᑎ 
ᐊᖓᔪᖅᑳᖅ ᔭᐃᒥᓯ ᐋᕆᐊᒃ  

(ᐅᖅᑯᒻᒥᐅᑦ) 
 

ᓯᕗᓕᖅᑎ ᐄᕙ ᐋᕆᐊᒃ 
(ᐃᖃᓗᐃᑦ ᑲᓇᓐᓇᖓ) 

ᓯᕗᓕᖅᑎ; ᒥᓂᔅᑕ ᖁᑦᑎᓐᓂᖅᐹᑦ 
ᑲᑎᒪᔨᖏᓐᓄᑦ ᐊᒻᒪᓗ 

ᒐᕙᒪᐅᖃᑎᒌᑦᑐᓕᕆᓂᕐᒧᑦ; ᒥᓂᔅᑕ 
ᓄᓇᖃᖅᑳᖅᓯᒪᔪᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᓕᒃ 
ᓄᓇᑖᖅᐸᓕᐊᔪᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᓕᒃ ᐊᕐᓇᐃᑦ 
ᑲᑎᒪᔨᖅᔪᐊᖏᓐᓂᑦ 

  
ᔭᐃᒥᓯ ᐊᕐᕚᕐᓗᒃ 

(ᑐᓄᓂᖅ) 
 

ᒨᓯᓯ ᐊᐅᐸᓗᒃᑐᖅ 
(ᖃᒪᓂᑦᑐᐊᖅ) 

 
ᐊᖓᔪᖅᑳᖅ ᑕᒑᖅ ᑰᓕ 
(ᑲᖏᖅᖠᓂᐅᑉ ᐅᐊᓐᓇᖓ)    
ᒐᕙᒪᒃᑯᑦ ᒪᓕᒐᓕᐅᕐᕕᒻᒥ 
ᓯᕗᒃᑲᖅᑕᖅᑎᖓ; ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 
ᐃᓄᓕᕆᓂᕐᒧᓪᓗ; ᒥᓂᔅᑕ ᑲᒪᒋᔭᓕᒃ 
ᓄᓇᕗᒥ ᐃᓪᓗᓕᕆᔨᖅᔪᐊᒃᑯᓐᓂᑦ; 

ᒥᓂᔅᑕ ᑲᒪᒋᔭᓕᒃ 
ᐊᖏᕐᕋᖃᓐᖏᑦᑐᓕᕆᓂᕐᒥᒃ 

 

ᕌᓐ ᐃᐊᓕᐊᑦ 
(ᖁᑦᑎᒃᑐᖅ) 

 
ᐋᑕᒥ ᖁᒻᒧᐊᑦᑐᖅ 

(ᐸᓐᓂᖅᑑᖅ) 
 

 
 

ᐊᖓᔪᖅᑳᖅ ᓗᐊᓐ ᑯᓱᒐᖅ 
(ᑲᖏᖅᖠᓂᐅᑉ ᓂᒋᐊ - 

ᑎᑭᕌᖅᔪᐊᖅ) 
ᒥᓂᔅᑕ ᓄᓇᓕᓐᓂᑦ ᐊᒻᒪ 

ᒐᕙᒪᒃᑯᓐᓂᑦ ᐱᔨᑦᑎᕋᖅᑐᓕᕆᓂᕐᒧᑦ; 
ᒥᓂᔅᑕ ᐃᑯᒻᒪᖅᑯᑎᓕᕆᓂᕐᒧᑦ; 
ᒥᓂᔅᑕ ᑲᒪᒋᔭᓕᒃ ᖁᓪᓕᖅ 
ᐃᑯᒻᒪᖅᑯᑎᓕᕆᔨᒃᑯᓐᓂᑦ 

 
ᔮᓐ ᓂᓐᖓᖅ 
(ᐊᑯᓪᓕᖅ) 

 
ᔮᓂ ᓂᖏᐅᖓᓐ 

(ᓇᓄᓕᒃ) 
ᐅᖃᖅᑎᐅᑉ ᑐᓪᓕᐊ, ᐃᒃᓯᕙᐅᑕᖅ 
ᑲᑎᒪᔨᑕᐃᓐᓇᐃᑦ ᑲᑎᒪᔨᖏᓐᓄᑦ 

 
ᐹᓪ ᐅᑲᓕᖅ 

(ᐃᖃᓗᐃᑦ ᐱᖓᓐᓇᖓ) 
ᐃᒃᓯᕙᐅᑕᐅᑉ ᑐᓪᓕᐊ, 

ᑲᑎᒪᔨᑐᐃᓐᓇᐃᑦ ᑲᑎᒪᔨᖏᑦ 
 

ᐊᖓᔪᖅᑳᖅ ᑮᑦ ᐲᑕᓴᓐ 
(ᐃᖃᓗᒃᑑᑦᓯᐊᖅ) 

ᒥᓂᔅᑕ ᑮᓇᐅᔭᓕᕆᓂᕐᒧᑦ, 
ᐃᒃᓯᕙᐅᑕᖅ, ᑮᓇᐅᔭᓂᑦ 

ᐊᐅᓚᑦᑎᓂᕐᒧᑦ ᑲᑎᒪᔨᖏᓐᓄᑦ; 
ᒥᓂᔅᑕ ᒪᓕᒐᓕᕆᓂᕐᒧᑦ 

 
ᐋᓚᓐ ᕋᒻᐴᑦ 
(ᑕᓯᐅᔭᖅᔪᐊᖅ) 

 
 

ᕗᕆᑦ ᓯᐊᓪ 
 (ᕿᑭᖅᑖᓘᑉ ᓂᒋᐊ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 
ᑲᑎᒪᔨᖏᑦ 

 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ 

(ᐊᕐᕕᐊᑦ) 
ᒥᓂᔅᑕ ᐊᕙᑎᓕᕆᓂᕐᒧᑦ; ᒥᓂᔅᑕ 

ᐃᖅᑲᓇᐃᔭᖅᑐᓕᕆᓂᕐᒧᑦ; ᒥᓂᔅᑕ ᑲᒪᒋᔭᓕᒃ 
ᓄᓇᕗᑦ ᓯᓚᑦᑐᖅᓴᕐᕕᒻᒥ 

 
ᐊᖓᔪᖅᑳᖅ ᓗᐃ ᑕᐹᖅᔪᒃ 

(ᐊᒥᑦᑐᖅ) 
ᒥᓂᔅᑕ ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ 
ᐅᖃᐅᓯᓕᕆᓂᕐᒧᑦ; ᒥᓂᔅᑕ ᑲᒪᒋᔭᓕᒃ 
ᐃᑯᒻᒪᖅᑯᑏᑦ ᐊᑭᖏᓐᓂᑦ ᕿᒥᕐᕈᔩᑦ 

ᑲᑎᒪᔨᖏᓐᓂᑦ 
 

ᐊᖓᔪᖅᑳᖅ ᐲᑕ ᑕᑉᑑᓇ 
(ᖁᕐᓗᖅᑑᖅ) 

ᓯᕗᓕᖅᑎᐅᑉ ᑐᓪᓕᐊ; ᒥᓂᔅᑕ 
ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ 

 
ᐊᖓᔪᖅᑳᖅ Hᐊᓐᑐ ᑐᑐ 

(ᐃᖃᓗᐃᑦ ᕿᑎᐊ) 
ᒥᓂᔅᑕ ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᓕᒃ ᐃᖅᑲᓇᐃᔭᖅᑎᓄᑦ 
ᐊᑦᑕᓇᖅᑕᐃᓕᔪᓕᕆᓂᕐᒧᑦ 

ᑕᐅᖅᓯᖅᑕᐅᓂᖏᓐᓄᓪᓗ ᑲᒥᓴᓐᑯᓐᓂᑦ 
 

ᔨᓂ ᐅᒡᔪᖅ 
(ᓇᑦᑎᓕᒃ) 

  

ᐊᐅᓚᑦᑎᔩᑦ 
ᐊᓪᓚᑦᑎ  
ᔮᓐ ᑯᐊᒃ 

 

ᐊᓪᓚᑦᑎᐅᑉ ᑐᓪᓕᐊ 
ᓈᓐᓯ ᑐᐱᖅ 

ᐊᓪᓚᑦᑎᐅᑉ ᐃᑲᔪᖅᑎᐊ 
ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 
ᒪᐃᑯᓪ ᓵᓐᑐᓗ 

ᐃᖅᓱᒃᑎ 
ᓴᐃᒪᓂᖅ ᕿᓚᕝᕙᖅ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 
ᐃᓐᓂᕐᕕᒃ ᐃᑲᔪᖅᑏᑦ  

 

ᑎᑎᖅᑲᒃᑯᕕᒃ 1200 
ᐃᖃᓗᐃᑦ, ᓄᓇᕗᑦ X0A 0H0 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᓐᖏᑦᑐᖅ (877) 334-7266 
ᖃᕆᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca



ᐃᓗᓕᖏᑕ ᓇᓕᖅᑲᖏᑦ 

ᐃᖃᓗᐃᑦ, ᓄᓇᕗᑦ 
ᐅᓪᓗᑐᐃᓐᓇᖅ, ᐅᑐᐱᕆ 22, 2010 

ᒪᓕᒐᓕᐅᖅᑏᑦ ᐅᐸᒃᑐᑦ: 
ᓯᕗᓕᖅᑎ ᐄᕙ ᐋᕆᐊᒃ, ᐅᖃᖅᑎ ᔭᐃᒥᓯ ᐋᕆᐊᒃ, ᔭᐃᒥᓯ ᐊᕐᕚᕐᓗᒃ, ᒨᓯᓯ ᐊᐅᐸᓗᒃᑐᖅ, ᐊᖓᔪᖅᑳᖅ ᑕᒑᖅ 
ᑰᓕ, ᕌᓐ ᐃᐊᓕᐊᑦ, ᐋᑕᒥ ᖁᒻᒧᐊᑦᑐᖅ, ᐊᖓᔪᖅᑳᖅ ᓗᐊᓐ ᑯᓱᒐᖅ, ᔮᓐ ᓂᓐᖓᖅ, ᔮᓂ ᓂᖏᐅᖓᓐ, ᐹᓪ ᐅᑲᓕᖅ, 
ᐊᖓᔪᖅᑳᖅ ᑮᑦ ᐲᑕᓴᓐ, ᐋᓚᓐ ᕋᒻᐴᑦ, ᕗᕆᑦ ᓯᐊᓪ, ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ, ᐊᖓᔪᖅᑳᖅ ᓗᐃ ᑕᐹᖅᔪᒃ, 
ᐊᖓᔪᖅᑳᖅ ᐲᑕ ᑕᑉᑑᓇ, ᐊᖓᔪᖅᑳᖅ ᕼᐊᓐᑐ ᑐᑐ, ᔩᓂ ᐅᒡᔪᒃ. 
 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑎ (ᐊᖓᔪᖅᑳᖅ ᔭᐃᒥᓯ ᐋᕆᐊᒃ): ᖁᔭᓐᓇᒦᒃ. ᒥᔅᑕ ᓯᐅᑦᓴᒃ ᑐᒃᓯᐊᖁᔭᕋ ᒪᑐᐃᖅᓯᓂᕐᒧᑦ. ᒥᔅᑕ ᓯᐅᑦᓴᒃ. 
 
>>ᑐᒃᓯᐊᖅᑐᑦ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᓯᐅᑦᓴᒃ. ᐅᓪᓛᒃᑯᑦ, ᓯᕗᓕᖅᑎ, ᒥᓂᔅᑕᐃᑦ, ᒪᓕᒐᓕᐅᖅᑏᑦ, 
ᓄᓇᕗᒻᒥᐅᓕᒫᓪᓗ. 
 
ᑲᑎᒪᔾᔪᑎᒃᓴᖅ 2: ᒥᓂᔅᑕᐃᑦ ᐅᖃᐅᓯᖏᑦ. ᐲᑕ ᑕᑉᑑᓇ. 
 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 
 
ᐊᖓᔪᖅᑳᑉ ᐅᖃᐅᓯᖓ 195 - 3(2): ᐃᓱᒫᓘᑕᐅᔪᑦ ᐃᖏᕋᔾᔪᑏᑦ ᖁᑦᑎᑦᑐᒥᑦ (ᑕᑉᑑᓇ) 
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᒃᑯᑦ): ᐅᓪᓛᒃᑯᑦ ᐅᖃᖅᑏ, ᒪᓕᒐᓕᐅᖅᑎᐅᖃᑎᒃᑲ, ᓄᓇᕗᒻᒥᐅᓪᓗ. ᐅᖃᖅᑏ, 
ᖁᔭᓐᓇᒦᖅᐳᖓ ᓂᑯᕕᒍᓐᓇᕋᒪ ᒪᓕᒐᓕᐅᖅᕕᒻᒥ ᑐᓴᖅᑎᑦᑎᔪᒪᓪᓗᖓ ᐱᓕᕆᐊᕐᕆᔭᑦᑎᓐᓂᒃ ᐊᑭᑐᔪᐊᓘᓂᖓᓂᒃ 
ᐃᖏᕐᕋᖃᑦᑕᕐᓂᐅᕙᑦᑐᖅ ᖁᑦᑎᑦᑐᒥ, ᐃᒃᐱᐊᖅᔪᒻᒥ, ᖃᐅᓱᐃᑦᑕᑐᒥ, ᐊᐅᓱᐃᑦᑐᒥᓗ. ᑕᒪᓐᓇ ᖃᐅᔨᓴᕐᓂᕆᔭᕗ 
ᐊᑭᑐᓂᖓᓂᒃ ᖃᖓᑕᖃᑦᑕᕐᓂᐅᕙᑦᑐᑦ ᓴᖅᑮᓯᒪᓕᕐᖓᑕ ᐊᒥᓱᓂᒃ ᐊᒻᒪᓗ ᖃᓄᖅᑑᕈᑎᔅᓴᓂᒃ 
ᐃᓱᒪᔅᓴᖅᓯᐅᖅᓯᒪᓪᓗᑕ. ᑕᐃᒪᓕ ᑐᓂᔭᐅᓯᒪᓕᕐᖓᑕ ᓄᓇᓕᓐᓄᑦ ᑕᐃᒪᓗ ᓂᕆᐅᑉᐳᒍᑦ ᑖᒃᑯᐊ ᐱᖓᓱᑦ 
ᓄᓇᓕᐅᔪᑦ ᐊᖏᖃᑎᒌᒍᓐᓇᓂᐊᖅᑐᔅᓴᐅᒐᓗᐊᖅᑯᑦ ᐊᑕᐅᓯᕐᒥᒃ ᖃᓄᖅᑑᕈᑎᔅᓴᒥᒃ. 
 
ᐅᖃᖅᑏ, ᓄᓇᕗᒻᒥᐅᑦ ᐃᑉᐱᒍᓱᑦᑐᐃᓐᓇᐅᕙᒻᒪᑕ ᐊᑭᑐᔫᓂᖓᓂᒃ ᖃᖓᑦᑕᐅᑎᐅᕙᑦᑐᑦ ᐱᔭᕆᐊᑐᔪᕈᓘᒻᒪᑕᓗ 
ᑕᒪᒃᑯᐊ ᐊᑭᑐᔪᕈᓘᓪᓗᑎᓪᓗ. ᖃᐅᔨᓴᕐᓂᐅᓚᐅᖅᑐᖅ ᓴᖅᑭᔮᖅᑎᑦᑎᕗᑦ ᐱᔭᕆᐊᑐᓂᖓᓂᒃ ᐊᒻᒪᓗ ᐊᑭᑐᔫᓂᖓᓂᒃ 
ᑕᒫᓂ ᖁᑦᑎᑦᑐᒥ, ᐱᓗᐊᓐᖑᐊᒻᒪᕆᒻᒪᑦ ᑕᑉᐹᓂ ᖁᑦᑎᑦᑐᒥ. ᐊᑐᓂᒃ ᓄᓇᓕᐅᔪᑦ ᐊᑦᔨᒌᖏᒻᒥᒻᒪᑕ ᐱᔪᒪᔭᖏᓪᓗ 
ᐊᑦᔨᒌᒻᒥᒐᑎᒃ. ᐊᒻᒪᓗ ᖃᐅᔨᒪᓪᓗᑕ ᐊᖏᖃᑎᒌᑦᑎᐊᑐᐃᓐᓇᐅᔮᔪᔅᓴᐅᖏᑦᑑᒐᓗᐊᑦ, ᑭᓯᐊᓂᓕ ᐱᒻᒪᕆᐅᔫᑎᒋᕙᕗᑦ 
ᓄᓇᓕᐅᔪᑦ ᓂᓪᓕᕈᓐᓇᖁᓪᓗᒋᑦ ᖃᓄᐃᑦᑐᒥᒃ ᐋᖅᑭᒃᑕᑎᓐᓂᒃ. 
 
ᐅᖃᖅᑏ, ᖁᔭᓐᓇᒦᒃᑲᓐᓂᕈᒪᕙᒃᑲ ᑕᐃᒃᑯᐊ ᑐᓐᖓᓱᒃᑎᑦᑎᓚᐅᖅᑐᑦ ᓄᓇᒥᓐᓄᑦ ᐅᕙᑦᑎᓐᓂᒃ ᐊᒻᒪᓗ 
ᐃᑲᔪᕐᓂᖃᑦᑐᑎᒃ ᐅᖃᖃᑎᒌᑦᑎᓪᓗᑕ ᖁᑦᑎᑦᑐᒥ ᐊᑲᐅᓯᒃᑲᓐᓂᖁᓪᓗᒋᑦ. ᖁᔭᓐᓇᒦᕈᒪᒻᒥᔭᕋ ᖁᑦᑎᑦᑐᒧᑦ 
ᒪᓕᒐᓕᐅᖅᑎᒥᒃ ᐊᒃᓱᕈᑦᑎᐊᖃᑦᑕᕐᖓᑦ. ᐊᒻᒪᓗ ᑖᒃᑯᐊ ᐅᖃᖃᑎᒌᒍᑎᒋᔪᒫᓐᓂᐊᖅᑲᕗᑦ ᑕᕝᕙᓂ ᒪᓕᒐᓕᐅᖅᕕᒻᒥ 
ᐱᔭᕇᖅᑲᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ. ᒥᓂᔅᑕᐃᑦ ᐅᖃᐅᓯᖏᑦ. ᓗᐊᓐ ᑯᓱᒐᖅ. 
 
ᐊᖓᔪᖅᑳᑉ ᐅᖃᐅᓯᖓ 196 - 3(2): ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᖃᐅᒪᓯᐅᑎᓄᑦ ᐊᑭᑦᑐᕆᐊᖁᔭᐅᔪᑦ 

(ᑯᓱᒐᖅ) 

ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᒃᑯᑦ): ᐅᖃᖅᑏ, ᐅᓪᓗᒥ ᓇᓗᓇᐃᖅᓯᒍᒪᔪᖓ 
ᖁᓪᓕᒃᑯᑦ ᐆᒪᖅᑯᑎᓕᕆᔨᒃᑯᑦ ᑖᒃᑯᓄᖓ ᐊᑭᓕᐅᑎᔅᓴᐅᔪᓂᒃ. ᖃᐅᔨᒪᔭᐅᒋᐊᖃᑉᐳᑦ ᖁᓪᓕᑯᓐᓂᑦ ᐊᐃᑉᐸᖓᓂᒃ 
ᑕᐃᒪᐃᓕᐅᓕᑕᐃᓐᓇᕋᑦᑕ. ᑕᐃᒪ 2004-ᒥ ᑕᐃᒪᐃᓚᐅᖅᓯᒪᔪᒍᑦ ᒥᓂᔅᑕᐅᓪᓗᖓ ᖁᓪᓕᑯᓐᓄᑦ. 
 
ᑖᒃᑯᐊ ᐆᒪᖅᑯᑎᓄᑦ ᐊᑭᓕᐅᑕᐅᕙᑦᑐᓄᑦ ᑕᕝᕗᖓ ᑲᑎᒪᔨᓄᑦ ᒪᓕᒐᓕᐅᖅᑎᐅᖃᑎᓐᓄᑦ ᓗᐃ ᑕᐹᖅᔪᒧᑦ ᒥᓂᔅᑕ 
ᑲᒪᒻᒪᑦ ᑖᒃᑯᓄᖓ ᐊᑭᓕᐅᑕᐅᖃᑦᑕᐅᕙᑦᑐᓄᑦ ᐆᒪᖅᑯᑎᓄᑦ. ᑖᒃᑯᐊ ᓄᓇᕗᒻᒥᐅᓂᒃ ᐅᖃᖃᑎᖃᑉᐸᑦᑐᑎᒃ ᐊᒻᒪᓗ 
ᐊᑐᓕᖁᔭᖏᓐᓂᒃ ᑐᓂᓯᓛᖅᑐᑎᒃ ᐱᔭᕇᖅᓯᒪᓕᖅᑲᑦ. 
 
ᐅᖃᖅᑏ, ᐃᓕᓴᖅᓯᒋᐊᖃᑉᐳᒍᑦ ᑕᒪᒃᑯᐊ ᖃᐅᒻᒪᖅᑯᑎᖃᕐᓂᖅ ᓄᓇᕗᒻᒥ ᐊᑭᑐᔪᕈᓘᒻᒪᑦ ᐊᒻᒪᓗ 
ᐊᑭᑦᑐᐹᓪᓕᖅᓯᒪᓪᓗᓂ 2004-ᒥᓂᑦ. ᑕᒪᒃᑯᐊᓗ ᐊᐅᓚᐅᑎᖃᕝᕕᐅᔪᑦ ᐱᑐᖃᓪᓚᐅᓕᖅᑐᑎᒃ ᐊᒻᒪᓗ 
ᐊᖏᓪᓕᕙᓪᓕᐊᓪᓗᑎᒃ ᓄᓇᓕᓐᓂ. ᑕᒪᒃᑯᐊ ᑕᐃᒪᐃᓕᖓᑐᐃᓐᓇᐅᑎᒍᓐᓇᖏᓐᓇᑦᑎᒍᑦ. ᑭᓯᐊᓂᓕ 
ᓱᕋᓐᓂᐅᓴᓐᖏᑦᑐᒥᒃ ᓄᑖᖑᔪᒥᒃ ᐱᑕᖃᕆᐊᖃᕐᖓᑦ ᑕᒫᓂ ᐅᑭᐅᖅᑕᖅᑐᒥ. ᐱᓗᐊᖅᑐᒥᓗ ᐱᔭᒃᓴᕆᓪᓗᐊᑕᒻᒪᒍ 
ᖁᓪᓕᒃᑯᓐᓂ. 
 
ᐅᖃᖅᑏ, ᑖᒃᑯᐊ ᐊᑭᖏᑦ ᖃᐅᒻᒪᖅᑯᑎᓄᑦ ᐊᑭᑦᑐᐸᓪᓕᐊᑐᐃᓐᓇᑎᓪᓗᒍ ᐊᒻᒪᓗ ᐅᖅᓱᐊᓗᒃ ᓇᓗᓇᖅᐸᑦᑐᓂ 
ᑕᒪᒃᑯᐊ ᐊᑭᓕᐅᑕᐅᕙᑦᑐᑦ ᑮᓇᐅᔭᓕᐅᕈᑕᐅᒃᑲᓐᓂᕈᓐᓇᖏᒻᒪᑕᓘᓐᓃᑦ ᐱᖁᑎᖅᔪᐊᓄᓪᓘᓐᓃᑦ ᖁᓪᓕᑯᓐᓂᑦ 
ᐊᓯᐊᒍᓪᓘᓐᓃᑦ ᐆᒪᖅᑯᑎᖃᕋᓱᐊᕐᓂᕐᒧᑦ. ᑕᐃᒪᓕ ᑕᒪᓐᓇ ᓄᖅᑲᖓᐅᑎᒋᕙᑉᐸᕗᑦ ᑮᓇᐅᔭᑎᒍᑦ 
ᐱᕙᓪᓕᐊᓕᔾᔪᑎᔅᓴᐅᒍᓐᓇᕋᔭᖅᑐᓂ.  
 
ᐅᖃᖅᑏ, ᐄ, ᑖᓐᓇ ᐱᔭᕆᐊᑐᔪᕈᓘᓐᓂᐊᖅᑐᖅ. ᓄᓇᕗᒻᒥᐅᓪᓗ ᓄᓇᓕᓐᓂ ᑲᑎᒪᑎᑕᐅᓕᕋᐃᑉᐸᑕ 
ᐅᐸᖃᑦᑕᖁᓪᓗᒋᑦ. ᑖᒃᑯᐊ ᐊᑭᓕᐅᔾᔭᐅᕙᑦᑐᓄᑦ ᑲᑎᒪᔨᐅᔪᑦ ᑐᓵᒍᒪᒻᒪᑕ ᐃᓱᒪᒋᔭᖏᓐᓂᒃ ᑕᒪᑉᓱᒪ ᒥᒃᓵᓄᑦ. 
ᐊᑦᔨᐅᖏᑦᑐᒃᑯᑦ ᐱᓕᕆᐊᖃᕆᐊᖃᕋᑦᑕ ᑕᒪᒃᑯᐊ ᐅᖅᓱᐊᓗᓐᓂᒃ ᐊᑐᓗᐊᖅᔭᐃᖅᓯᒪᓂᕐᒧᑦ. ᐊᒻᒪᓗ 
ᕿᓂᕈᓐᓇᕆᐊᖃᕋᑦᑕ ᐊᓯᖏᓐᓂᒃ ᐊᑭᑐᓗᐊᖏᑦᑐᓂᒃ ᐊᑐᕈᓐᓇᑕᑦᑎᓐᓂᒃ. 
 
ᐅᖃᖅᑏ, ᑕᐃᒪ ᑐᓴᐅᒪᑎᖃᑦᑕᓂᐊᖅᑕᒃᑲ ᒪᓕᒐᓕᐅᖅᑎᐅᖃᑎᒃᑲ ᓄᓇᕗᒻᒥᐅᓪᓗ, ᑕᒪᓐᓇ ᐱᕙᓪᓕᐊᑎᓪᓗᒍ. 
ᖁᔭᓐᓇᒦᒃ ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ. ᒥᓂᔅᑕᐃ ᐅᖃᐅᓯᖏᑦ. ᒥᓂᔅᑕ ᑖᓂᐅᓪ ᓯᐅᑦᓴᑦᒃ. 

ᐱᓕᕆᐊᖅ (ᓯᐅᑦᓴᒃ) 
 
ᐊᖓᔪᖅᑳᑦ ᑖᓂᐅᓪ ᓯᐅᑦᓴᒃ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᐅᖃᖅᑏ, ᓂᑯᕕᑉᐳᖓ ᑐᓴᖅᑎᑦᑎᔪᒪᓪᓗᖓ 
ᑲᔪᓯᑦᑎᐊᕐᓂᖓᓂᑦ ᓄᓇᕗᑦ ᒐᕙᒪᒃᑯᖏᑕ ᐊᐅᔭᒃᑯᑦ ᐃᖅᑲᓇᐃᔭᕐᓂᐅᕙᑦᑐᒥᑦ.  
 
ᐅᖃᖅᑏ, ᐊᐅᔭᒃᑯᑦ ᐃᓕᓐᓂᐊᖅᑏᑦ ᐃᖅᑲᓇᐃᔭᕐᓂᕆᔭᖓ ᐱᒋᐊᓚᐅᖅᓯᒪᔪᖅ ᐃᐳᕈ 26, ᑎᑭᑦᑐᒐ ᓯᑎᐱᕆ, 3. 
144-ᖑᔪᑦ ᐃᓕᓐᓂᐊᖅᑎᐅᔪᖅ ᐃᖅᑲᓇᐃᔭᓚᐅᖅᑐᑦ ᐊᒻᒪᓗ 106-ᖑᔪᑦ, 74% ᓄᓇᖃᖅᑳᖅᓯᒪᔪᑦ. ᐊᒻᒪᓗ 12-
ᖑᔪᑦ ᐱᓕᕆᕕᐅᔪᑦ ᑎᒥᐅᔪᓪᓗ ᐃᓚᐅᖃᑕᐅᓚᐅᖅᑐᑦ ᐊᒻᒪᓗ 16-ᖑᔪᓂᑦ ᓄᓇᓕᓐᓂ. ᐅᖃᖅᑏ, ᑕᒪᒃᑯᐊ 
ᓄᓇᑖᖃᑕᐅᓯᒪᔪᑦ ᐅᕕᒃᑲᐅᔪᑦ ᐃᖃᓗᐃᑦ ᓯᓚᑖᓂ 97%-ᖑᓚᐅᖅᑐᖅ. 
 
ᑕᐃᒪᐃᖃᑦᑕᖅᓯᒪᒻᒪᑦ ᐅᖃᖅᑏ, ᓄᓇᕗᒻᒥ ᐃᖅᑲᓇᐃᔭᕈᒪᔪᑦ ᒐᕙᒪᒃᑯᓐᓃᓛᒃ ᐊᒥᓲᓚᐅᕐᖓᑕ. 
ᐊᒥᓲᓂᖅᐸᐅᒋᐅᓚᐅᖅᑐᑎᓪᓗ ᑕᐃᒃᑯᐊ ᐃᖅᑲᓇᐃᔭᕈᒪᔪᑦ ᐱᔪᒪᔪᑦ. ᐱᓕᕆᖃᑎᒋᓪᓗᒋᑦ ᐱᓕᕆᕕᐅᔪᑦ 
ᐃᖅᑲᓇᐃᔭᕈᓐᓇᖅᑎᑕᐅᑦᑎᐊᓚᐅᖅᑐᑦ. 

ᐅᖃᖅᑏ, ᑕᐅᑐᓐᖓᐊᕋᑦᑎᒍᑦ ᑐᓴᖅᑎᑕᐅᓯᒪᔪᑦ ᐃᓐᓇᑎᓐᓂ ᑕᒪᒃᑯᐊ ᐊᖏᖅᓯᒪᓂᕆᔭᑦᑎᓐᓄᑦ ᐅᕕᒃᑲᑎᓐᓄᑦ. 
ᑐᑭᖃᑦᑎᐊᖅᑐᒥᑦ ᓱᓕᑦᑎᐊᖅᑐᒥᓪᓗ ᐃᓕᕝᕕᖃᕈᓐᓇᖁᓪᓗᒋᑦ ᐱᕈᖅᐸᓪᓕᐊᔪᖁᑎᒋᔭᕗᑦ ᐊᒻᒪᓗ 
ᐱᓕᕆᖃᑕᐅᑦᑎᐊᕐᓗᑎᑦ ᒐᕙᒪᖏᓐᓂᑦ ᐃᖅᑲᓇᐃᔭᕈᓐᓇᖅᐸᑕ ᐃᖅᑲᓇᐃᔭᕐᓗᑎᑦ. 
 
ᐅᖃᖅᑏ, ᐊᐅᔭᒃᑯᑦ ᐃᓕᓐᓂᐊᖅᑏᑦ ᐃᖅᑲᓇᐃᔭᕐᓂᖓ ᓄᓇᕗᒻᒥ ᓯᕗᓕᖅᑎᔅᓴᐅᔪᓂᑦ ᐅᕕᒃᑲᐅᔪᓂᑦ. ᐃᒫᒃ, 
ᐃᓕᑉᐸᓪᓕᐊᑎᑦᑎᒍᓐᓇᕐᖓᑕ ᓄᓇᕗᑦ ᒐᕙᒪᒃᑯᓂᑦ ᐊᔾᔨᒌᖏᕈᓘᔭᖅᑐᓂᑦ ᐃᖅᑲᓇᐃᔮᖑᔪᓐᓇᖅᑐᓂᑦ ᑕᒫᓂ 
ᓄᓇᒻᒥ. ᖁᔭᓐᓇᒦᒃ ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ. ᒥᓂᔅᑕᐃ ᐅᖃᐅᓯᖏᑦ. ᒥᓂᔅᑕ ᑖᓂᐅᓪ ᓯᐅᑦᓴᑦᒃ. 
 
ᐊᖓᔪᖅᑳᑉ ᐅᖃᐅᓯᖓ 198 - 3(2): ᑐᑭᓯᒋᐊᕈᑏᑦ ᑕᐱᐅᑉ ᐊᑭᐊᓂ ᕿᓰᕋᔭᐃᑦ ᐱᔭᐅᖃᑦᑕᕈᓐᓃᕐᓂᖏᑦ 

(ᓯᐅᑦᓴᒃ) 
ᐊᖓᔪᖅᑳᑦ ᑖᓂᐅᓪ ᓯᐅᑦᓴᒃ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᐅᖃᖅᑏ, ᐱᕙᓪᓕᐊᓂᖃᖅᓯᒪᓕᕐᖓᑦ ᑕᕆᐅᑉ 
ᐊᑭᐊᓂᓇᑦᑎᕋᔭᐃᑦ ᓄᖅᑲᖅᑎᑕᐅᓚᐅᖅᑎᓪᓗᒋᑦ ᒪᓕᖓᕐᒥᑦ 2009. ᑕᐃᒃᑯᐊ ᐊᑭᕋᖅᑐᓚᐅᕐᒪᑕ 
ᓄᖅᑲᑎᑦᑎᔪᒪᓪᓗᑎᑦ ᓇᑦᑎᕋᔭᐅᔪᓂᑦ. 
 
ᒫᓐᓇᐅᔪᕐᓕ ᑐᓴᖅᑎᑦᑎᔪᒪᕗᖓ ᐊᔅᓱᕈᕋᓱᑉᐸᒃᑲᓗᐊᕋᑦᑕ ᑕᒪᓐᓇ, ᑕᐃᒃᑯᐊ ᒪᓕᒐᐅᔪᓂᓛᒃ ᑕᐃᓐᓇᓗ ᐊᑐᓕᖅᑐᓂ 
ᐋᒋᓯ 2010. ᑲᓇᑕ ᓄᐊᕙᐃᓪᓗ ᐊᑲᕆᖏᑕᒥᓂ ᓄᖅᑲᑎᑦᑎᓇᓱᓚᐅᖅᓗᑎᑦ ᑎᓯᐱᕆ 2009-ᖑᑎᓪᓗᒍ. ᑭᓯᐊᓂᓕ 
ᓄᓇᕗᑦ ᒐᕙᒪᒃᑯᖏᑦ ᐃᑲᔪᖅᑐᐃᔪᑦ. ᐃᒫᒃ ᑐᔅᓯᕋᓚᐅᕐᒪᑕ ᐋᖅᑮᒐᓱᓐᓂᕐᒧᑦ ᓯᓚᖅᔪᐊᒥᑦ ᑕᐅᖅᓰᖃᑦᑕᓂᕐᒧᑦ 
ᑲᑐᔾᔨᖃᑎᒌᖏᑦ. ᐃᓄᐃᑦ ᐊᐱᕇᑦ ᑲᓇᑕᒥ ᑎᑎᕋᕐᕕᒋᖃᑦᑕᖅᓯᒪᒻᒥᔭᕗᑦ ᐃᑲᔪᖅᑐᐃᓂᕐᒥᑦ ᒪᓕᒐᑎᒍᓪᓗ ᑕᕆᐅ 
ᐊᑭᐊᓂ. ᐊᒻᒪ ᐃᑲᔪᖅᓯᒪᔪᒍᑦ $25,000 ᓇᑦᑎᕙᒧᑦ, ᐸᓐᓂᖅᑑᒥᓗ ᐆᒪᔪᕐᓂᐊᑎᒃᑯᑦ ᑲᑎᒪᔨᖏᓐᓄᑦ. ᑕᐃᒃᑯᐊ 
ᐃᖅᑲᖅᑐᐃᔨᒃᑰᑎᑦᑎᒐᓱᑦᑐᑦ. 
 
ᑖᓐᓇ ᐊᖏᔪᖅᑳᕆᔭᖓ ᑕᕆᐅ ᐊᑭᐊᓂ ᐃᖅᑲᖅᑐᐃᔨᒃᑯᓐᓂᑦ, ᑕᐃᓐᓇ ᐊᑐᖅᑎᑕᐅᖏᑲᐃᓐᓇᓚᐅᖅᑐᑦ ᐋᒋᓯ 19-
ᕈᕋᓱᓐᓂᖓᐊᓂᑦ 2010. ᑕᐃᒪᓕ ᖁᕕᐊᓱᑉᐳᖓ ᐊᑦᑑᕙ 20-ᖑᑎᓪᓗᒍ ᓴᐳᔾᔭᐅᓯᒪᓚᐅᖅᑐᑦ ᐃᓄᐃᑦ 
ᐱᔪᓐᓇᕐᓂᖏᑦ ᑕᒪᒃᑯᓂᖓ ᕿᓯᓐᓂᑦ ᐊᐅᓪᓚᑎᑦᑎᖃᑦᑕᕈᓐᓇᓂᕐᒧᑦ. 
 
ᑕᒪᓐᓇ ᐱᔪᓐᓇᕐᓂᐅᔪᖅ, ᑕᐃᒃᑯᐊ ᑕᐅᕙᓂ ᑕᕆᐅᑉ ᐊᑭᐊᓂ ᑐᑭᓕᐅᕆᓂᖏᓐᓄᑦ ᒪᓕᒐᐅᔪᓂᑦ ᐃᓄᐃᑦ 
ᐱᖃᑕᐅᖏᑦᑐᑑᓗᑎᑦ. ᑭᓯᐊᓂ ᓄᓇᕗᒻᒥ ᑕᒪᒃᑯᐊ ᐊᖑᓇᓱᑦᑎᐅᕙᑦᑐᑦ, ᐅᖃᖅᑐᖃᓚᐅᖅᓯᒪᒻᒪᑦ ᐊᕐᕌᓂ 
ᒪᓕᒐᓕᐅᖅᑎᐅᖃᑎᓐᓄᑦ ᑕᐃᒃᑯᐊ ᐃᓕᓴᕆᔪᑦ ᑕᒪᒃᑯᐊ ᓇᑦᑎᕋᔭᐅᔪᓂᑦ ᐃᒫᒃ ᐱᔾᔪᑎᒋᔭᖓᓂᑦ. 
 
ᑕᐃᒪᓕ ᓂᕆᐅᓐᓂᖃᖅᐳᒍᑦ ᒪᓕᒐᑎᒍᑦ ᑕᐃᒃᑯᐊ ᐃᖅᑲᖅᑐᐃᕕᒃᑰᖅᑕᐅᒐᓱᑦᑐᑦ ᐃᓄᐃᑦ ᑕᐱᕇᒃᑯᓐᓂᑦ 
ᑲᔪᓯᑦᑎᐊᖁᓪᓗᒋᑦ ᑕᒪᒃᑯᓂᖓ ᒪᓕᒐᐅᔪᓂᑦ ᐋᖅᑭᒋᐊᕆᑎᓪᓗᒋᑦ. ᐱᓕᕆᖃᑎᒋᖃᑦᑕᓂᐊᖅᑕᕗᑦ ᒐᕙᒪᑐᖃᑦᒃᑯᑦ 
ᒥᓂᔅᑕᐃᑦ ᑐᖏᓕᖏᑦ ᐱᔨᕆᐊᖃᖅᑐᑦ ᑕᒪᒃᑯᐊ ᐃᓄᐃᑦ ᓇᑦᑎᖃᑦᑕᖅᑕᖏᑦ ᓇᑦᑎᖁᑎᖏᑦ 
ᓴᖅᑭᔮᖅᑎᑕᐅᑦᑎᐊᖁᓪᓗᒋᑦ ᐃᓚᐅᖃᑕᐅᑦᑎᐊᕐᓗᑎᓪᓗ. ᒐᕙᒪᒋᔭᕗᓪᓗ ᐱᓕᕆᖃᑎᖃᓂᐊᖅᐳᑦ ᑕᒪᓐᓇ 
ᓴᐳᑎᓯᒪᓇᓱᐊᕐᓗᒋᑦ. ᐃᓄᐃᑦ ᐃᓕᖅᑯᓯᕆᔭᖓ ᑮᓇᐅᔾᔭᔅᓴᐅᑕᐅᒍᓐᓇᑐᕐᓗ. ᖁᔭᓐᓇᒦᒃ ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ. ᒥᓂᔅᑕᐃ ᐅᖃᐅᓯᖏᑦ. 3, ᒪᓕᒐᓕᐅᖅᑏᑦ ᐅᖃᐅᓯᖏᑦ. ᖁᓪᓗᖅᑑᒧᑦ 
ᒪᓕᒐᓕᐅᖅᑎ, ᒥᔅᑕ ᑕᑉᑑᓇ. 
 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 309 - 3(2): ᒥᓕ ᖁᓕᑦᑖᓇ (ᑕᑉᑑᓇ) 

ᐊᖓᔪᖅᑳᑦ ᐲᑕ ᑕᑉᑑᓇ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. ᐅᖃᖅᑏ, ᐃᑉᐸᒃᓴᖅ ᒪᓕᒐᓕᐅᖅᑎᓂᒃ 
ᐅᖃᐅᓯᖃᖅᑎᓪᓗᖓ ᑕᐃᒃᑯᓇᓐᖓᑦ ᐅᖃᒃᑲᓐᓂᖁᔭᐅᓚᐅᕋᒪ, ᓄᓇᕗᒻᒥᐅᓂᓪᓘᓪᓛᒃ. ᖁᔭᓐᓇᒦᒃ ᐅᖃᖅᑏ. 
 
ᐅᓪᓗᒥ ᓂᑯᕕᒃᑲᓐᓂᖅᑯᖓ ᑕᐃᓐᓇ ᓯᕗᓕᖅᑎᑦᑎᐊᕙᐅᔪᖅ ᑕᐃᓐᓇ ᐱᓕᕆᖃᑦᑕᖅᓯᒪᔪᖅ ᐃᑲᔪᖅᐸᒃᑐᓂ 
ᓄᓇᑦᑎᓐᓂ ᐃᖅᑲᓇᐃᔮᖓᒍᑦ ᕼᐋᒻᒪᓚᒃᑯᑦ ᑲᑎᒪᔨᖏᓐᓄᑦ ᐊᒻᒪᓗ ᐊᑭᓕᖅᓱᖅᑕᐅᓇᓂ ᐃᑲᔪᖃᑦᑕᕐᓂᖓᓄᑦ. 
ᓇᑦᑎᕐᒥᒃ ᐅᐱᕐᖓᒃᓵᒃᑯᑦ ᐱᓐᖑᐊᕐᓂᐅᕙᒃᑐᖅ ᑕᐃᒃᑯᐊᓗ ᑮᓇᐅᔭᓕᐅᕋᓱᒐᑎᒃ ᐱᓕᕆᕙᒃᑐᑦ 
ᐃᓕᓐᓂᐊᖅᑎᑦᑎᓪᓗᑎᒃ ᐊᓯᖏᓐᓂᒡᓗ. 
 
ᐅᖃᖅᑏ, ᒥᓕ ᖁᓕᑉᑕᓕᒃ ᐃᓚᐅᖃᑕᐅᓯᒪᒻᒪᕆᖕᒪᑦ ᐊᒻᒪᓗ ᐃᓕᓐᓂᐊᖅᑎᐅᖃᑦᑕᖅᓯᒪᓪᓗᓂ ᐃᑲᔪᖅᑎᐅᓪᓗᓂ 
ᐃᓕᓴᐃᔨᐅᓪᓗᓂ ᐊᒻᒪ ᒫᓐᓇᐅᓂᖅᐹᖅ ᐊᐅᓚᑦᑎᔨᐅᓕᓚᐅᖅᑐᖅ ᐃᓕᓐᓂᐊᕐᓂᓕᕆᔨᒃᑯᓐᓂ ᕿᑎᕐᒥᐅᓂ. ᒥᓕ 
ᐊᒃᓱᕈᑦᑎᐊᖅᓯᒪᖕᒥᔪᖅ ᐊᒃᓱᕉᑎᖃᖅᑐᓂ ᐅᕕᒃᑲᕆᔭᑦᑎᓐᓂᒃ ᐊᖏᕐᕋᒥᓂᒡᓗ ᒪᑐᐃᖓᑎᑦᑎᕙᒃᑐᓂ 
ᐊᖏᕐᕋᕆᑎᑕᐅᓪᓗᓂ, ᐃᓛᒃ, ᓇᒦᕝᕕᒃᓴᖃᓐᖏᑦᑐᓄᑦ. 
 
ᑭᓯᐊᓂᓕ ᒥᓕ ᐋᓐᓂᐊᓕᕐᒪᑦ ᐊᒻᒪᓗ, ᐃᓛᒃ, ᐳᕙᖓᒍᑦ ᐋᓐᓂᐊᖃᕐᖓᑦ ᑕᐃᒫᒃ ᓄᖅᑲᖓᔾᔪᑎᒋᖃᓕᖅᑳ. ᑕᕝᕙᓂ 
ᓄᓇᓕᖕᓂ ᐋᓐᓂᐊᕕᖕᒦᓚᐅᖅᑐᓂ ᐅᑭᐊᒃᓵᖅ ᑕᖅᑮᖕᓂᒃ ᒪᕐᕉᖕᓂᒃ ᐅᑎᕈᓐᓇᕐᓂᐊᕐᖓᑦ ᖁᕐᓗᖅᑑᕐᒧᑦ 
ᔮᓐᓄᐊᕆᕈᕋᓱᖕᓂᖓᓂ. ᐅᖃᐅᔾᔭᐅᓯᒪᔪᖅ ᐃᐊᑦᒪᓐᑕᓐᒧᒡᒎᖅ ᓄᒃᑎᕈᒫᕐᓂᐊᕐᓂᕋᖅᑕᐅᓪᓗᓂ ᓘᒃᑖᖏᓐᓂᑦ. 
 
ᐱᓇᓱᐊᕈᓯᕐᒥᒃ ᓄᓐᖑᐊᓂ ᐅᑯᐊᖅᑖᕐᓂᐅᓴᖕᒪᑦ. ᑯᐃᓐᑕᓐ ᐊᒻᒪᓗ ᓄᓕᐊᒃᓴᖓ, ᓚᐃᓚ ᐊᐅᑦᑐᖅ, ᐃᒡᓗᓕᖕᒥᐅᑕᖅ, 
ᑲᑎᑎᑕᐅᓴᕋᐃᒍᒪᓕᕐᖓᑏᒃ ᒥᓕ ᐱᖃᑕᐅᓛᕐᖓᑦ. ᐊᒻᒪᓗ ᖁᕕᐊᓱᒡᕕᒃᓯᐅᕈᓐᓇᓛᖅᑐᓂ ᐊᖏᕐᕋᖅᓯᒪᓗᓂ 
ᐱᖃᓐᓇᕆᔭᖏᑦ ᐱᓕᕆᔭᖏᓪᓗ ᑲᑎᒻᒪᓗᒋᑦ. 
 
ᒥᓕ ᐃᖅᑲᓇᐃᔭᕈᓐᓇᐃᓪᓕᖕᒪᑦ ᐊᒻᒪᓗ ᐊᔪᕐᓂᖓᓄᑦ ᓄᖅᑲᖓᓂᐊᖅᑐᖅ. ᐄ. ᑖᓐᓇ ᑭᖑᓂᖃᓈᖅᑕᐅᓂᐊᖅᑐᖅ 
ᐃᓕᓐᓂᐊᖅᑐᓕᕆᔨᒃᑯᓐᓂᑦ ᓄᓇᕗᒻᒥᐅᓄᑦ ᐊᒻᒪᓗ ᖁᕐᓗᖅᑑᕐᒧᑦ ᐱᓗᐊᖅᑐᒥᒃ. ᐃᓕᓴᕆᖃᑦᑕᐅᓚᕗᑦ ᒥᓕ ᖁᑉᑖᓇ 
ᐊᖏᖅᓯᒪᓂᖓᓐᓄᑦ ᐃᓕᓐᓂᐊᕐᓂᓕᕆᓂᕐᒧᑦ ᐊᒻᒪᓗ ᐃᑲᔪᕈᒪᓂᕆᔭᖏᓐᓂᒃ ᐃᓅᓯᖃᑦᑎᐊᕈᓐᓇᕐᓂᖅᓴᐅᖁᓪᓗᒋᑦ 
ᓄᓇᕗᒻᒥᐅᑕᐅᔪᑦ, ᐱᓗᐊᖅᑐᒥᒃ ᖁᕐᓗᖅᑑᒥ. ᖁᔭᓐᓇᒦᒃ ᐅᖃᖅᑏ. 
 
>> ᐸᒃᑕᒃᑐᖅᑐᑦ 
 
ᐅᖃᖅᑎ: (ᑐᓵᔨᒃᑯᑦ) ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᓇᑦᑎᓕᖕᒧᑦ ᒪᓕᒐᓕᐅᖅᑎ, ᒥᔅ ᐅᒡᔪᒃ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 310 - 3(2): ᐊᕐᓇᐃᑦ ᓂᐱᖓ ᑲᑎᒪᖅᔪᐊᕐᓂᖓ (ᐅᒡᔪᖅ) 
 
ᐅᒡᔪᒃ: ᖁᔭᓇᖅᐳᑎᑦ ᐅᖃᖅᑎᑦᑎᔩ. ᐊᐅᔭᖅ ᑕᒫᓂ ᑲᑎᒪᒐᓗᐊᕋᑦᑕ ᐊᕐᓇᐃᑦ ᓂᐱᖏᑦ ᑲᑎᒪᑲᒐᐅᖕᒪᑕ 
ᑲᑎᕋᓗᒃᖢᑕ ᐅᖃᒪᖃᑦᑕᕐᒪᑕ, ᐅᖃᒪᖃᑦᑕᕋᓗᐊᕐᒪᑕ ᐊᕐᓇᐃᑦ ᐃᓱᒪᕚᓪᓕᖁᔨᓪᓗᑎᒃ ᑖᑉᑯᓂᖓ. ᕼᐅᖅ, ᑭᓱ 
ᑕᐅᑐᒍᓐᓇᕋᑦᑎᒍᑦ ᓯᓚᑖᒍᑦ, ᓯᓚᑖᒎᕚᓪᓕᖅ ᑕᐅᑐᒃᐹᓪᓕᕈᓐᓇᕋᑦᑎᒍᑦ, ᑕᐃᒪᓐᓇ ᐅᖃᓚᕋᓗᖕᒪᑕ ᑕᐃᒪᓐᓇ 
ᓯᕗᓕᖅᑎᒥᓐᓂᒃᑕᐅᖅ ᐃᓱᒪᖁᔨᔪᑦ. 
 
ᑕᐃᒃᑯᐊ ᖁᓪᓖᑦ ᐊᕐᓇᓄᑦ ᓇᐅᑦᑎᖅᓱᖅᑎᖃᕐᒪᑦ ᓄᓇᕗᑦ ᐃᓗᐊᓂ, ᓱᖕᒪᓪᓕᑭᐊᖅ ᓄᓇᕘᑦ ᐃᓗᐊᓂ ᐊᖑᑏᑦ 
ᓯᕗᓕᖅᑎᖃᓐᖏᑉᐸ ᐊᖑᑎᖁᑎᒥᓐᓂᒃ ᑲᒪᓱᑦᑎᐊᕈᓐᓇᖁᓪᓗᒋᑦ? ᑖᒻᓇ ᐃᓱᒪᒋᖁᔭᐅᕚᓪᓗᒃᑐᖅ. ᐊᖑᑎᓄᑦ 
ᐊᐱᖅᓱᐃᔨᓄᑦ ᑐᓂᐅᖅᓴᖅᑎᓐᓇᕆᐊᖃᓐᖏᑦᑕᑉᐳᑦ. ᐊᖑᑏ ᐊᒥᓱᑦ ᓄᓇᕗᑦ ᐃᓗᐊᓂ ᐃᒻᒥᓃᖃᑦᑕᖅᑐᑦ. ᐊᖑᑏᑦ 
ᑲᑎᒪᔨᑖᕆᐊᖃᓕᖅᑐᑦ ᐊᖑᑎᓐᖑᐊᕐᓂᒃ ᑲᒪᓕᖅᐹᓪᓕᖁᓪᓗᒋᑦ, ᓇᖏᐊᕐᓇᖅᑐᒦᖁᓐᖏᓪᓗᒋᑦ, 
ᓯᕗᓂᒃᓴᖃᑦᑎᐊᖁᓪᓗᒋᑦ. ᑕᐃᒪᓐᓇᒻᒪᕆᒃ ᐊᕐᓇᐃ ᐱᖃᑦᑕᕐᒪᑕ, ᒪᒥᓴᐃᖃᑦᑕᕐᒪᑕ, ᓇᒡᓕᒍᓱᖃᑦᑕᕐᒪᑕ. 
 
ᑕᐅᑐᒃᑐᒍ ᐅᕙᓂ ᐊᖑᑏᑦ ᐊᒥᓱᒻᒪᕇᑦ. ᓱᓕ ᐊᖑᑏᑦ ᓄᓇᕗᑦ ᐃᓗᐊᓂ ᐊᒃᓱᕈᖅᑐᑦ. ᐃᑭᑦᑐᓈᖅᖣᖃᑦᑕᖅᑐᑕᓗ 
ᐊᕐᓇᐃᑦ ᑲᒪᓱᒃᑐᒻᒪᕆᐅᓪᓗᑕ ᓄᓇᑉᑕ ᐃᓗᐊᓂ, ᓄᓇᕘᑦ ᐃᓗᐊᓂ, ᑲᓇᑕᐅᑉ ᐃᓗᐊᓂ. ᑖᓐᓇ ᑐᑭᓯᔭᐅᖁᓪᓗᒍ. 
ᖁᔭᓐᓇᒦᒃ ᐅᖃᖅᑎᑦᑎᔩ. 
 
>>ᐸᒃᑕᒃᑐᖅᑐᑦ 

ᐅᖃᖅᑎ: ᖁᔭᓐᓇᒦᒃ ᒥᔅ ᐅᒡᔪᒃ. (ᑐᓵᔨᒃᑯᑦ) ᒪᓕᒐᓕᐅᖅᑏᑦ ᐅᖃᐅᓯᖏᑦ. ᖁᑦᑎᒃᑐᒧᑦ ᒪᓕᒐᓕᐅᖅᑎ, ᒥᔅᑕ 
ᐃᐊᓕᐊᑦ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 311 - 3(2): ᐅᐱᒋᔭᐅᓂᖓ ᑳᓚ ᐆᔪᑯᓗᒃ (ᐃᐊᓕᐊᑦ) 
 
ᐃᐊᓕᐊᑦ: (ᑐᓵᔨᒃᑯᑦ) ᖁᔭᓐᓇᒦᒃ ᐅᖃᖅᑏ. ᖁᔭᓐᓇᒦᒃ. ᓂᑯᕕᒃᑐᖓ ᐅᐱᒍᓱᒍᒪᓪᓗᖓ ᑭᒡᒐᖅᑐᖅᑕᓐᓂᑦ ᑲᓇᑕᒥ 
ᐃᓕᓴᕆᔭᐅᓂᖓᓄᑦ. 
 
ᐅᖃᖅᑏ, ᑳᓚ ᐆᔪᑯᓗᒃ, ᐃᓕᓐᓂᐊᖅᑎᐅᔪᖅ ᖁᑦᑎᓂᖅᓴᒥᒃ ᐃᓅᔭᕐᒥ ᐃᒃᐱᐊᖅᔪᒻᒥ. ᑖᓐᓇ ᑐᓂᔭᐅᓚᐅᖅᑐᖅ 
ᓯᕗᓪᓕᐸᐅᓪᓗᓂ ᐳᕆᓐᔅ ᐃᐊᑦᑐᐊᑦ ᐊᐃᓚᓐᒥ, ᑕᐃᑲᓂ ᑎᑎᕋᓕᐅᑎᔪᓄᑦ.  
 
ᐅᖃᖅᑏ, ᐃᓕᓐᓂᐊᖅᑎᐅᔪᖅ PEI-ᒥ ᓄᓇᕗᒻᒥᓪᓗ ᑎᑎᕋᖁᔭᐅᓚᐅᕐᖓᑕ ᐅᓂᒃᑳᖅᓯᒪᔪᓂᒃ 2009 ᒥᐊᓕ ᓴᐃᒪᓐ 
ᐅᓂᒃᑳᕆᓚᐅᖅᑕᖓᓂ ᐊᖏᔪᖅᑳᖅ ᐃᓄᐃᑦ ᑕᐱᕇᑦ, ᐃᓄᐃᑦ ᑕᐱᕇᒃᑯᓐᓄᑦ. ᑖᒃᑯᐊ ᑕᐃᔭᐅᓂᖃᓚᐅᖅᑐᖅ: 
ᐊᓂᒍᖅᑐᑦ. ᐅᓪᓗᒥᓗ, ᐅᖃᖅᑏ, ᐅᖃᓕᒫᖅᑐᒍᑦ ᑖᓐᓇ ᐆᑦᑑᑎᑦᑎᐊᕙᐅᒻᒪᑦ ᖃᓄᖅ ᑕᒪᒃᑯᐊ 
ᓯᕗᓕᖅᓴᕆᓂᕋᑉᐸᑲᑦᑎᒍ ᑖᒃᑯᐊ ᐅᖃᐅᓯᕆᓂᐊᕐᕋᒃᑭᓐ ᐃᓚᖏᑦ ᐅᕙᓂ.  
 
ᐅᖃᖅᑏ, ᑖᓐᓇ ᑎᑎᕋᓚᐅᖅᑕᖓ ᐊᒥᓱᑲᓪᓚᐅᔪᓂᒃ ᐅᖃᐅᓯᖃᓚᐅᕐᖓᑦ ᐃᓕᓐᓂᐊᕐᓂᐅᑉ ᐊᑐᕐᓂᖓ ᐊᒻᒪᓗ 
ᑕᒪᒃᑯᐊ ᑲᓱᖅᓯᒪᔭᕆᐊᖃᕐᓂᖏᑦ ᑕᐃᒪᐃᓪᓗᐊᖃᑎᒌᖏᑦᑐᑦ ᓯᕗᓂᒃᓴᕗᓪᓗ. ᑖᒃᑯᐊᓗ ᑎᑎᕋᖅᑕᖏᑦ 
ᐃᓚᓕᐅᑎᑦᑎᐊᕐᕋᔭᕐᖓᑕ ᐃᓱᒪᒋᔭᐅᒍᓐᓇᕐᓗᑎᒃ ᐃᓕᓐᓂᐊᕐᓂᕐᒧᑦ ᐅᖃᐅᓯᖃᑦᑐᖅ: 
 
“ᓯᓚᑦᑕᓴᖅᕕᒻᒨᕈᒪᒍᒪ, ᓯᓚᑦᑐᓴᖅᕕᒻᒧᐊᕐᓗᓂ ᐃᓱᒫᓘᒃᑐᖓ ᐅᐸᓗᖓᖅᓯᒪᖏᓗᐊᕐᕋᔭᕋ. ᐆᑦᑑᑎᒋᓪᓗᒍ ᓄᓇᕗᒻᒥ 
ᐊᑲᐅᔪᖅ, ᓄᓇᕗᑦ ᒐᕙᒪᒃᑯᖏᑦ ᐃᑲᔪᖅᑐᐃᕙᒻᒪᑕ ᑮᓇᐅᔭᑎᒍᑦ. ᐃᓄᐃᓪᓗ ᐃᑲᔪᖅᑕᐅᔭᕆᖃᑦᑐᑎᒃ 
ᐃᓕᓐᓂᐊᕐᓂᐊᖅᐸᑕ ᑕᒪᒃᑯᓄᖓ ᐃᓇᖐᓂᐊᕐᕈᑦᑕ ᑕᒪᒃᑯᓂᖓ ᖃᓪᓗᓈᓂᒃ ᑎᑭᑉᐸᑦᑐᓂᒃ”. 
 
ᐅᖃᖅᑏ, ᑳᓚ ᖃᐅᔨᒪᑦᑎᐊᖅᑐᖅ ᖃᓄᖅ ᐃᓱᒪᓕᐅᖅᑕᐅᕙᒻᒪᑕ ᓯᓚᖅᔪᐊᕐᒥ ᐊᒃᑐᐃᓂᖃᑉᐸᒥᒻᒪᑕ ᒫᓂ 
ᐃᒪᐃᓕᖓᓪᓗᓂ: 
 
“ᑕᐃᒪᓗ ᐃᓄᐃᑦ ᐅᑉᐱᕆᓪᓗᐊᑕᖅᑕᖓ ᐅᐱᒋᑦᑎᐊᕐᓗᒋᑦ ᐆᒪᔪᐃᑦ ᐊᒻᒪᓗ ᑕᒪᒃᑯᐊ ᐆᒪᔪᐃᑦ ᐊᒃᓱᕈᕆᐊᖃᖏᒻᒪᑕ. 
ᒥᐊᓕ ᓴᐃᒪᓐᑎᑐᑦ ᑲᓇᑕᒥᐅᑕᐅᔪᑦ ᑐᑭᓯᐅᒪᑦᑎᐊᕐᕆᐊᓖᑦ ᐅᑭᐅᖅᑕᖅᑑᑉ ᒥᒃᓵᓄᑦ ᐃᓄᓐᓂᓪᓗ. 
ᑐᑭᓯᑦᑕᐅᑎᒋᖏᒻᒥᒐᒃᑯ ᓱᒻᒪᑦ ᑕᒻᒪᖅᑐᒋᔭᐅᒻᒪᖔᑦ ᓇᑦᑎᕋᓱᓪᓗᓂ.” 
 
ᐅᖃᖅᑏ, ᑕᒪᒃᑯᐊ ᐅᖃᐅᓯᕆᖃᑦᑕᕋᒃᑯ ᐅᑭᐅᖅᑕᖅᑐᖅ ᑲᓇᑕᒥᐅᑕᐅᓂᖓᓄᑦ ᑕᐃᓐᓇ ᓄᓇᕗᒻᒥᐅᑕᐅᓪᓗᓂ ᑳᓚ 
ᖃᐅᔨᒪᔪᖅ ᑕᒪᒃᑯᐊ ᐅᓪᓗᒥ ᐃᓱᒪᓕᐅᕈᑎᒋᔭᕗᑦ ᐊᒃᑐᐃᓂᖃᕐᓂᐊᖅᑐᑦ ᐃᓅᓯᖓᓂᒃ. ᐅᖃᑦᑐᓂᓗ: 
 
“ᑕᒪᓐᓇ ᓯᓚᖓ ᐅᑭᐅᖅᑕᖅᑐᒥ ᐊᓯᔾᔨᖅᓯᒪᔪᒻᒪᕆᐅᓕᕐᖓᑦ ᐅᕙᖓᑦᑕᐅᖅ ᑖᒃᑯᐊ ᐃᑦᑐᒃᑯᒋᔭᒪ 
ᑕᐅᑐᑦᑕᒃᑯᑑᖏᑦᑐᖅ ᑖᓐᓇ ᓱᓪᓗᐊᓘᔪᖅ ᒪᑐᐃᖓᓕᕈᒫᖅᑐᖅ ᐊᒻᒪᓗ ᑯᕕᔪᖃᖃᑦᑕᕐᓗᓂ ᐅᖅᓱᐊᓗᓐᓂᒃ. ᑕᒪᓐᓇ 
ᐊᑦᑕᓇᖅᑐᖅ ᑕᒪᒃᑯᓄᖓ ᐆᒪᔪᖁᑎᒋᔭᑦᑎᓐᓄᑦ.” 
 
-ᒫᓐᓇᐅᔪᖅ ᐊᖏᖅᑕᐅᒍᒪᔪᖓ ᐱᔭᕇᕈᒪᓪᓗᒍ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. ᒥᔅᑕ ᐃᐊᓕᐊᑦ ᐊᖏᖅᑕᐅᔪᒪᒻᒪᑦ ᐱᔭᕇᕈᒪᓪᓗᓂ 
ᐅᖃᐅᓯᕆᔭᖓᓂᒃ. ᐋᒡᒑᖅᑐᖃᐹ? ᑲᔪᓯᒋᑦ, ᒥᔅᑕ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᓈᒻᒪᓕᖅᑲᑦ ᓴᖅᑮᓂᐊᖅᑐᖓ ᑖᒃᓱᒪ ᑎᑎᕋᓚᐅᖅᑕᖓᑕ ᐊᑦᔨᖓᓂᒃ 
ᐊᒻᒪᓗ ᐅᖃᓕᒫᖅᑕᐅᖁᑦᑎᐊᖅᑲᕋ. ᐊᒻᒪᓗᒃᑕᐅᖅ ᐅᐱᒋᔪᒪᒋᓪᓗᒍ ᐃᓕᓴᐃᔨᖓ ᐹᓕᑦ ᑳᒻᐳᓪ. ᐊᒻᒪᓗ ᕿᓄᕗᖓ 
ᐃᓕᒃᓯᓐᓄᑦ ᐅᐱᒍᓱᖃᑎᒋᔪᒪᓪᓗᓯ ᑖᒃᓱᒧᖓ ᑳᓚᒥᒃ. ᖁᔭᓐᓇᒦᒃ. 
 



ᐅᓪᓗᑐᐃᓐᓇᖅ, ᐅᑐᐱᕆ 22, 2010 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐊᒥᑦᑐᒻᒧᑦ ᒪᓕᒐᓕᐅᖅᑎ, ᒥᔅᑕ 
ᑕᐹᖅᔪᒃ. 

(ᑕᐹᖅᔪᒃ) 
ᐊᖓᔪᖅᑳᖅ ᓗᐃ ᑕᐹᖅᔪᒃ: ᐅᓪᓛᒃᑯᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᓛᒃ ᑕᐃᒃᑯᐊ ᓂᕈᐊᖅᑕᐅᕕᒋᓯᒪᔭᒃᑲ 
ᐅᓪᓛᒃᑰᕋᔭᖅᑕᕋᓗᐊᒃᑲ ᑭᓯᐊᓂ ᑕᐅᑐᓐᖏᑦᑐᕈᓘᒻᒪᑕ ᐃᒡᓗᓕᒃᒥ. ᐊᒃᓱᓘᓐᓃᑦ ᓴᓂᕋᔭᒻᒥ ᑕᐃᒃᑯᐊ ᐅᓪᓛᒃᑰᑉᐸᒃᑲ. 
 
ᐅᓇ ᐅᐱᒍᓱᒍᒪᒧᑦ ᐅᖃᖅᑎᑦᑎᔩ, ᓇᖏᖅᓯᔾᔪᑎᒋᔭᕋ ᐅᓪᓛᖑᔪᑦ. ᑕᐃᒪ ᑐᓴᐅᒪᑎᑕᐅᖃᑦᑕᕋᑦᑕ ᓄᓇᖅᔪᐊᕐᕉᖅ 
ᐅᖅᑰᓯᕙᓪᓕᐊᒻᒪᑦ ᑕᒪᒃᑯᓇᓐᖓᑦ ᖃᐅᔨᓴᖅᑎᔾᔪᐊᕐᓂᒃ ᑕᐃᒪᓐᓇ ᐅᖃᐅᓯᐅᖃᑦᑕᖅᓯᒪᒻᒪᑦ. ᐊᒻᒪ ᐊᕐᕌᓂ 
ᐅᖓᑎᒃᑲᓂᕐᒥᐅᖂᑦᑐᖏᓐᓇ ᐋᓪ ᒍᐊᕐ, ᐊᖓᔪᖅᑳᑉ ᑐᖏᓕᖓᓐᖑᓚᐅᖅᑐᖅ ᐊᒥᐊᓕᒃᑲᒥᐅᓄᑦ. ᑕᐃᒪ 
ᑕᕐᕆᔮᓕᐅᓚᐅᖅᓯᒪᒻᒪᓐ ᓄᓇᖅᔪᐊᖅ ᐅᖅᑰᓯᕙᓪᓕᐊᓂᖓ ᐱᑦᔪᑎᒋᓪᓗᒍ.  
 
ᐅᓇᓕ, ᐅᖃᖅᑎᑦᑎᔩ, ᓇᖏᖅᓯᔾᔪᑎᒋᔭᕋ ᐅᕙᒍᑦᑕᐅᖅ ᐃᓅᓪᓗᑕ ᑕᒪᒃᑯᐊ ᐃᓐᓇᐃᑦ ᐊᐱᖅᓱᖅᑕᐅᓯᒪᒻᒥᒻᒪᑕ 
ᖃᓄᕐᓕ ᐅᑦᔨᕈᓱᒃᑎᒋᒻᒪᖔᑕ ᓄᓇᒥᓐᓂᒃ ᑕᒪᓐᓇ ᐅᖅᑰᓯᕙᓪᓕᐊᓂᖓ ᐱᑦᔪᑎᒋᓪᓗᒍ. 
ᑕᐃᒪᐃᑦᑑᒻᒪᑦ ᑖᒃᑯᐊ ᑕᕐᕆᔮᓕᐅᖅᑎᑦ ᔮᑯᕋᐃᐊᔅ ᑯᓄ ᐱᖃᑎᖃᑦᖢᓂ ᐃᐊᓐ ᒧᕉ, ᑖᒃᑯᐊ ᖃᐅᔨᓴᓚᐅᕐᒪᑕ 
ᐊᑦᔨᓕᐅᕆᕙᑦᖢᑎᓪᓗ ᐃᓐᓇᕐᓂᒃ, ᐸᖕᓂᖅᑑᒥᓗ, ᐃᖃᓗᓐᓂᓗ, ᖃᐅᓱᐃᑦᑐᒥᓗ, ᐃᒡᓗᓕᒃᒥᓗ ᖃᓄᑦ 
ᐅᑦᔨᕈᓱᒃᓯᒪᒻᒪᖔᑕ ᑕᒪᓐᓇ ᐅᖅᑰᓯᕙᓪᓕᐊᓂᖓ ᐱᑦᔪᑎᒋᓪᓗᒍ. 
 
ᑕᐃᒪᓕ ᑕᒪᑐᒪᓂ ᖃᐅᑉᐸᑦ ᐱᒋᐊᕐᓗᒍ ᑖᒃᑯᐊ ᑕᑯᒃᓴᐅᑎᑕᐅᓂᐊᕐᒪᑕ ᐃᓱᒪ ᑏᕖᒃᑯᑦ, ᖃᕆᓴᐅᔭᒃᑯᑦ. ᑕᕝᕙᓂ 
ᑐᕌᓐᑐᒥ ᓴᖅᑭᑕᐅᓂᐊᖅᑑᒐᓗᐊᑦ, ᑭᓯᐊᓂ ᑖᒃᑯᐊ ᐃᓄᒃᑑᖓᑦᑎᐊᕐᒪᑕ ᑖᓐᓇᓗ ᔮᒃ ᑯᓄᑦ ᑕᒪᒃᑯᓂᖓ 
ᐱᓕᕆᑦᑎᐊᖅᑐᐊᓘᖃᑦᑕᕐᒪᑦ ᑖᓐᓇᓗ ᐅᐱᒋᔪᒪᓪᓗᒍ ᐊᒻᒪ ᑕᑯᑎᑕᐅᒃᑲᓂᕐᓂᐊᕐᓕᕐᒥᒐᑦᑕ ᑕᕐᕆᔭᐅᑎᑎᒍᑦ ᖃᓄᕐᓕ 
ᐃᓄᐃᑦ ᐃᑉᐱᒍᓱᑦᑎᒋᒻᒪᖔᑕ ᑕᒪᑐᒥᖓ ᐊᓯᔾᔨᐸᓪᓕᐊᔪᒥᒃ ᐊᒻᒪᓗ ᐅᑦᔨᕐᓇᓗᐊᖅᐸᑦᑐᓂᒃ ᓯᕗᓂᕆᓂᐊᖅᑕᑎᓐᓄᑦ 
ᐸᕐᓇᐅᑎᔅᓴᐅᓂᐊᖅᑐᓂᒃ. ᑕᒪᓐᓇ ᓱᖏᐅᑎᓯᒪᔭᕆᐊᖃᕐᓂᖅᐳᑦ ᐱᑦᔪᑎᒋᓪᓗᒍ. ᐅᐱᒋᔪᒪᓪᓗᒍ ᑖᒃᑯᐊ ᐃᓱᒪᒃᑯᑦ 
ᐱᓗᐊᖅᑐᒥᒃ ᔮᒃ ᑯᓄ ᐊᒻᒪ ᐃᐊᓐ ᒧᕉ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᑕᐹᖅᔪᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᑲᖏᖅᖠᓂᕐᒧᑦ 
ᓂᒋᐊᓄᑦ ᑎᑭᕋᔾᔪᐊᕐᒧᓪᓗ, ᒥᔅᑕ ᑯᓱᒐᖅ. 

ᐃᓕᓐᓂᐊᕐᕕᒃ (ᑯᓱᒐᖅ) 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ. ᓇᔭᒐ ᐃᒡᓗᓕᒃᒦᑦᑐᖅ ᐅᑉᓛᒃᑰᓐᓂᐊᖅᑲᐅᔭᕋᓗᐊᕐᕋ ᑕᐅᑐᓐᖏᒥᒻᒪᑦ, 
ᐅᓪᓛᒃᑰᖏᓕᖅᐸᕋ. ᑲᖏᖅᖠᓂᕐᒥᐅᑕᐃᑦ, ᑎᑭᕋᔾᔪᐊᕐᒥᐅᑕᐃᑦ ᐅᑉᓛᑰᖅᖢᒋᑦ. ᐊᖃᕈ ᓴᓇᓐᓇᐅᔪᓐᓃᒥᑉᐸᑦ 
ᒪᖃᐃᓐᓂᐊᕐᒥᔪᑦ ᑕᐃᒪ ᑎᑭᕋᔾᔪᐊᕐᒥᐅᑕᐃᑦ, ᖃᖏᖅᖠᓂᕐᒥᐅᑕᐃᓪᓗ. ᑐᓱᓇᖅ. 
 
ᑲᖏᖅᖠᓂᕐᒥ ᐊᐅᔭᖅ ᐃᓕᓐᓂᐊᕐᕌᓂᒃᑐᓂᒃ ᖁᓐᖏᐊᕆᐊᖅᑐᖅᑎᑕᐅᓚᐅᕐᒥᒐᒪ ᖁᕕᐊᓇᓚᐅᖅᐳᑦ. ᐊᒥᓲᓚᐅᕐᒪᑕ 
ᐃᓕᓐᓂᐊᕐᕌᓂᒃᑐᑦ ᒫᓂ ᐅᓗᔪᒃ ᐃᓕᓐᓂᐊᖅᕕᐊᓂ. ᐊᖏᔪᖅᑳᖏᑦ ᓴᕆᒪᓱᒃᑐᑦ ᑕᒪᕐᒥᒃ ᑕᑯᓪᓗᒋᑦ 
ᖁᕕᐊᓇᓚᐅᑉᐳᖅ. ᒪᒃᑯᑦᑐᕗᓪᓗ ᑖᒃᑯᐊ ᐊᔪᓐᖏᑦᑑᑎᒻᒪᕆᐊᓘᓕᕐᒪᑕ ᐃᓕᑕᕆᔪᒪᑉᓗᒋᑦ ᐅᓪᓗᒥ. 
 
ᑲᖏᖅᖠᓂᕐᒥ ᐋᒌᔅᖑᓕᕌᖓᑦ ᑭᓯᐊᓂ ᐃᓕᓐᓂᐊᕐᕌᓂᓕᒻᒥᒃ ᐊᑐᓲᖑᒻᒪᑕ. 22-ᖑᓚᐅᑉᑐᑦ ᐃᓕᓐᓂᐊᕐᕌᓂᒃᑐᑦ, 
ᐅᑯᐊᖑᓚᐅᑉᐳᑦ: ᓯᓃᑦ ᐋᓐᑐᓴᓐ; ᕼᐃᓗᕆ ᐊᐃᖏᓪᓕᖅ; ᓕᐅᕈᐅᐃ ᐳᕉᔅ; ᔪᓯᕝ ᖃᔮᖅᔪᐊᖅ ᑰᓕ, 
ᒪᓕᒐᓕᐅᖅᑎᐅᖃᑎᒪ ᑲᖏᖅᖠᓂᕐᒧᑦ ᐃᕐᓂᐊ; ᓖᓴ ᑕᒻᕗᓕ; ᐸᐃᓗ ᒐᐃᑦᕼᐊᐅᔅ; ᑐᕋᐃᓯ ᕗᐊᑦ; ᐊᒦᓕᐊ 
ᐃᑦᑕᕐᓂᖅ; ᕼᐃᓗᕆ ᐆᕐᕕᓐ; ᓯᒥᐅᓂ ᒪᑉᐸ; ᔭᐃᑯᑉ ᒪᑲᓚᐅᑦ; ᕼᐃᐅᕆ ᓂᐊᖁᖅ ᓄᑲᖅᑎᖅ; ᕼᐊᐃᕋ ᓄᕿᑦᑐᖅ; 

ᑯᕆᔅᑐ ᓄᑲᑉᐱᐊᖅ, ᐊᑖ; ᐊᒻᒪ, ᐃᕐᖑᑕᕐᒪ, ᐃᕐᖑᑕᑦᓯᐊᕙᒻᒪᕆᐊᓘᒻᒪ ᐊᑖᑕᖓ, ᒪᐃᒃ ᓄᑲᑉᐱᐊᖅ; ᑭᒻᐳᓕ 
ᐅᑲᓕᖅ; ᐋᑐᕉ ᐆᔪᑯᓗᒃ ᐱᓚᑲᑉᓯ; ᕌᕕ ᓵᑎᐊᓇ; ᑲᓚᐃ ᐱᓚᑲᑉᓯ; ᓂᐊᓕ ᐱᓱᒃ; ᕌᐴᑦ ᓯᒥᒃ; ᐊᒻᒪᓗ, ᑕᐃᓗ 
ᑕᑉᑐᐃᓂ. 
 
ᑖᒃᑯᐊ ᓴᕆᒪᒋᓚᕗᑦ ᐃᓕᓐᓂᐊᕐᕌᓂᓚᐅᖅᑐᑯᓗᐃᑦ. ᑕᐃᒪᑐᖅ ᑲᔪᓯᓂᖃᑦᓯᐊᕐᓂᐊᖅᐳᑦ ᐃᓐᓇᕈᖅᓴᓂᖏᓐᓂ. 
ᐃᑲᔪᖃᑦᑕᓂᐊᖅᐸᕗᓪᓗ ᓄᓇᕗᒻᒥᐅᑎᒍᑦ ᑕᒪᒃᑯᐊ ᒪᒃᑯᑦᑐᖁᑎᕗᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ, ᑲᖏᖅᖠᓂᐅᑉ ᐅᐊᓐᓇᖓᓄᑦ, ᒥᔅᑕ ᑰᓕ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 314 - 3(2): ᑎᑎᖅᑲᖅ ᒪᒃᑯᑦᑐᒥᑦ ᓂᕈᐊᖅᑕᐅᕕᒋᓯᒪᔭᖓᓂᑦ (ᑰᓕ) 
 
ᐊᖓᔪᖅᑳᖅ ᑕᒑᖅ ᑰᓕ: ᐄ, ᖁᔭᓐᓇᒦᒃ, ᐅᖃᖅᑏ. ᓂᑯᕕᑦᑐᖓᑦᑕᐅᖅ ᑖᒃᑯᐊ ᑲᔪᓯᔪᒪᓪᓗᒋᑦ ᐃᓚᖏᑦ. 
ᑐᓴᖅᕕᒋᔭᕆᐊᖃᕋᑦᑎᒍ ᒪᒃᑯᑦᑐᕗᑦ ᖃᓄᖅ ᐃᓱᒪᒻᒪᖔᑕ. ᐃᑲᔪᕐᓂᖃᕐᓂᐊᖅᑰᒻᒪᑕ ᒫᓂᕐᒥᐅᑕᑐᐃᓐᓇᐅᖏᑦᑐᓄᑦ 
ᐊᕙᓂᕐᒥᐅᓄᓪᓗ. ᐊᒻᒪᓗ ᐅᑉᓗᓂ ᑎᑭᑕᐅᓂᐅᔭᕋᑦᑕᑦᑕᐅᖅ, ᐃᕐᖑᑕᑯᓗᑉᐳᑦ ᑎᑭᓐᓂᐊᖅᑐᐊᓘᒻᒪᑦ ᐱᓇᓱᐊᕈᓯᐅᑉ 
ᓄᓐᖑᐊᓂ ᐱᓕᕆᐊᒃᓴᖃᓂᐊᕐᕋᒪ ᖃᐅᔨᒪᓂᐊᖅᑯᓯ. ᖃᒪᓂᖅᑐᐊᕐᒥ ᓯᓂᑦᑕᕆᐊᒻᒪᕆᖅᑲᐅᓂᕐᒥᒻᒪᑦ 
ᖃᒪᓂᖅᑐᐊᕐᒥᐅᑯᓗᐃᑦ ᑕᐃᒃᑯᐊ ᓄᓕᐊᒪ ᐃᓚᖏᑦ ᖁᔭᓐᓇᒦᑦᑎᐊᖅᑕᕗᑦ ᐸᐃᕆᖅᑲᐅᒻᒪᔾᔪᒃ ᓯᓚ ᐱᐅᓐᓂᖏᒻᒪᑦ 
ᐅᓐᓄᒃ. 
 
ᐅᓇ ᒪᒃᑯᑦᑐᓃᓐᖔᖅᑐᖅ ᐃᓕᓐᓂᐊᕐᕕᒻᒥᒃ ᑎᑎᕋᖃᑦᑕᕐᒪᑕ ᑖᒃᑯᐊ ᖁᑦᑎᖕᓂᖅᓴᒦᓐᖓᖅᑐᑦ ᐃᓕᓐᓂᐊᕐᓂᕐᒥ 
ᐊᕐᕌᒍᑕᒫᑦ ᐃᓚᖏᑦ ᐅᖃᓕᒫᓲᒃᑲ ᑕᕝᕙᓂ. ᐃᒪᐃᓕᔪᖅ, (ᑐᓵᔨᒃᑯᑦ): 
 
“ᑕᒑᖅ ᑰᓕᒧᑦ, ᒪᕇᖑᔪᖓ ᑎᕆᐊᖅ ᑲᓴᓪᓗᐊᖅ. 15-ᓂᒃ ᐅᑭᐅᖃᑦᑐᖓ, ᒍᕋᐃᑦ 10-ᒦᑦᑐᖓ. ᓂᕈᐊᖅᑕᐅᓯᒪᕕᓐᓂ 
ᓄᓇᖃᑦᑐᖓ, ᑲᖏᖅᖠᓂᕐᒥ ᐅᐊᓐᓇᖓᓄᑦ, ᓄᓇᑦᑎᐊᕚᓗᒃ. ᑎᑎᕋᖅᕕᒋᔭᒋᑦ ᑖᒃᑯᐊ ᑲᖏᖅᖠᓂᕐᒥᐅᑦ ᐃᒫᒃ 
ᐱᐅᓯᒃᑲᓐᓂᕆᐊᖃᕐᖓᑦ ᓄᓇᖓ. ᐊᑭᑐᔪᒻᒪᕆᐊᓘᒻᒪᓪᓗ ᖃᓪᓗᓈᓅᖅᑐᓂ, ᑕᕐᕆᔭᕆᐊᖅᑐᓂ. ᐱᐅᓂᖅᓴᐅᔪᒥᒃ 
ᐱᑕᖃᕆᐊᖃᕋᓗᐊᕐᒪᑦ ᐃᓄᒋᐊᒃᓯᕙᓪᓕᐊᑐᐃᓐᓇᑎᓪᓗᑕᓗ, ᐃᓄᒋᐊᒃᓯᕙᓪᓕᐊᓪᓗᑕ ᑲᖏᖅᖠᓂᕐᒥ ᐃᒫᒃ 
ᓂᐅᕕᖅᕕᕋᓛᖃᓪᓗᓂ ᐊᒻᒪᓗ ᐃᒫᒃ ᓴᐃᓕᕕᒃᓴᐅᔪᒥᒃ ᑕᐃᒪᐃᑦᑐᖃᕆᐊᖃᕋᓗᐊᕐᕋᑦᑕ. ᐊᒻᒪᓗᒃᑕᐅᖅ ᑕᐃᒃᑯᓂᖓ 
ᒧᒥᖅᐸᑦᑐᓂᒃ, ᐅᐃᒻᒪᔅᓯᒪᔪᓂᒃ. ᑕᒪᒃᑯᐊ ᑲᔪᓯᑦᑎᐊᕈᓐᓇᓂᖅᓴᐅᖁᓪᓗᓂ ᒧᒥᓕᐅᑎᖃᑦᑕᕐᓗᑎᓪᓗ 
ᑲᖏᖅᖠᓂᕐᒥᐅᑕᐅᔪᓪᓗ ᖁᕕᐊᓱᒃᑲᔭᖅᑐᑦ ᐱᐅᓂᖅᓴᒥᒃ ᑕᑯᒋᐊᔅᓴᖅ ᑕᐃᒪᐃᓐᓂᖅᑲᑦ. ᐊᓯᖏᓐᓂᒃ ᓄᓇᓕᓐᓂ 
ᑐᓴᕋᐃᒍᑎᒃ ᐅᕗᖓ ᓄᑦᑎᕈᒪᑐᐃᓐᓇᕆᐊᖃᕋᔭᕐᖓᑕ. ᐊᒻᒪᓗ ᑕᑯᖃᑦᑕᕐᓗᒋᑦ ᐃᓚᒋᔭᒥᓐᓂᒃ 
ᑭᖑᓂᖃᓈᖅᐸᑦᑕᒥᓂᒃ. ᑕᐃᒪᓕ ᑖᓐᓇ ᖃᐅᔨᒪᔭᐅᖁᔭᕋ ᑭᒃᑯᓕᒫᓄᑦ ᓄᓇᓖᑦ ᐊᖏᓂᖅᓴᐅᔪᑦ 
ᐃᖅᑲᓇᐃᔭᖅᑎᖃᕈᓐᓇᓂᖅᓴᐅᓪᓗᓂ ᖁᕕᐊᓱᓐᓂᖅᓴᐅᒐᔭᕐᒪᑕ. ᖁᔭᒋᕙᒋᓪᓗ ᑖᔅᓱᒥᖓ ᐅᖃᓕᒫᕋᑖᕋᕕᑦ. 
(ᑐᓵᔨᒃᑰᕈᓐᓃᖅᑐᖅ) 
 
ᐅᕙᓐᓂᑦ ᑐᓴᕐᓂᐊᖅᑐᖅ ᑕᐃᓐᓇ ᑎᑎᕋᕐᕕᒋᓂᐊᕋᒃᑯ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ ᒥᔅᑕ ᑰᓕ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᐃᖃᓗᐃᑦ ᐱᖓᓐᓇᖓᓄ, ᒥᔅᑕ 
ᐅᑲᓕᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 315 - 3(2): ᐃᓄᐃᑦ ᐅᖃᐅᓯᖃᑎᒌᖏᓐᓂᖏᑦ (ᐅᑲᓕᖅ) 
 
ᐅᑲᓕᖅ: ᖁᔭᓐᓇᒦᒃ ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᐅᓪᓗᒥ ᐅᓪᓗᑐᐃᓐᓇᐅᒻᒪᑦ ᑖᓐᓇ ᐃᓕᖅᑯᓯᕆᕙᑦᑕᕗᑦ 
ᓯᕗᓂᑦᑎᓐᓂᑦ ᐊᑐᑲᐃᓐᓇᕈᒪᒐᒃᑯ ᐅᓪᓗᒥ. 
 
ᑕᐃᒪ ᓯᕗᓂᕆᓚᐅᖅᑕᑎᓐᓂᑦ ᐃᓐᓇᓵᖑᓪᓗᖓ ᐋᓐᓂᐊᕕᓕᐊᕆᐊᖃᓚᐅᖅᓯᒪᒐᒪ ᒫᓐᑐᕆᐅᒧᑦ, ᑕᐃᔅᓱᒪᓂ 
ᑲᑐᔾᔨᖃᑦᑕᓚᐅᖅᓯᒪᒐᑦᑕ ᓄᓇᕕᒻᒥᐅᑕᐃᑦ ᐊᒻᒪᓗᓕ ᓄᓇᕗᒻᒥᐅᑕᐃᑦ, ᐊᑐᓂ ᑲᑎᒻᒪᕙᔪᒐᑦᑕ ᑐᔪᕐᒥᕕᒻᒥ. ᑕᐃᒪ 
ᑕᐃᑲᓃᑦᑐᑕ ᓄᓇᕕᒻᒥᐅᑕᑯᓗᒃ ᐃᓐᓇᐅᓂᖅᓴᖅ ᐅᕙᓐᓂᑦ ᖃᓪᓗᓈᑎᑑᕈᓐᓇᖏᓐᓇᒥ ᐃᓇᑦᑎᓇᓱᑦᑐᖅ 
ᓂᐅᕐᕕᕐᕕᕋᓛᕐᒨᓚᐅᕐᓘᒃ. ᐅᖃᐅᓯᖓᓗ ᑐᓴᕐᓂᕆᓪᓗᒍ ᖃᓄᐃᓘᓲᖑᒻᒪᖔᑕ ᐃᔾᔪᐊᕋᓱᑦᑐᒋᑦ ᐊᖏᕋᓱᑦᑐᖓ 

ᑕᐅᕙᓂᒥᐅᑕᑐᑦ, ᐃᒫᒃ ᑐᓴᖅᐸᔪᒐᒪ ᐊᐅᑲ, ᑕᐃᒪᐃᓘᖅᑐᓂᑦ. ᐊᓱᐃᓪᓛᒃ ᐊᖏᖅᑐᒋᓪᓗᖓ ᐊᐅᑳᓚᔭᕋ 
ᐊᐅᑳᖅᑐᖓ ᐊᓱᐃᓪᓛᒃ ᐅᑕᖅᑭᓪᓗᒍ. ᓂᓪᓕᑲᓐᓂᕐᓇᓂᓗ ᐃᔅᓯᕚᑐᐃᓐᓇᓕᖅᑐᓂ ᐊᑐᐃᓐᓇᐅᒐᓱᒃᑲᓗᐊᖅᑐᖓ. 
 
ᖃᐃᔪᒪᕙᓪᓚᐃᖏᒻᒪᑦ ᐃᔅᓯᕚᖃᑎᒋᑐᐃᓐᓇᓕᖅᒍ. ᑕᑉᐱᑲ ᐃᑲᕐᕋᖅ ᐊᓂᒍᖅᓯᒪᓕᖅᑎᓪᓗᒍ ᖃᐃᒃᑲᓐᓂᓕᕆᓪᓗᓂ, 
ᓂᐅᕕᕐᕕᕋᓛᕐᒨᓚᐅᕐᓘᒃ ᑕᐃᒪᐃᓘᖅᑐᓂ. ᐊᓱᐃᓪᓛ ᓱᓕ ᑭᐅᕙᕋ ᐊᐅᑲ. ᑕᐃᒫᒃ ᐊᑐᐃᓐᓇᕈᖅᐸᒃᑲᓗᐊᖅᑐᖓ 
ᖃᐃᔪᒪᔫᔮᖅᐸᒐᓂ ᐊᐱᕆᓚᐳᕋᓗᐊᖅᑐᓂ ᑕᐃᒫᒃ. ᖃᐅᒻᒪᑦ ᐊᐱᕆᓕᖅᑐᖓ ᑕᐅᕙᓂᒥᐅᑕᔅᓴᔭᒥᑦ, ᓱᒻᒪᒃᑭᐊᖏᕐᓇ 
ᐃᓇᑦᑎᕙᒃᑲᓗᐊᖅᑐᓂ ᖃᐃᕙᓚᐅᖏᓚᖅ. ᐅᖃᖅᐸᒃᑲᓗᐊᕋ ᐊᐅᑲ ᐊᖏᕋᓱᑦᑐᒍ.  
 
ᐅᖃᐅᑎᓕᕐᖔᖓ ᐋᒡᒑᖃᑦᑕᖅᑕᒥᓖᓐᓂᓐᓇ, ᐊᔾᔭᐃᑦ. ᐅᖃᓕᖅᑐᖓ ᖃᓄᖅ ᐊᖏᓲᖑᒐᔅᓯ ᐅᖃᖅᑐᓂ, ᐋ. ᐊᓱᓕ 
ᑕᐃᒫ ᑕᕝᕙ ᐃᓕᔪᑎᒋᕕᔾᔪᐊᓚᐅᖅᓯᒪᔭᕋ ᒪᒥᐊᕕᒋᔾᔪᐊᓚᐅᖅᓯᒪᔭᕋ ᑕᐃᓐᓇ ᐃᓐᓇᑯᓗᒃ ᐃᓇᑦᑎᓇᓱᑉᐸᑦᑐᖅ. 
ᐅᒡᒍᐊᕇᓐᓇᖅᑕᕋ ᐅᓪᓗᒥᒧᑦ, ᐊᓂᒃᑲᒃᑯ ᑕᕝᕙ ᐊᑲᐅᓯᕗᖓ. ᑕᐃᓐᓇ ᓴᓪᓕᕐᒥᐅᖅ ᒪᓕᑦᑐᒍ. 
 
ᐄ, ᑕᐃᒫ ᐊᔾᔨᒌᖏᑦᑐᓂᑦ ᐃᓄᐃᓐᓇᐅᒐᓗᐊᖅᑐᑕ ᐃᓕᖅᑯᓯᖃᒐᓚᒃᑲᑦᑕ ᒪᑐᐃᖓᒃᑲᓐᓂᕆᐊᖃᖅᑐᑕ. ᑖᓐᓇ 
ᐃᓕᔾᔪᑎᒋᒃᑲᓐᓂᓚᐅᖅᓯᒪᒻᒥᔭᕋ ᐊᒻᒪᓗ ᖁᕕᐊᒋᓪᓗᒍ ᐊᓂᑦᑐᓐᓇᕋᒃᑯ ᐅᓪᓗᒥ. ᖁᔭᓐᓇᒦᒃ ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᖁᔭᓐᓇᒦᒃ ᒥᔅᑕ ᐅᑲᓕᖅ. ᒪᓕᒐᓕᐅᖅᑏᑦ ᐅᖃᐅᓯᖏᑦ. (ᑐᓵᔨᒃᑯᑦ) ᑲᑎᒪᔾᔪᑎᒃᓴᖅ 4: ᑭᐅᔾᔪᑏᑦ 
ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᓄᑦ. ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ ᐳᓛᕆᐊᖅᓯᒪᔪᓂᑦ. ᑲᑎᒪᔾᔪᑎᒃᓴᖅ 6: 
ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐃᖃᓗᐃᑦ ᐱᖓᓐᓇᖓᓄᑦ, ᒥᔅᑕ ᐅᑲᓕᖅ 
 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 
ᐊᐱᖅᑯᑦ 455 - 3(2): ᕿᓪᓚᔪᑭᐊᑦ ᐊᑐᖅᑕᐅᕙᓐᓂᖏᑦ ᓄᓇᕘᒥ (ᐅᑲᓕᖅ) 
 
ᐅᑲᓕᖅ: ᖁᔭᓐᓇᒦᒃ ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᓄᑖᖑᖏᑦᑐᖅ ᐊᐱᖅᑯᑎᒋᔪᒪᓕᕐᒥᔭᕋ, ᖃᐅᔨᒪᔭᕋ 
ᐅᖃᖅᑎᑦᑎᔩ ᐃᓕᓐᓄᑦ ᐊᐱᖅᑯᑎᒋᖃᑦᑕᓚᐅᖅᓯᒪᔭᐃᑦ. 
 
ᑕᒪᒃᑯᐊ ᕿᓪᓚᓗᑭᐊᖅ ᐊᑐᖅᑕᐅᕙᑦᑐᑦ ᓂᐅᕕᕐᕕᓐᓂᑦ ᑖᓐᓇ. ᐃᓕᑉᐸᓪᓕᐊᒐᑦᑕᐃᓛᒃ ᑕᒪᒃᑯᐊ 
ᓄᖑᓐᓇᓵᕕᔾᔪᐊᐸᑦᑐᑦ ᐃᓚᖏ 100 ᐃᓛᓘᓐᓃᑦ 1,000-ᓂ ᐊᕐᕌᒍᓂᑦ, ᑕᒫᓂ ᓄᓇᒦᖏᓐᓇᕈᓐᓇᖅᑐᑎᑦ. ᐊᒻᒪᓗ 
ᑕᐃᒫᒃ ᒥᑭᓪᓕᒋᐊᒃᑲᓐᓂᕈᓐᓇᖅᑐᑎᑦ, ᒥᑭᔫᑎᑯᓘᓕᖅᑎᓪᓗᒋᑦ ᓂᕆᔭᐅᔪᓐᓇᖅᑐᑎᑦ ᐆᒪᔪᓄᑦ, ᐃᖃᓗᓐᓄᑦ 
ᑕᒪᒃᑯᓄᖓᓗ ᑎᒻᒥᐊᓄᑦ, ᑕᒻᒪᐅᑕᐅᓪᓗᑎᒃ ᓂᕿᐅᓱᒋᔭᐅᓪᓗᑎᑦ. ᑖᒃᑯᓄᖓ ᐋᓐᓂᐊᓕᕈᑕᐅᒋᓪᓗᑎᑦ 
ᓂᕿᒋᕙᑦᑕᑎᓐᓄᑦ. ᑕᒪᓐᓇ ᓱᓕ ᐅᐸᑉᐸᓪᓕᐊᖏᓐᓇᑦᑎᒍᑦ ᐅᐸᓛᖅᑕᕗᑦ ᖃᐅᔨᒪᔭᕗᑦ, ᑕᐃᒫᒃ 
ᐃᓕᖅᑯᓯᖃᖅᓯᒪᒻᒪᑦ ᖃᓪᓗᓈᓂᑦ. 
 
ᑖᓐᓇ ᐊᐱᕆᒃᑲᓪᓕᕈᒪᔭᕋ ᒥᓂᔅᑕᐅᔪᖅ, ᑕᒪᒃᑯᐊ ᐃᓚᖏᑦ ᓂᐅᕕᕐᕖᑦ ᖁᕕᐊᒋᕕᔾᔪᐊᑕᒃᑲ ᐊᑐᖅᐸᓕᖅᑐᑦ 
ᓄᖑᓴᕋᐃᓐᓂᖅᓴᓂᑦ ᐊᒻᒪᓗ ᑕᒪᐅᖓ ᐃᓚᓕᒋᐅᔭᐅᑐᐃᓐᓇᕈᓐᓇᖅᑐᓂᑦ ᓄᓇᒧᑦ. ᑕᒪᒃᑯᓂᖓ 
ᐊᑐᖅᐸᓪᓕᐊᓕᕐᖓᑕ. ᑭᓯᐊᓂ ᓱᓕ ᐃᓚᖏᑦ, ᖃᑦᑏᓐᓇᐅᓂᖅᓴᐅᓕᖅᑐᒐᓗᐊᑦ ᑕᒪᒃᑯᓂᖓ 
ᓄᖑᒍᓐᓇᖏᑦᑐᐊᓗᓐᓂᒃ ᐊᑐᕋᓱᒻᒪᑕ: 
 
ᖃᓄᒃᑲᓂᕐᓕ ᑖᓐᓇ ᒥᓂᔅᑕ ᐊᕙᑎᓕᕆᔨᒃᑯᓐᓄᑦ ᐅᖃᐅᔾᔪᐃᒋᐊᒃᑲᓐᓂᕈᓐᓇᕋᓗᐊᖅᑲᖃᐃ ᐃᓛᓪᓘᓐᓃᑦ 
ᓄᖅᑲᐅᒪᑎᓪᓗᒍ ᑕᒪᓐᓇ ᐊᑐᖃᑦᑕᕐᓂᖅ ᕿᓪᓘᔭᓂᒃ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐅᑲᓕᖅ. (ᑐᓵᔨᒃᑯᑦ) ᒥᓂᔅᑕ ᐊᕙᑎᒥᐅᑕᓕᕆᔨᒃᑯᓐᓄᑦ, ᑖᓂᐅᓪ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᐅᖃᐅᓯᖃᑦᓯᐊᖅᐳᖅ, 
ᐊᐱᖅᑯᑎᖃᑦᓯᐊᖅᐳᖅ ᐅᖃᐅᓯᕆᖃᑦᑕᖅᓯᒪᓪᓗᑎᒍᓪᓗ. 
 



ᐅᓪᓗᑐᐃᓐᓇᖅ, ᐅᑐᐱᕆ 22, 2010 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᖃᐅᔨᒪᓗᒃᑖᕋᑦᑕ ᑕᐃᒪᓐᓇ ᐊᑲᐅᖏᓕᐅᕈᑎᖃᕋᑦᑕ ᓄᓇᓕᓕᒫᓂ ᑕᒪᒃᑯᓂᖓ. ᐊᒻᒪᓗᒃᑕᐅᖅ ᐊᑦᑕᑯᑦ ᑕᒪᒃᑯᐊ 
ᓇᒧᑐᐃᓐᓇᖅ ᑎᒃᑕᐅᖃᑦᑕᖅᖢᑎᒃ, ᑕᕆᐅᕐᒧᓪᓗ, ᓄᓇᒧᓪᓗ. ᐱᒻᒪᕆᐅᓪᓗᓂᓗ ᑕᒪᓐᓇ ᕿᒥᕐᕈᑦᓯᐊᕐᕆᐊᖃᕋᑦᑎᒍ 
ᕿᒥᕐᕈᓪᓗᑎᒍᓪᓗ. 
 
2008-ᖑᑎᓪᓗᒍ, ᐅᖃᖅᑏ, ᑖᒃᑯᐊ ᐊᕙᑎᒥᐅᑕᓕᕆᔨᒃᑯᑦ ᑕᐃᒪᓐᓇ ᐊᑦᑕᑯᑦᑕᐃᓕᖃᕐᓂᕐᒧᑦ ᐱᓕᕆᐊᖃᓚᐅᕐᒪᑕ 
ᑕᒪᒃᑯᓂᖓ ᖃᓪᓗᓈᖅᑕᓂᒃ ᐴᒃᓴᖃᖃᑦᑕᓕᖅᖢᑎᒃ. ᑕᐃᒃᓱᒪᓂ ᑎᓴᒪᓂᒃ ᑐᓂᐅᖅᑲᐃᖃᑦᑕᓚᐅᕐᕋᑦᑕ 
ᐃᒡᓗᖃᑦᑐᓄᑦ. 9200 ᑖᒃᑯᐊ ᑐᓂᐅᖅᑲᑦᑕᐅᓚᐅᖅᖢᑎᒃ ᓄᓇᕗᒻᒥᐅᓄᑦ ᐴᒃᓴᐃᑦ ᓂᐅᕕᐊᒃᓴᓄᑦ. ᑕᒪᓐᓇ 
ᑲᔪᓯᑦᑎᐊᖅᐳᖅ ᐊᒻᒪᓗᒃᑕᐅᖅ ᑖᒃᑯᐊ ᐴᒃᓴᐃᑦ ᐊᑐᖅᑕᐅᖃᑦᑕᖅᖢᑎᒃ ᓄᓇᓕᓐᓂ. ᑎᓕᐅᖅᖢᒋᓪᓗ ᑕᒪᒃᑯᐊ 
ᑭᒃᑯᑐᐃᓐᓇᐃᑦ ᑕᒪᒃᑯᓂᖓ ᓱᕈᕈᓐᓇᖏᑦᑐᓂᒃ, ᐃᓛᒃ, ᐊᑐᖃᑦᑕᖁᓪᓗᒋᑦ ᖃᓪᓗᓈᖅᑕᓂᒃ.  
 
ᐄ, ᐊᒻᒪᒃᑕᐅᖅ ᖃᐅᔨᒪᕗᒍᑦ ᑕᒪᒃᑯᐊ ᓇᒻᒥᓂᖁᑎᒋᔭᐅᔪᑦ ᐊᑐᖅᑎᑦᑎᖃᑦᑕᓚᐅᕐᒪᑕ ᐊᑐᖅᑕᐅᑲᓐᓂᕈᓐᓇᖅᑐᓂᒃ 
ᐴᒃᓴᓂᒃ. ᐄᓛᒃ ᑕᒫᓐᓇ ᑲᑎᒪᔨᐅᔪᒧᑦ ᐊᖏᖅᐳᖓ ᑕᒪᓐᓇ ᑎᓕᐅᕈᑎᒋᔭᕆᐊᖃᕋᑦᑎᒍ ᓇᒻᒥᓂᖁᑎᒋᔭᐅᔪᓄᑦ 
ᑕᐃᒪᐃᓕᐅᕐᓂᐊᖅᐳᖓ. ᑕᒪᓐᓇ ᐱᒻᒪᕆᐅᒻᒪᑦ ᐊᒻᒪᓗᒃᑕᐅᖅ ᑲᒪᒋᔭᖃᕆᐊᖃᕋᑦᑕ ᑕᒪᑐᒥᖓ ᕼᐋᒻᓚᒃᑯᓪᓗ, 
ᑭᒃᑯᑐᐃᓐᓇᐃᓪᓗ ᑕᒪᒃᑯᓂᖓ ᐊᑐᖅᑕᐅᑲᓐᓂᕈᓐᓇᖅᑐᓂᒃ ᐴᒃᓴᖃᖃᑦᑕᖁᓪᓗᒋᑦ ᓇᒻᒥᓂᖁᑎᒋᔭᐅᔪᓪᓗ 
ᑕᒪᒃᑯᓂᖓ ᐊᑐᖃᑦᑕᖁᓪᓗᒋᓪᓗ.  
 
ᐄ, ᐊᒻᒪᓗ ᑕᒪᓐᓇ ᐃᓱᐃᓕᐅᕈᑕᐅᔪᖅ. ᐊᑦᑕᖅᑕᐃᓕᒪᓂᕐᒧᑦ ᑕᒪᓐᓇ ᑲᒪᒋᔭᐅᓂᐊᖅᐳᖅ ᐅᕙᑦᑎᓐᓂᒃ 
ᐱᓕᕆᖃᑎᖃᓪᓗᑎᒃ ᓄᓇᕗᑦ ᒐᕙᒪᓕᕆᔨᒃᑯᑦ ᐱᔨᑦᓯᕋᖅᑎᓪᓗ.  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᒥᓂᔅᑕ. ᓯᕗᓪᓕᖅᐹᖅ ᐊᐱᖅᑯᑦ, ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᒫᒃ ᐅᕙᒍᑦ ᖃᓪᓗᓈᑎᑑᕈᓐᓇᖅᑐᒍᑦ ᐊᒻᒪᓗ ᖃᕋᓴᐅᔭᒃᑯᑦ 
ᖃᐅᔨᓴᕈᓐᓇᖅᑐᒍᑦ ᐃᓕᑉᐸᓪᓕᐊᒐᑦᑕᓕ ᑕᒪᒃᑯᓂᖓ, ᐃᒫᒃ ᕿᓕᖁᔭᓂᒃ ᑕᐅᕗᖓᓖᒫᕌᓗᒃ ᓱᕈᐃᓂᐊᖅᑐᓂᒃ 
ᐃᓕᔾᔫᒥᓯᒪᓕᕋᑦᑕ. 
 
ᑕᒪᓐᓇ ᑭᓯᐊᓂ ᑕᒪᒃᑯᐊ ᐅᓄᖅᑐᒻᒪᕆᑯᓗᐃᑦ ᐃᓄᐃᑦ ᖃᓪᓗᓈᑎᑑᕈᓐᓇᖏᑦᑐᖅ ᐃᓕᓐᓂᐊᖅᑎᑕᐅᓯᒪᖏᒻᒪᑕ 
ᑕᒪᒃᑯᐊ ᐊᑐᖅᐸᑦᑕᖏᑦ, ᐃᒫᒃ, ᓱᕉᑕᐅᕕᔾᔪᐊᕐᖓᑕ ᐊᕙᑎᑦᑎᓐᓄᑦ. ᑖᒃᑯᐊ ᐃᓇᒋᐊᒃᑲᓐᓂᕈᒪᔭᕋᓗᐊᒃᑲ 
ᐊᕙᑎᓕᕆᔨᒃᑯᑦ ᐃᒫᖃᐃ ᖃᐅᔨᒋᐊᖅᑎᑎᒃᑲᓐᓂᕈᑦᓯ ᑕᒪᒃᑯᐊ ᑕᕝᕙ ᐊᑐᖅᑕᐅᔪᑦ ᓄᖑᒍᓐᓇᖏᑦᑐᐊᓗᐃᑦ 
ᐃᒋᑕᐅᑐᐃᓐᓇᓂᐊᕐᒥᔪᑦ ᐊᕙᑎᑯᓗᒃᑎᓐᓄᑦ ᓱᕈᐃᔾᔪᑕᐅᓪᓗᑎᒃ. 
 
ᐃᒫᒃ, ᖁᐊᖅᓵᖅᑐᐊᓘᕙᒻᒪᑕ ᐃᓅᖃᑎᕗᑦ ᑕᑯᒐᐃᒻᒪᑕ ᐅᖅᓱᐊᓗᐊᓗᒻᒥᒃ ᑯᕕᔭᐅᕙᑦᑐᓂᒃ. ᑖᒃᑯᐊ ᑕᕝᕙ ᕿᓕᑯᔮᑦ 
ᐅᖅᓱᐊᓗᐃᑦ, ᐅᖅᓱᐊᓗᒻᒥᒃ ᓴᓇᔭᐅᓯᒪᔪᑦ. ᐃᒋᑕᐅᑐᐃᓐᓇᓂᐊᕐᒥᔪᑦ ᐊᕙᑎᑦᑎᓐᓄᑦ. ᑕᕝᕙ ᓱᕈᖅᐸᓪᓕᐊᔭᕗᑦ 
ᓇᒻᒥᓂᖅ ᐊᕙᑎᑯᓗᑉᐳᑦ. ᑕᐃᒫᒃ ᐃᓕᓐᓂᐊᖅᑎᑕᐅᒃᑲᓐᓂᕆᐊᖃᑦᑑᔮᕋᓗᐊᕐᖓᑕ ᐃᓅᖃᑎᕗᑦ. ᑖᓐᓇ ᒥᓂᔅᑑᔪᖅ 
ᐊᐱᕆᒃᑲᓐᓂᕈᒪᔭᕋ ᐸᕐᓇᐸᓪᓕᐊᒻᒪᖔᑕ ᐃᓕᓐᓂᐊᕐᕈᑎᔅᓴᑲᓐᓂᕐᓂᒃ ᐃᓅᖃᑎᑦᑎᓐᓄᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐅᑲᓕᖅ. ᒥᓂᔅᑕ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑕᒪᓐᓇ ᐱᓕᕆᐊᕐᕆᔭᐅᓯᒪᔪᖅ 
ᐊᑦᑕᖅᑕᐃᓕᒪᓂᕐᒧᑦ ᑕᒪᒃᑯᓂᖓ ᓱᕈᕈᑕᐅᕙᑦᑐᓂᒃ. ᑕᒪᒃᑭᐊ ᐴᒃᓴᐃᑦ ᓂᐅᕕᐊᒃᓴᓄᑦ ᑐᑭᓯᐊᒍᑎᔅᓴᓂᒃ 
ᓴᖅᑭᑎᑦᑎᓚᐅᖅᑐᒍᑦ ᐃᓄᒃᑎᑐᑦ ᖃᓪᓗᓈᑎᑐᓪᓗ ᑎᑎᕋᖅᓯᒪᔪᓂᒃ. ᑕᐃᒪᓐᓇᑦᑕᐅᖅ ᑐᓴᖅᑎᑲᓐᓂᕈᑦᑎᒍ 
ᖃᓪᓗᓈᑎᑐᑦ, ᐃᓄᒃᑎᑐᓪᓗ ᑐᓴᖅᑎᑲᓐᓂᓂᐊᖅᑕᕗᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ. ᑐᖏᓕᖓ ᐊᐱᖅᑯᑦ, ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᒫᖏᓛᒃ ᐃᖅᑯᓕᖅᑲᐅᒐᒪ ᐃᓚᖏᑦ ᐅᓄᕐᓂᖅᓴᐅᓕᖅᑐᑦ ᑖᒃᑯᓂᖓ 
ᓄᖑᓲᓂᒃ ᕿᓪᓗᑭᔮᓂᒃ ᐊᑐᓕᖅᑐᑦ ᑕᒫᓂ ᐃᖃᓗᓐᓂ. ᑖᓐᓇ ᖁᕕᐊᒋᕕᔾᔪᐊᖅᑕᕋ ᑕᑯᒥᓇᖅᑐᓂ. ᐊᒻᒪᓗ ᑖᒃᑯᐊ 
ᓇᒻᒥᓂᓖᑦ ᐅᖃᐅᔾᔪᒋᐊᖅᐸᑦᑐᒋᑦ. ᐊᑏ ᑕᐃᒪᐃᖏᓐᓇᕆᔅᓯ ᑕᑯᔅᓴᐅᑎᔅᓯᐊᕋᓱᔅᓯᐅᒃ ᑕᒪᓐᓇ ᐊᑐᑦᑎᐊᕐᓂᖅ 
ᖁᕝᕕᔅᓵᓗᓐᓂᑦ ᑕᒪᒃᑯᓂᖓ. ᑕᐃᒫᒃ ᑖᒃᑯᐊᓗ ᐊᑭᑐᓂᖅᓴᓂᑦ ᓂᐅᕕᖅᐸᑦᑐᑎᑦ ᓇᒻᒥᓂᖅ. ᑕᐃᒫᒃ ᑕᕝᕙ 

ᐊᑭᑦᑐᕆᐊᕈᑎᒃᑲᓂᕐᓂᑦ ᐊᑐᕋᓗᐊᖅᑐᑎᑦ ᑭᓯᐊᓂ ᐊᕙᑎᒥᓂᒃ ᐃᓱᒫᓗᒻᒥᒐᒥᑦᑕᐅᖅ ᑕᐃᒫᒃ ᐱᔪᑦ 
ᑕᐃᒪᐃᒃᑲᓗᐊᖅᑎᓪᓗᒍ. 
 
ᑖᓐᓇ ᒥᓂᔅᑐ ᐊᐱᕆᒋᐊᒃᑲᓐᓂᕈᒪᔭᕋ ᑖᒃᑯᐊ ᓂᐅᕕᕐᕕᓕᒫᑦ ᐊᑐᓕᖅᑎᑎᐊᒻᒪᕆᑉᐸᑕ ᑕᐃᒪᐃᑦᑐᓂᑦ 
ᐊᔾᔨᒌᔾᔫᒥᔪᓂᑦ ᐊᑭᓂᑦ ᒪᓕᓐᓂᐊᕐᖓᑕ. ᑕᐃᒫᒃ ᑖᒃᑯᐊ ᐃᒫᒃ ᖁᕕᐊᓲᓯᐊᖅᑑᔮᑐᐃᓐᓇᕐᖓᑕ ᐊᑭᑭᓐᓂᖅᓴᓂᑦ 
ᓱᕈᐃᔨᖅᔪᐊᓂᑦ ᐊᑐᕋᓱᑦᑎᓪᓗᒋᑦ ᐅᓪᓗᒥ ᐊᑐᖅᑕᑎᓐᓂ. ᖁᔭᓐᓇᒦᒃ ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ ᒥᔅᑐ ᐅᑲᓕᖅ. ᒥᓂᔅᑐ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᐊᖏᖃᑎᒋᑦᑎᐊᖅᐸᕋ ᒪᓕᒐᓕᐅᖅᑎ ᑕᒪᓐᓇ 
ᐱᒻᒪᕆᐅᒻᒪᑦ. ᑕᒪᒃᑯᐊ ᓱᕈᕈᓐᓇᖅᑐᑦ ᕿᓪᓚᔪᑭᐊᑦ ᐊᑐᖅᑕᐅᖃᑦᑕᕈᓐᓃᖅᐸᑕ ᐱᐅᓂᓴᐅᒐᔭᖅᐳᖅ 
ᑕᐃᒪᐃᓕᐅᕋᓱᒃᑲᑦᑕ ᐊᒻᒪᓗᑦᑕᐅᖅ ᐊᒃᓱᕉᑎᖃᕐᓂᐊᖅᐳᖓ ᑕᒪᒃᑯᐊ ᓇᒻᒥᓂᖅ ᐱᓕᕆᕕᖃᖅᑐᑦ ᓄᓇᕗᒥ 
ᑕᐃᒪᓐᓇᒃ ᑕᒪᒃᑯᓂᖓ ᐊᑐᖁᓐᖏᓪᓗᒋᑦ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ ᒥᓂᔅᑐ. ᐱᖓᔪᐊᑦ ᐊᒻᒪ ᑭᖑᓪᓕᖅᐹᖅ ᐃᓚᒋᐊᕈᑦ, ᒥᔅᑐ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ ᐅᖃᖅᑎᑦᑎᔩ. ᑕᐃᒃᑯᐊᖏᓛᒃ ᐅᐱᒋᕕᔾᔪᐊᖅᓯᒪᒐᒃᑭᑦ ᐃᒫᒃ ᐊᖏᔪᐊᓘᓐᖏᑦᑑᒐᓗᐊᑦ 
ᓇᒻᒥᓂᓕᑯᓗᐃᑦ ᐊᔅᓱᕈᐃᓐᓇᖅᑐᑦ ᒪᑭᒪᓇᓱᑦᑐᑎᑦ ᑕᐃᒫᒃ ᕿᓪᓗᑭᔮᓂᑦ ᓄᖑᑦᑎᐊᕈᓐᓇᖅᑐᓂᑦ ᐊᑐᕋᓱᑦᑐᑦ 
ᐊᑭᑐᓂᖅᓴᐅᒐᓗᐊᖅᑎᓪᓗᒍ. ᑕᐃᒫᒃ ᑖᒃᑯᐊ ᖁᕕᐊᒋᓪᓗᒋᑦ ᐃᓕᓴᕆᔭᐅᔾᔫᒥᖁᔭᕋᓗᐊᒃᑲ ᓯᕗᓂᑦᑎᓐᓂᖃᐃ ᑖᓐᓇ 
ᐊᕙᑎᓕᕆᔨᒃᑯᑦ ᓇᓗᓇᐃᖅᓯᖃᑦᑕᕈᓐᓇᖅᑲᑦ. 
 
ᑖᒃᑯᐊ ᑕᕝᕙ ᓇᒻᒥᓂᓖᑦ ᐊᕙᑎᑦᑎᓐᓂᒃ ᐃᓱᒫᓗᑦᑎᐊᖅᑐᑎᑦ ᑕᑯᒥᓇᖅᑐᒥᒃ ᐃᓕᓴᕆᔭᐅᔾᔪᑎᒥᒃ ᑐᓂᓯᖃᑦᑕᖅᑲᑦ 
ᐃᒫᒃ ᖃᐅᔨᑎᑕᐅᕙᒃᑲᑦᑕ ᓇᒻᒥᓂᓕᓐᓂᑦ ᐃᒫᒃ ᐊᔪᓐᖏᓐᓂᖏᓐᓂᑦ ᓇᓪᓕᐊᓐᓄᑐᐃᓐᓇᖅ ᐱᔪᒥᓇᖅᑐᓂᑦ. ᑖᓐᓇ 
ᐃᓇᒋᐊᒃᑲᓐᓂᕈᒪᔭᕋᓗᐊᕋ ᒥᓂᔅᑑᔪᖅ ᓇᒻᒥᓂᓕᓐᓂᑦ ᐃᓕᓴᖅᓯᖃᑦᑕᕈᓐᓇᖅᑲᑦ ᐊᕙᑎᑦᑎᓐᓂ ᐱᐅᓕᓇᓱᑦᑐᒥᒃ. 
ᑖᓐᓇ ᐱᔪᒥᓇᖅᑑᔮᕋᔭᖅᑕᕗᑦ ᓯᕗᓂᑦᑎᓐᓂ ᐃᓇᒋᐊᒃᑲᓐᓂᕈᒪᔭᕋ ᒥᓂᔅᑑᔪᖅ. ᖁᔭᓐᓇᒦᒃ ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ ᒥᔅᑐ ᐅᑲᓕᖅ. ᒥᓂᔅᑐ ᓯᐅᑦᓴᒃ. 
 
ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᐄᓚᕆᒃ ᑕᐃᒪᓐᓇᒃ ᑖᒃᑯᐊ ᐅᖃᐅᓯᕆᔭᖏᑦ 
ᑲᑎᒪᔨᐅᔫᑉ ᐃᓱᒪᖅᓴᖅᓯᐅᕈᑎᒋᓂᐊᖅᐸᕗᑦ ᐃᓕᑕᕆᓗᒋᓪᓗ ᑕᒪᒃᑯᐊ ᓇᒻᒥᓂᖅ ᐱᓕᕆᕕᖃᖅᑐᑦ. ᑕᐃᒪ 
ᓄᓇᕗᒥᐅᑦ ᑎᓕᐅᕈᒪᔭᒃᑲ ᑕᒪᒃᑯᓂᖓ ᐴᒃᓴᓂᑦ ᑐᓂᐅᖅᑲᐅᑕᐅᓚᐅᖅᑐᓂᑦ ᐊᑐᖃᑦᑕᖁᓪᓗᒋᑦ. ᑕᒪᒃᑯᐊᓗ 
ᐅᖃᓪᓚᕝᕕᒋᓗᒋᑦ ᓇᒻᒥᓂᖅ ᐱᓕᕆᕕᖃᖅᑐᑦ ᑕᒪᒃᑯᓂᖓ ᐊᑐᖃᑦᑕᖁᓐᖏᓪᓗᒋᑦ ᕿᓪᓚᔪᑭᐊᓂᑦ 
ᓱᕈᕈᑕᐅᒍᓐᓇᖅᑐᓂᑦ ᐊᕙᑎᒥᐅᑕᑦᑎᓐᓄᑦ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ. ᐱᖓᔪᐊᑦ ᐊᒻᒪ ᑭᖑᓪᓕᖅᐹᖅ ᐃᓚᒋᐊᕈᑦ, ᒥᔅᑐ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ ᐅᖃᖅᑎᑦᑎᔩ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᖃᒪᓂᑦᑐᐊᖅᒧᑦ, ᒥᔅᑕ ᐊᐅᐸᓗᒃᑐᖅ. 
 
ᐊᐱᖅᑯᑦ 456 - 3(2): ᓄᖑᔪᐃᑦᑐᓕᕆᓂᖅ ᓄᓇᕘᒥ (ᐊᐅᐸᓗᒃᑐᖅ) 
 
ᐊᐅᐸᓗᒃᑐᖅ: ᒪ’ᓇᐅᔪᑎᑦ ᐅᖃᖅᑎᑦᑎᔩ ᐊᒻᒪᓗ ᐅᑉᓛᒃᑰᖅᐸᒋᑦ. ᖃᒪᓂᑦᑐᐊᕐᒥᐅᑕᐃᑦᑕᐅᖅ ᑕᕝᕙᐅᕗᑏᖅᐸᒃᑲ 
ᐅᑉᓗᖃᑦᑎᐊᕐᓂᐊᖅᐳᑦ. ᐱᒋᐊᖅᑳᖅᑎᓐᓇᖓ ᑕᐃᓐᓇ ᒥᓂᔅᑐ ᑰᓕ ᑎᑎᕋᕐᕕᒋᔭᔪᖅ ᒪᐅᕇᓐ ᑕᒑᖅ ᑯᓱᓪᓗᐊᖅ 
ᐊᕝᕙᕆᒐᒃᑯ ᖁᕕᐊᓇᑯᓃ ᐃᓕᓐᓂᒃ ᑖᑉᓱᒥᖓ ᑐᒃᓯᕋᖅᐸᓪᓕᐊᒻᒪᑦ. 
 
ᐃᓄᐃᑦ ᖃᐅᔨᒪᔭᑐᖃᖏᑦ ᐊᑐᖅᖢᒍ ᐊᑦᑕᕋ ᐅᖃᓚᐅᖅᓯᒪᒐᒥ ᖃᑉᓗᓈᑐᓐᖒᖅ ᖃᐅᔨᔫᓂᐊᕐᒪᓐᖒᖅ ᐅᕙᒻᓂᒃ 
ᕼᐃᓚᖅᑐᓂᖅᕼᐊᐅᓕᕐᒪᑦ ᓇᓗᓇᓐᖏᒻᒪᑦ ᑕᐃᒻᓇ ᐊᕝᕙᕋ. 

(ᑐᓵᔨᑎᒍᑦ) ᖁᔭᓐᓇᒦᒃ ᐅᖃᖅᑏ. ᐊᐱᖅᑯᑎᒃᓴᖃᖅᑐᖓ ᓯᕗᓕᖅᑎᒧᑦ ᑖᒃᑯᓂᖓ ᐊᐱᖅᑯᑎᒋᓚᐅᖅᓯᒪᔭᒃᑲ 
ᐊᐱᕆᒃᑲᓐᓂᖁᔭᒃᑲ ᑖᒃᑯᐊ ᑐᒃᓯᕋᐅᑎᑦ ᐊᑎᓕᐅᖅᓯᒪᔪᑦ ᔫᓂᒥ ᐱᓚᐅᖅᑕᒃᑲ ᐱᔾᔪᑎᒋᓪᓗᒋᑦ ᓄᖑᔪᐃᑦᑐᓕᕆᓂᕐᒧᑦ 
ᐅᔭᕋᓐᓂᐊᕐᓂᖅ ᓄᓇᕗᒥ. ᑕᐃᒪ ᑭᐅᔭᐅᒍᒪᓂᐊᖅᐳᖓ ᑭᒡᒐᑐᕐᓗᒋᑦ ᓂᕈᐊᖅᑎᖁᑎᒃᑲ. 
 
ᐱᓇᓱᐊᕈᓯᕐᒥ ᑕᕝᕙ ᖃᐅᔨᒪᒐᑦᑎ ᑖᒃᑯᐊ ᖃᐅᔨᒪᑎᓂᑦ ᖃᐅᔨᓴᖅᑎᑦᑎᓂᐊᕐᒪᑕ ᓄᓇᕗᑦ ᒐᕙᒪᒃᑯᖏᑦ 
ᐅᔭᕋᓐᓂᐊᕐᓂᐅᑉ ᒥᒃᓵᓄᑦ ᓄᖑᔪᐃᑦᑐᓂᑦ. ᓇᓪᓕᐊᓐᓂᒃ ᓄᓇᓕᓐᓂᑦ ᑕᐃᒪᓐᓇᒃ ᑲᑎᒪᑎᑦᑎᓂᐊᖅᐸ ᖃᖓᓗ 
ᐅᓪᓗᓂᑦ ᑲᑎᒪᑎᑦᑎᓂᐊᖅᐸ? ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐊᐅᐸᓗᒃᑐᖅ. ᓯᕗᓕᖅᑎ ᐄᕙ ᐋᕆᐊᒃ. 
 
ᓯᕗᓕᖅᑎ ᐄᕙ ᐋᕆᐊᒃ: ᐊᒻᒪᑦᑕᐅᖅ ᐅᓪᓛᒃᑰᕆᕙᒃᑲ ᐃᖃᓗᐃᑦ ᑲᓇᓐᓇᖓᓂᕐᒥᐅᑦ ᐊᒻᒪᓗ ᐃᖃᓗᒻᒥᐅᑦ 
ᓄᓇᕗᒻᒥᐅᓪᓗ. 
 
ᖁᔭᓐᓇᒦᒃ ᑖᒃᓱᒥᓐᖓ ᐊᐱᕆᒐᕕᖓ ᓂᕈᐊᖅᑕᐅᓯᒪᖃᑏᒃ. ᑖᓐᓇ ᐊᐅᓚᓂᕆᓂᐊᖅᑕᖓ ᖃᐅᔨᓴᕐᓂᐅᓂᐊᖅᑑᑉ 
ᐋᖅᑭᑦᑕᐅᓯᒪᓕᖅᑐᖅ ᖃᓄᐃᓕᖓᓗᓂ ᐋᖅᑭᒃᓯᒪᓂᐊᕐᒪᖔᖅ. ᑕᐃᒪᓐᓇᒃ ᓈᒪᓪᓚᕆᓐᓂᐊᕐᒪᖔᖅ 
ᖃᐅᔨᓴᖅᑕᐅᓱᖓᑐᐃᓐᓇᓕᖅᑐᖅ ᐱᔭᕇᖅᑕᐅᓯᒪᓕᖅᑐᖅ. 
 
ᑕᐃᒪᓕ ᑕᒫᓂ 2011 ᐱᒋᐊᕐᓂᖓᓂ ᑖᒃᑯᐊ ᖃᐅᔨᓴᕆᐊᕐᓂᐊᖅᑐᑦ. ᐊᒻᒪᓗ ᐅᑯᓇᓂ ᓄᓇᓃᓐᓂᐊᖅᑐᑦ, 
ᕿᑭᖅᑖᓗᒻᒥ, ᑭᕙᓪᓕᕐᒥ ᐊᒻᒪᓗ ᕿᑎᕐᒥᐅᓂ. ᑖᒃᑯᐊ ᓄᓇᐃᑦ ᐊᕕᑦᑐᖅᓯᒪᔪᑦ ᐱᖓᓱᑦ ᐃᓗᖏᓐᓂ 
ᖃᐅᔨᓴᖅᕕᐅᓂᐊᖅᑐᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐊᐱᖅᑯᑦ, ᒥᔅᑕ ᐊᐅᐸᓗᒃᑐᖅ. 
 
ᐊᐅᐸᓗᒃᑐᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒪ ᑖᓐᓇ ᓯᕗᓕᖅᑎ ᓇᓪᓕᐊᓐᓂᒃ ᓄᓇᓕᓐᓂᒃ 
ᑕᐃᒍᖁᖅᑲᐅᒐᓗᐊᕐᕋᒃᑯ ᐳᓚᕋᖅᕕᐅᓂᐊᖅᑐᓂᒃ, ᑲᑎᒪᕝᕕᐅᓂᐊᖅᑐᓂᒃ.  
 
ᐅᖃᖅᑏ, ᑖᓐᓇ ᑭᐅᓪᓗᓂ ᐊᐱᖅᑯᑎᒋᔭᓐᓂᒃ ᐱᖓᔪᐊᓐᓂᒃ ᑖᓐᓇ ᐋᓐᓂᐊᖃᓐᓇᖏᑦᑐᓕᕆᓂᕐᒧᑦ ᒥᓂᔅᑕ 
ᐅᖃᓚᐅᕐᒪᑦ ᐃᒪᓐᓇ ᑭᒃᑯᑐᐃᓐᓇᕐᓂᒃ ᐃᓚᐅᑎᔅᓯᖁᔨᓪᓗᓂ ᑲᑎᒪᓐᓇᐅᓂᐊᖅᑎᓪᓗᒍ. ᑕᐃᒪ ᐃᓕᑕᕆᒍᒪᔭᕋ 
ᑖᒃᑯᐊ ᐋᓐᓂᐊᖃᓐᓇᖏᑦᑐᓕᕆᔨᒃᑯᑦ ᑲᑎᒪᔨᒋᔭᖓᓂᒃ, ᑖᒃᑯᐊ ᑲᑐᔾᔨᖃᑎᒌᓄᓪᓗ ᓄᖑᔪᐃᑦᑐᓕᕆᓂᕐᒥᒃ: 
ᓯᕗᓕᖅᑎ ᐅᖃᕈᓐᓇᖅᐹ ᐋᓐᓂᐊᖃᓐᓇᖏᑦᑐᓕᕆᔨᒃᑯ ᖃᓄᖅ ᑕᒪᒃᑯᐊ ᑲᒪᒋᔭᖃᕐᓂᐊᕐᒪᖔᑕ ᓄᓇᓕᓐᓂ 
ᑲᑎᒪᑎᑦᑎᓂᐊᖅᑐᓂᒃ? ᖁᔭᓐᓇᒦᒃ ᐅᖃᖅᑏ.  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᐊᐅᐸᓗᒃᑐᖅ. ᓯᕗᓕᖅᑎ. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᒃᑯᐊ ᐅᖃᐅᓯᕆᒃᑲᓂᕐᓗᒋᑦ ᐱᖓᓱᓂ ᐊᕕᑦᑐᖅᓯᒪᔪᓂ 
ᓄᓇᓕᓐᓂ ᖃᐅᔨᓴᖅᕕᐅᓂᐊᖅᑐᑦ. ᑕᕝᕙᓂ ᐃᖃᓗᓐᓂ, ᐊᒻᒪᓗ ᖃᒪᓂᖅᑐᐊᑉ ᓄᓇᖓᓐᓂ, ᖃᒪᓂᖅᑐᐊᕐᒥ, ᐊᒻᒪ 
ᓱᓕ ᐃᖃᓗᒃᑑᑦᑎᐊᕐᒦᓛᖅᑐᐃᑦ ᑕᐃᒃᑯᐊ ᖃᐅᔨᓴᖅᑐᑦ ᑲᑎᒪᓂᐅᓂᐊᖅᑐᑦ.  
 
ᑕᐃᓐᓇᓕ ᐊᐱᖅᑯᑎᒋᒻᒥᔭᖓ ᒫᓐᓇ ᐆᑦᑑᑎᒋᓐᖑᐊᓚᐅᖅᑕᕋ ᑐᑭᓯᑦᑎᐊᓂᓐᖏᑉᐸᐅᓪᓗᑭᐊᖅ - 
ᐆᑦᑑᑎᒋᓐᖑᐊᓚᐅᕐᕋᒃᑯ ᐅᖃᕋᓱᐊᖅᑎᓪᓗᖓ - ᐊᑦᔨᒌᖏᑦᑐᑎᒍᑦ ᑕᒪᒃᑯᐊ ᖃᐅᔨᓴᕐᓂᐅᓂᐊᖅᑐᖅ 
ᐊᑐᖅᑕᐅᓂᐊᕐᒪᑕ. ᓲᕐᓗ ᒪᑯᑎᒎᓇ, ᐅᖄᓚᐅᑎᒃᑯᑦ, ᖃᕋᓴᐅᔭᒃᑯᑦ, ᐅᕝᕙᓘᓐᓃᑦ ᓇᒻᒥᓂᖅ ᐅᐸᑦᑕᐅᖃᑦᑕᕐᓗᑎᒃ. 
ᖃᕋᓴᐅᔭᒃᑯᑦ ᑕᕝᕘᓇ ᖃᕆᓴᐅᔭᒃᑯᑦ ᕿᒥᕐᕈᓇᒍᑎᒃᑯᑦ. 
 
ᐅᖃᐅᓯᕆᓇᓱᐊᓚᐅᕐᕋᒃᑯ ᑕᐃᒫᑦᑕᐅᖅ ᑖᒃᑯᐊ ᐋᓐᓂᐊᖃᓐᓇᖏᑦᑐᓕᕆᔨᒃᑯᑦ ᖃᐅᔨᓴᖅᑕᖏᓐᓂᒃ ᒫᓐᓇ ᑕᐃᒫᒃ 
ᑕᐃᒫᑎᒋᑦ ᐃᓄᓐᓂᒃ ᐊᒥᓲᓂᖅᓴᓂᒃ ᐃᓚᐅᑎᑦᑎᓇᓱᓐᓂᐊᖅᑐᒍᑦ. ᑖᒃᑯᐊ ᐋᓐᓂᐊᖃᓐᓇᖏᑦᑐᓕᕆᔨᒃᑯᑦ 
ᖃᐅᔨᓴᕋᓱᐊᕐᒪᑕ ᑕᐃᒃᑯᓂᖓ ᐊᑐᐊᒐᖏᓐᓂᒃ, ᐃᓛᒃ ᐱᖁᔭᖏᓐᓂᒃ ᐋᖅᑭᒃᓯᓇᓱᐊᖅᑎᓪᓗᒋᑦ. ᑖᒃᓱᒧᖓᓕ ᑕᒪᓐᓇ 
ᐅᔭᕋᓐᓂᐊᖅᑕᐅᖃᑦᑕᖅᑐᖅ ᓄᖑᓱᐃᑦᑐᒧᑦ ᑕᐃᒪᐃᑦᑐᒨᔾᔭᖏᑦᑐᐃᑦ ᑖᒃᑯᐊ ᐋᓐᓂᐊᖃᓐᓇᖏᑦᑐᓕᕆᓂᕐᒧᑦ 

ᖃᐅᔨᓴᖅᑕᖏᑦ. ᑖᒃᑯᐊᓕ ᒫᓐᓇ ᐋᖅᑭᒃᑕᐅᕙᓪᓕᐊᓕᑕᐃᓐᓇᖅᑐᑦ ᓄᖑᓱᐃᑦᑐᒧᑦ ᒥᒃᓵᓄᑦ 
ᖃᐅᔨᓴᕐᓂᐅᖃᑦᑕᓂᐊᖅᑐᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᓯᕗᓕᖅᑎ. ᐊᐃᑉᐹᓂᒃ ᐃᓚᒋᐊᕈᑦ, ᒥᔅᑕ ᐊᐅᐸᓗᒃᑐᖅ. 
 
ᐊᐅᐸᓗᒃᑐᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐄ, ᖃᐅᔨᒪᔪᒍᑦ ᑖᒃᑯᐊ ᐋᓐᓂᐊᖃᓐᓇᖏᑦᑐᓕᕆᔨᒃᑯᑦ 
ᐃᓚᒋᔭᐅᓂᐊᕐᒪᑕ ᐋᓐᓂᐊᖅᑕᐃᓕᒪᖁᔭᐅᓂᖏᓐᓄᑦ ᓄᓇᕗᒻᒥᐅᑕᓗᒃᑖᑦ. 
 
ᑕᒪᓐᓇ ᐃᓕᖅᑯᓯᑐᖃᕗᑦ ᒪᓕᓪᓗᒋᑦ ᐊᑯᓂᐊᓗᒃ ᑕᒫᓂᒥᐅᑕᐅᓯᒪᓕᕋᑦᑕ ᐋᓐᓂᐊᖅᑕᐃᓕᒪᓂᕐᒥᒃ ᑕᒪᒃᑯᐊ 
ᐱᓕᕆᐊᖃᕋᓱᐊᖏᓐᓇᐸᒻᒪᑕ ᑭᒃᑯᑐᐃᓐᓇᐃᑦ ᖃᓄᑐᐃᓐᓇᖅ.  
 
ᐅᖃᖅᑏ ᐊᐱᕆᒍᒪᓪᓗᖓ ᓯᕗᓕᖅᑎ ᐅᖃᓚᐅᕐᒪᑦ ᐱᖓᔪᐊᓂ ᒐᕙᒪᒃᑯᑦ ᖃᐅᔨᒪᑎᔅᓴᓂᒃ 
ᐃᖅᑲᓇᐃᔭᖅᑎᑦᑎᓂᐊᕐᒪᑕ ᖃᓄᖅ ᑕᒪᒃᑯᐊ ᓄᖑᔪᐃᑦᑐᑦ ᐊᑲᐅᖏᓕᐅᕈᑕᐅᔪᓐᓇᕐᓂᖓᓄᑦ 
ᐊᑲᐅᒍᑕᐅᒍᓐᓇᕐᓂᖓᓄᓪᓗ ᐊᑦᔨᒌᖏᒻᒪᑕ. ᐃᓚᖏᑦ ᐊᕙᑎᒥᐅᑕᓂᒃ ᓱᕐᓗ ᐃᑲᔪᖅᑐᐃᓪᓗᑎᒃ. 
ᑖᓐᓇ ᓯᕗᓕᖅᑎ ᐅᖃᕈᓐᓇᖅᐹ ᑭᒃᑯᑦ ᐃᓱᒪᓕᐅᕈᑎᖃᕐᓂᐊᖅᐸᑦ ᑕᒪᒃᑯᐊ ᖃᐅᔨᒪᑎᒋᔭᐅᓂᐊᖅᑐᑦ 
ᐃᖅᑲᓇᐃᔭᖅᑎᑖᕆᔭᐅᓂᐊᕐᓂᖏᓐᓄᑦ ᐊᐅᓚᑦᑎᔩᑦ ᒐᕙᒪᐅᖃᑎᒌᓕᕆᔨᒃᑯᓪᓗ ᐱᕙᓪᓕᐊᔪᓕᕆᔨᒃᑯᓘᓐᓃᑦ 
ᐅᕝᕙᓘᓐᓃᑦ ᐋᓐᓂᐊᖃᓐᓇᖏᑦᑐᓕᕆᔨᒃᑯᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᐊᐅᐸᓗᒃᑐᖅ. ᓯᕗᓕᖅᑎ. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᒃᑯᐊ ᐅᖃᓪᓚᖃᑦᑕᓂᐊᖅᑐᒃ ᖃᐅᔨᓴᕐᓂᐅᑉ ᐃᓗᐊᓃᑦᑐᑦ 
ᐊᑦᔨᒌᖏᑦᑑᓂᐊᖅᑐᑦ. ᑕᒪᒃᑯᐊᓗ ᖃᐅᔨᒪᓪᓚᕆᑦᑐᑦ ᓄᖑᓱᐃᑦᑑᑉ ᒥᒃᓵᓄᑦ, ᐊᒻᒪᑦᑕᐅᖅ ᐅᔭᕋᓐᓂᐊᖅᑏᑦ, 
ᐅᔭᕋᓐᓂᐊᖅᑎᓄᑦ ᑭᒡᒐᑐᖅᑐᑦ. ᐊᒻᒪᓱᓕᑦᑕᐅᖅ ᑕᒪᒃᑯᓂᖓ ᐅᔭᕋᓐᓂᐊᓂᕐᒧᑦ ᐱᓗᐊᖅᑐᒥᑦ 
ᓄᖑᐃᓱᐃᑦᑐᓕᕆᓂᕐᒧᑦ ᐃᓱᒫᓘᑎᖃᖅᑐᑦ ᓲᕐᓗ ᓄᓇᕗᒻᒥ ᒪᑭᑕᔪᓐᓇᕐᓂᖏᑦ ᑲᑎᒪᔨᖏᑦ. ᐊᒻᒪᓗᑦᑕᐅᖅ ᑖᒃᑯᐊ 
ᑲᓇᑕᓕᒫᒥᑦ ᑕᒪᓐᓇ ᓄᖑᓱᐃᑦᑐᓕᕆᓂᕐᒧᑦ - ᐃᓄᑦᑎᑑᑦᑎᐊᕋᔭᖅᑲᕋᖃᐃ ᖃᓄᖓᐃ - ᑖᓐᓇ Canadian 
Nuclear Safety Commission ᑕᐃᒃᑯᓇᖓᓪᓗ ᑐᓴᕈᒪᒐᔭᕐᒥᒐᑦᑕ.  
 
ᑖᒃᑯᐊ ᐊᔾᔨᒌᖏᑦᑐᓂᑦ ᑐᓴᕐᕕᒋᓂᐊᕋᑦᑎᒍᑦ ᐃᓗᐃᑦᑑᓇᓱᓪᓗᒍ ᓇᑭᑐᐃᓐᓇᖅ ᐃᑲᔪᓱᖅᑐᓂᑦ ᐃᑲᔪᖅᓱᖏᑦᑐᓂᓪᓗ. 
ᐊᒻᒪᓗ ᓇᒻᒥᓂᖅ ᒐᕙᒪᐅᓪᓗᑕ ᐱᓕᕆᔪᒪᖏᓇᑦᑎᒍᑦ ᓇᒻᒥᓂᖅ ᑕᒪᒃᑯᓂᖓ ᐱᓕᕆᒐᓗᐊᕈᑦᑕ ᐃᓱᒪᒋᔭᐅᒐᔭᕋᑦᑕ 
ᐅᑯᐊᓕ ᐃᑲᔪᖅᓱᑐᐃᓐᓇᖅᑐᑦ ᓇᓐᓂᐊᓂᑐᐃᓐᓇᖅ. ᑕᐃᒫᒃ ᐅᖃᐅᔾᔨᔨᒥᑦ ᑕᖅᑳᓐᖓᑦ ᑕᖅᑳᖔᖅᑐᓂᑦ 
ᖃᐅᔨᓴᖅᑎᑦᑎᓇᓱᐊᖅᐳᒍᑦ ᐃᓚᒋᖏᑕᑦᑎᓐᓂᑦ ᑭᒃᑯᑐᐃᓐᓇᕐᓄᑦ. 
 
ᑕᐃᒪ ᐊᑐᓃᑦᑎᐊᕐᓗᑎᑦ ᓴᖅᑭᑦᑎᔪᓐᓇᕋᔭᕐᖓᑕ ᖃᐅᔨᔭᒥᓐᓂ. ᑕᐃᒪᓕ ᑖᒃᑯᐊ ᖃᐅᔨᔭᖓ ᖃᐅᔨᓇᓱᐊᕐᓂᐅᑉ 
ᐃᓗᐊᓃᑦᑐᑦ ᐱᔭᕇᖅᐸᑕ ᖃᓄᖅᑑᕈᑕᐅᓛᕐᒪᑕ ᑖᒃᑯᓇᖓᑦ ᑐᓂᔭᐅᔫᓛᖅᑐᑦ ᓄᓇᕗᑦ ᒐᕙᒪᒃᑯᖏᓐᓄᑦ 
ᖃᐅᔨᔭᐅᔪᐃᑦ. ᖁᔭᓐᓇᒦᒃ ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ ᓯᕗᓕᖅᑎ. ᐱᖓᔪᐊᑦ ᑭᖑᓪᓕᖅᐹᖑᓪᓗᓂᓗ ᐃᓚᒋᐊᕈᑦ. ᒥᔅᑕ ᐊᐅᐸᓗᒃᑐᖅ 
 
ᐊᐅᐸᓗᒃᑐᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ, ᐃᒻᒪᖃ ᐅᐊᑦᑎᐊᕈᒃᑲᓐᓂᖅ ᓯᕗᓕᖅᑎᑲᖃᐃ ᐅᖃᕈᓐᓇᓂᐊᖅᐳᖅ 
ᑲᑎᒪᔨᓄᑦ ᓇᓪᓕᐊᖏᑦ ᑖᒃᑯᐊ ᐃᓱᒪᓕᐅᕈᑎᖃᓂᐊᕐᓂᖏᓐᓄᑦ ᑭᖑᓪᓕᖅᐹᒥᑦ. 
 
ᐊᐱᕆᔪᒪᔭᕋ ᓯᕗᓕᖅᑎ, ᒐᕙᒪᒃᑯᒡᒎᖅ ᑕᐃᒪᓐ ᐱᕙᓪᓕᐊᑎᑦᑎᖏᒻᒪᑕ ᐊᑐᐊᒐᐅᓂᐊᖅᑐᒥᑦ ᓄᖑᔪᐃᑦᑐᓕᕆᓂᕐᒧᑦ; 
ᑭᒃᑯᑦ ᐊᑐᐊᒐᓕᐅᓂᐊᖅᐸᑦ ᑖᒃᑯᐊ ᖃᐅᔨᒪᑎᒋᔭᐅᓂᐊᖅᐲᑦ ᐅᕝᕙᓘᓐᓃᑦ ᒐᕙᒪᒃᑯᓐᓂᑦ ᐃᖅᑲᓇᐃᔭᖅᑏᑦ? 
ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐊᐅᐸᓗᒃᑐᖅ. ᓯᕗᓕᖅᑎ ᐄᕙ ᐋᕆᐊᒃ. 

ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ ᐅᖃᖅᑎᑦᑎᔩ. ᑖᒃᑯᐊ ᖃᐅᔨᓴᖅᑕᐅᔪᑦ ᐃᑲᔫᑎᓂᐊᓪᓚᕆᒻᒪᑕ 
ᓇᓗᓇᖏᑦᑐᖅ ᖃᓄᖅ ᓄᓇᕗᒻᒥᐅᑦ ᐃᓱᒪᒻᒪᖔᑕ ᑕᒪᑐᒪ ᓄᖑᓱᐃᑦᑐᓕᕆᓂᐅᑉ ᒥᔅᓵᓄᑦ. ᐊᒻᒪᓗ ᑖᒃᑯᐊ 
ᐸᕐᓇᐅᑎᓂᑦ ᑕᐃᒃᑯᐊ ᐅᔭᕋᓐᓂᐊᕐᓂᓕᕆᓂᕐᒧᑦ ᐸᕐᓇᐅᑏᑦ - ᐸᕐᓇᐅᑎᒥᑦ ᐊᑎᖃᖅᑐᑦ - ᐅᖃᖅᓯᒪᒻᒪᑕ 
ᐊᑐᐊᒐᕐᓂᒎᖅ ᓴᖅᑭᑦᑎᔪᔅᓴᐅᑕᐅᒐᑦᑕ ᓄᓇᕗᒻᒥᐅᑎᒍᑦ. 
 
ᑖᒃᑯᐊᓕ ᐱᓕᕆᔭᐅᓪᓚᕆᓛᕐᒥᔪᑦ ᓇᓗᓇᖏᑦᑐᖅ ᒐᕙᒪᒃᑯᑦ ᐱᕙᓪᓕᐊᔪᓕᕆᓂᕐᒧᑦ ᐊᒻᒪ ᐃᖏᕐᕋᔪᓕᕆᓂᕐᒧᑦ 
ᐱᓕᕆᕝᕕᖏᑦ ᐃᓚᐅᑎᑦ ᑖᒃᑯᐊ ᐃᓗᐊᓃᒻᒪᑕ ᐸᕐᓇᐅᑎᖏᓪᓗ ᑎᑎᕋᕐᐸᒃᖢᑎᒃ. ᑕᐃᒃᑯᐊ ᑭᓯᐊᓂ 
ᖃᐅᔨᓚᐅᕐᓗᑎᒍ ᑕᐃᒪ ᓇᒧᓐᖓᕆᐊᕐᓂᐊᕐᒪᖔᑦᑕ ᓇᓗᓇᐃᓪᓚᕆᓛᕐᒪ. ᐊᒻᒪᓗ ᖁᕕᐊᓱᓛᕆᕗᖓ ᑕᐃᒃᑯᐊ 
ᓇᓗᓇᐃᖅᑕᐅᔪᑦ ᐱᔭᕇᖅᑕᐅᑉᐸᑕ ᐃᓕᔅᓯᓐᓄᑦ ᖃᐅᔨᔾᔪᑎᒋᔭᕆᐊᖏᑦ. ᖁᔭᓐᓇᒦᒃ ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ ᓯᕗᓕᖅᑎ. ᐅᖃᐅᓯᒃᑯᑦ ᐊᐱᖅᑯᑏᑦ. ᖁᑦᑎᑦᑐᒧᑦ ᒪᓕᒐᓕᐅᖅᑎ. ᒥᔅᑕ ᐃᐊᓕᐊᑦ. 
 
ᐊᐱᖅᑯᑦ 457 - 3(2): ᐅᑭᐅᖅᑕᖅᑐᒥ ᒪᑭᒪᓂᕐᒧᑦ ᑲᓇᑕᒥᐅᑕᐅᓂᕐᒧᓪᓗ ᐱᖅᔪᐊᓂᑦ ᑲᑎᒪᓂᖅ (ᐃᐊᓕᐊᑦ) 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᐅᖃᖅᑏ, ᑖᓐᓇ ᐊᐱᖅᑯᑎᒋᔭᕋ ᓯᕗᓕᖅᑎᒧᑦ ᐱᔾᔪᑎᖃᖅᑐᖅ 
ᒫᓐᓇᓵᖑᓚᐅᖅᑐᒥᑦ ᐅᑭᐅᑕᖅᑐᒥᑦ ᐱᕙᓪᓕᐊᔪᓕᕆᓂᕐᒧᑦ ᑲᓇᑕᒥᐅᑕᐅᓂᕐᒧᓪᓗ ᐱᖁᑎᒃᓴᓂᑦ 
ᑲᑎᒪᖅᔪᐊᕈᑕᐅᓂᐊᖅᑐᒥᑦ ᐃᖃᓗᓐᓂ ᑕᕝᕙᓂ.  
 
ᑖᒃᑯᐊ ᓄᓇᕗᑦ ᒐᕙᒪᒃᑯᖏᑦ ᐃᓚᒋᔭᐅᓚᐅᕐᒪᑕ ᑎᑎᕋᖅᑕᐅᓯᒪᖃᑕᐅᓚᐅᕐᖓᑕ ᐃᒪᓐᓇ ᐃᑲᔪᕐᓂᐊᕐᓂᖏᓐᓄᑦ 
ᑕᒪᑐᒧᖓ. ᑖᓐᓇ ᖃᐃ ᓯᕗᓕᖅᑎ ᐅᖃᕈᓐᓇᖅᐳᖅ ᐅᕙᑦᑎᓐᓄᑦ ᒐᕙᒪᒃᑯᑦ ᖃᓄᑎᒋ ᐃᑲᔪᖅᑎᒋᓂᐊᕐᒪᖔᑕ 
ᑲᑎᒪᖅᔪᐊᕐᓇᐅᓂᐊᖅᑐᒧᑦ? ᖁᔭᓐᓇᒦᒃ ᐅᖃᖅᑎ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. ᓯᕗᓕᖅᑎ ᓄᓇᕗᒻᒥ, ᐄᕙ ᐋᕆᐊᒃ. 
 
ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ ᐅᖃᖅᑎᑦᑎᔩ. ᑖᓐᓇ ᖃᐅᔨᒋᐊᓚᐅᕐᓗᒍ ᐅᑎᖅᕕᒋᔪᒫᖅᐸᕋ. ᖁᔭᓐᓇᒦᒃ 
ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᓯᕗᓕᖅᑎ. ᒥᔅᑕ ᐃᐊᓕᐊᑦ ᑖᓐᓇ ᐊᐱᖅᑯᑎᒋᔭᐃᑦ ᖃᐅᔨᒋᐊᖅᑕᐅᓚᐅᕐᓗᓂ 
ᑭᐅᔭᐅᓂᐊᕐᒪᑦ ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᓇᑦᑎᓕᒻᒧᑦ, ᒥᔅ ᐅᒡᔪᖅ. 
 
ᐊᐱᖅᑯᑦ 458 - 3(2): ᓄᓇᕘᒥ ᐃᓕᓐᓂᐊᕐᕖᑦ ᐃᓕᓐᓂᐊᕆᐊᖃᑦᑕᓂᕐᒧᑦ ᐊᑐᐊᒐᖏᑦ (ᐅᒡᔪᖅ) 
 
ᐅᒡᔪᖅ: ᖁᔭᓐᓇᕐᓚᖅᐳᑎᑦ ᐅᖃᖅᑎᑦᑎᔩ. ᑖᑉᓇ ᐊᐱᕆᔪᒪᔭᕋ ᒥᓂᔅᑕ ᐃᓕᕼᐊᖅᑐᓕᕆᔨᒧᑦ. (ᑐᓵᔨᒃᑯᑦ): ᐅᖃᖅᑏ, 
ᐃᒪᓐᓇ ᐅᐱᑦᓯᐊᓚᐅᖅᐳᖓ ᑎᑎᖅᑲᑎᒍᑦ ᐊᐱᖅᑯᑎᒋᓚᐅᖅᑕᕋ ᑭᐅᑦᓯᐊᖅᑕᐅᓚᐅᕐᒪᑦ. ᑭᓯᐊᓂ 
ᐊᐱᖅᑯᒃᓴᖃᒃᑲᓐᓂᓕᑐᐃᓐᓇᑲᓐᓂᖅᐳᖓ ᒫᓐᓇ. 
 
ᑕᒪᒃᑯᐊ ᐃᓕᓐᓂᐊᕐᕆᐊᖃᑦᑕᐃᓐᓇᖅᑐᑦ ᐱᑦᔪᑎᒋᓪᓗᒋᑦ ᓄᓇᕗᑦ ᐃᓕᓐᓂᐊᖅᕕᖓᓂ. ᐃᓱᒫᓗᒍᑎᖃᓪᓚᕆᒃᑲᒪ 
ᑕᒪᒃᑯᐊ ᐊᑐᐊᒐᑐᖃᐃᑦ ᐊᑐᐃᓐᓇᖅᑕᐅᕙᒻᒪᑕ ᓲᕐᓗ ᑕᒪᒃᑯᐊ ᓄᑖᑦ ᐊᑐᓐᖏᓂᖅᓴᐅᓪᓗᑎᒃ, ᑭᖑᐱᐊᖅᑑᔮᕋᑦᑕ. 
ᑖᒃᑯᐊ ᐊᐱᖅᑯᑎᒋᔭᑉᐳᑦ ᐃᒪᓐᓇ ᑭᖑᕙᕆᐊᕈᑕᐅᑐᐃᓐᓇᕆᐊᖃᒃᑲᓐᓂᕆᐊᖃᒻᒪᑕ ᐊᑐᐊᒐᖅᑖᖅᑎᑕᐅᓯᒪᓕᖅᑐᑦ 
ᓄᑖᑦ ᐱᑦᔪᑎᒋᓪᓗᒋᑦ. ᖃᓄᐃᓕᐅᖅᐸᓪᓕᐊᕕᓯ ᒫᓐᓇᐅᓂᖓᓂᒃ ᑕᒪᓐᓇ ᐃᓕᓐᓂᐊᕐᕆᐊᖃᑦᑕᖏᓐᓂᖅ 
ᐱᑦᔪᑎᒋᓪᓗᒍ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐃᓕᓐᓂᐊᖅᑐᓕᕆᔨᓂᕐᒧᑦ ᒥᓂᔅᑕ ᑐᑐ. 
 
ᐊᖓᔪᖅᑳᖅ Hᐋᓐᑐ ᑐᑐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ, ᖁᔭᓐᓇᒦᖅᐸᕋᑦᑕᐅᖅ ᒪᓕᒐᓕᐅᖅᑎ 
ᐊᐱᖅᑯᑎᒋᔭᖓᓄᑦ. ᐄ, ᑕᒪᓐᓇ ᐱᒻᒪᕆᐅᒻᒪᑦ. ᑕᒪᓐᓇ ᐅᖃᐅᓯᕆᔭᐅᓯᒪᓪᓗᓂᓗ ᐃᒃᓯᕙᐅᑕᕆᔭᐅᔪᓄᑦ 
ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓄᑦ ᓄᓇᓕᓐᓂ. ᑐᓴᖅᕕᒋᖃᑦᑕᖅᓯᒪᓪᓗᒋᓪᓗ ᑕᐃᒪᓐᓇ. 
 



ᐅᓪᓗᑐᐃᓐᓇᖅ, ᐅᑐᐱᕆ 22, 2010 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑖᒃᑯᐊ ᐃᓕᓐᓂᐊᖅᑐᓕᕆᔨᒃᑯᑦ ᐋᖅᑭᒃᓱᐃᕙᓪᓕᐊᒻᒪᑕ ᖃᓄᖅ ᓇᓗᓇᐃᔭᖅᑕᐅᓯᒪᖃᑦᑕᓂᐊᕐᒪᖔᑕ ᐃᓕᓐᓂᐊᖅᑐᑦ. 
ᖃᑦᓯᐅᓂᖏᓐᓄᓪᓗ ᑕᒪᒃᑯᐊ ᐃᓕᓐᓂᐊᕐᕆᐊᖏ ᓐᓇᖃᑦᑕᖅᑐᑦ ᐊᒻᒪᓗ ᕿᒥᕐᕈᓪᓗᑕ ᒫᓐᓇ 
ᑐᑭᓯᐅᒪᒍᑎᔅᓴᑦᑖᖅᓯᒪᐃᓐᓇᖁᓪᓗᒋᑦ ᑕᒪᒃᑯᐊ ᐊᖏᔪᖅᑳᕆᔭᐅᔪᑦ. ᐅᖃᖅᑐᖃᓚᐅᕆᓪᓗᓂᓗ ᐅᕙᓐᓄᑦ 
ᑲᑎᒪᑎᑕᐅᑎᓪᓗᑕ ᑕᕝᕙᓂ ᐱᓇᓱᐊᕈᓯᒥ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᓐᓂ. ᑕᒪᒃᑯᐊ ᐋᖅᑭᓱᖅᑕᐅᖃᑦᑕᕐᒪᑕ 
ᐃᓕᓐᓂᐊᕐᕆᐊᖃᑦᑕᖅᑐᑦ ᑎᑎᖅᑕᐅᕕᒋᖃᑦᑕᖅᑕᖏᑦ ᑖᒃᑯᓄᖓ ᓄᓇᓕᓐᓂ ᐃᓕᓐᓂᐊᖅᑐᓕᕆᓂᕐᒧᑦ 
ᑲᑎᒪᔨᖏᓐᓄᑦ ᑲᒪᒋᔭᐅᖃᑦᑕᕐᒪᑕ. ᑕᒪᒃᑯᐊᓗ ᑐᓴᖅᑎᖃᑦᑕᖅᖢᒋᑦ ᓄᓇᓕᓐᓂ ᐊᓪᓚᒡᕕᒋᔭᐅᔪᓄᑦ. 
 
ᑕᒪᒃᑯᐊ ᐊᖓᔪᖅᑳᕆᔭᐅᔪᑦ ᐃᖅᑲᓇᐃᔭᖃᑦᑕᖅᑐᑦ ᐃᓛᒃ ᑕᒪᒃᑯᐊ ᐊᑐᐊᒐᕆᔭᐅᔪᑦ ᓄᓇᓕᓐᓂ ᑕᒪᒃᑯᐊ ᐃᓛᒃ 
ᖃᐅᔨᒋᐊᖃᑦᑕᕈᓐᓇᖁᓪᓗᒋᑦ ᐊᒪᓗ ᐊᖏᔪᖅᑳᕆᔭᐅᔪᑦ ᐅᑦᔨᑐᖅᔫᒥᖁᓪᓗᒋᑦ ᓱᕈᓯᕐᒥᓐᓂᒃ 
ᐃᓕᓐᓂᐊᕐᕆᐊᖃᑦᑕᕋᓗᐊᕐᒪᖔᑕ. ᐊᓯᖏᑦ ᑖᒃᑯᐊ ᐱᓕᕆᕝᕕᒋᔭᐅᔪᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᖃᑎᒋᔭᖅᐳᑦ 
ᑕᒪᓐᓇ ᐱᑦᔪᑎᒋᓪᓗᒍ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ ᓯᕗᓪᓕᖅᐹᖅ ᐊᐱᖅᑯᑦ, ᒥᔅ ᐅᓪᔪᑦ. 
 
ᐅᒡᔪᖅ: ᖁᔭᓇᖅᐳᑎᑦ ᐅᖃᖅᑎᑦᑎᔩ. (ᑐᓵᔨᒃᑯᑦ): ᐃᓕᓐᓂᐊᖅᑐᓕᕆᔨᒃᑯᑦ ᑕᐃᒪᓐᓇ ᓴᖅᑭᑎᑦᑎᓯᒪᒻᒪᑕ 
ᖃᓄᐃᓕᐅᕈᑎᔅᓇᐅᓂᐊᖅᑐᓂᒃ ᐃᓕᓐᓂᐊᕐᕕᒻᒦᖏᓐᓇᖃᑦᑕᖁᓪᓗᒋ ᑕᒪᒃᑯᐊ ᐃᓕᓐᓂᐊᖅᑐᑦ. ᐊᒻᒪᓗᒃᑕᐅᖅ ᑖᒃᑯᐊ 
ᐊᖓᔪᖅᑳᕆᔭᐅᔪᑦ ᐃᒃᐸᔅᓴᖅ ᑕᒪᓐᓇ ᐅᖃᐅᓯᕆᔭᐅᓚᐅᖅᖢᓂ. ᒥᓂᔅᑕ ᑕᐃᒪᖃᐃ ᐅᖃᕈᓐᓇᖅᐸ ᖃᓄᖅ ᑖᓐᓇ 
ᐃᓕᓐᓂᐊᖅᑐᖅ ᐃᓕᓐᓂᐊᕐᖏᓐᓇᖃᑦᑕᕈᓂ ᖁᑦᑎᓂᖅᓴᒨᖅᐸᓪᓕᐊᖃᑦᑕᓂᐊᕐᒪᖔᑦ ᐃᓕᓐᓂᐊᕐᕕᒻᒥ? ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒥᓂᔅᑕ ᑐᑐ. 
 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑕᒪᓐᓇ ᑖᒃᑯᐊ ᓇᓗᓇᐃᔭᓪᓚᕆᒍᓐᓇᖏᑕᒃᑲ ᒫᓐᓇ. 
ᐃᒪᓐᓇᐃᓕᖓᒋᐊᖃᒻᒪᑕ ᒪᓕᒐᖃᒻᒪᑕ ᐃᓕᓐᓂᐊᖅᑐᑦ ᑕᒪᒃᑯᐊ ᖁᑦᑎᓂᖅᓴᒨᖅᐸᓪᓕᐊᖃᑦᑕᕐᓂᖏᑦ 
ᐃᓕᓐᓂᐊᕐᑎᓪᓗᒋᑦ. ᐃᒪᓐᓇ ᐃᓕᓐᓂᐊᕐᑎᐊᕐᓂᖏᑦ ᐃᓕᓐᓂᐊᕐᕈᑎᒥᓐᓂᒃ ᐱᑦᔪᑎᒋᓪᓗᒋᑦ, ᑲᔪᓯᓂᖏ 
ᐃᓕᓐᓂᐊᕐᕈᑎᒋᔭᒥᓐᓂᒃ ᐃᓕᑉᐹᓪᓕᕈᑎᒋᔭᒥᓂᒃ ᖁᑦᑎᓂᖅᓴᒨᖅᑕᐅᖃᑦᑕᕐᒪᑕ. 
 
ᑕᒪᒃᑯᐊᓕ ᖃᓄᖅ ᐋᖅᑭᓱᖅᑕᐅᓯᒪᖃᑦᑕᕐᒪᖔᑕ ᐃᓕᓐᓂᐊᕐᕆᐊᖏᓐᓇᖃᑦᑕᕐᓂᖏᑦ ᒪᓕᓪᓗᒋᑦ. ᑕᒪᒃᑯᐊ ᑎᑎᖅᑲᑦ 
ᐱᓯᒪᖏᓇᒃᑭᓐ. ᖃᐅᔨᒋᐊᕈᓐᓇᓂᐊᖅᑕᕋᓗᐊᒃᑲ ᐃᖅᑲᓇᐃᔭᖅᑎᒃᑲᓂᒃ. ᑕᒪᓐᓇ ᑭᐅᒍᑎᒋᓂᐊᖅᐸᕋ ᑲᑎᒪᔨᐅᔪᒧᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ. ᑐᖏᓕᖓ ᐊᐱᖅᑯᑦ, ᒥᔅ ᐅᔾᔪᑦ. 
 
ᐅᒡᔪᖅ: ᖁᔭᓐᓇᖅᑯᑎᑦ ᐅᖃᖅᑎᑦᑎᔩ. (ᑐᓵᔨᒃᑯᑦ): ᐅᖃᖅᑏ, ᑖᓐᓇ ᐱᒻᒪᕆᐅᒻᒪᑦ ᑕᐃᒪᓐᓇ. ᓈᒻᒪᑦᑐᒥᒃ 
ᐋᖅᑯᑎᖃᕆᐊᖃᕋᑦᑕ ᐃᓕᓐᓂᐊᕐᕆᐊᖏᓐᓇᖃᑦᑕᖁᓪᓗᒋᑦ ᓱᕈᓰᑦ ᓇᒥᑐᐃᓐᓇᖅ ᓄᓇᕗᑦᒥ. ᒥᓂᔅᑕ ᐅᖃᕈᓐᓇᖅᐹ 
ᑲᑎᒪᕕᐅᑉ ᐃᓗᐊᓄᑦ ᑕᒪᓐᓇ ᑐᑭᓯᒋᐊᕈᑎᔅᓴᐃᑦ ᐱᐊᓂᒃᐸᑕ ᐱᐊᓂᓐᓂᐊᕐᒪᖔᑕ ᖃᖓ ᐊᒻᒪᓗ ᖃᖓ 
ᑕᑯᒃᓴᐅᓕᖅᑎᑕᐅᓂᐊᕐᒪᖔᑕ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒥᓂᔅᑕ ᑐᑐ. 
 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐄ, ᑖᒃᑯᐊ ᐅᓪᓗᖏᑦ ᐱᒋᐊᕐᓂᐊᖃᒃᑲ 
ᖃᓄᐃᓕᐅᕈᑕᐅᖃᑦᑕᕐᒪᖔᑕ. ᑕᒪᓐᓇ ᐊᑯᓂᒐᓚᐅᓕᕐᒪᑦ ᑕᒪᒃᑯᐊ ᐋᖅᑭᓱᖅᓱᑎᒍ. 
 
ᐊᖏᖃᑎᒋᑦᓯᐊᖅᐸᕋ ᑲᑎᒪᔨᐅᔪᖅ ᑖᓐᓇ ᓄᑖᖅ ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᖅᔪᐊᖅ ᐱᑦᔪᑎᒋᓪᓗᒍ ᑕᒪᒃᑯᐊ 
ᐊᑐᐊᒐᐃᑦ ᐃᓕᓐᓂᐊᕐᕆᐊᖃᑦᑕᐃᓐᓇᕆᐊᖃᕐᓂᕐᒧᑦ ᐱᑦᔪᑎᖃᑦᑐᑦ ᐱᑦᔪᑎᒋᓪᓗᒋᑦ. ᐱᓕᕆᐊᕐᕆᔭᖅᐳᑦ ᑖᒃᑯᐊ 
ᓄᓇᓕᓐᓂ ᐃᓕᓐᓂᐊᖅᑐᓕᕆᓂᕐᒧᑦ ᑲᑎᒪᔩᑦ ᐱᖃᑎᒋᔭᐅᓪᓗᑎᒃ. ᐃᑲᔪᕈᓐᓇᖁᓪᓗᒋᓪᓗ, ᐃᑲᔪᕋᓱᐊᕐᓂᐊᖅᑕᕗᓪᓗ 
ᑎᑎᕋᖅᑕᐅᕙᓪᓕᐊᓂᖏᓐᓂ ᐊᑐᓂᒃ ᓄᓇᓕᖅᔪᐊᖑᔪᓂᒃ ᐱᖓᓱᓂ. 

ᐊᒻᒪᒃᑕᐅᖅ ᖃᖓ ᑕᒪᓐᓇ ᐊᑐᐃᓐᓇᐅᑎᑕᐅᓂᐊᕐᒪᖔᑦ ᑐᑭᓯᒋᐊᕈᑎᔅᓴᖏᓐᓂᒃ ᐱᑎᓐᓂᐊᖅᐸᕋ. ᑕᒪᓐᓇ 
ᐱᓕᕆᐊᕐᕆᔭᐅᕙᓪᓕᐊᔫᒐᓗᐊᖅ ᑲᔪᓯᑦᓯᐊᕈᓐᓇᖁᓪᓗᒍ, ᐃᓛᒃ, ᑲᔪᓯᑎᑕᐅᓂᐊᕐᒪᖔᑦ ᖃᖓ ᑕᒪᓐᓇ 
ᑐᑭᓯᐊᒍᑎᔅᓴᖏᓐᓂᒃ ᑐᓂᒍᓐᓇᓂᐊᖅᐸᕋ. ᐃᒪᓐᓇ ᑲᑎᒪᖃᑎᒌᒍᑕᐅᒋᐊᖅᑳᕆᐊᖃᕐᓂᐊᕐᒪᑦ ᐃᓕᓐᓂᐊᕐᕕᒻᒥ 
ᐊᐅᓚᑦᓯᓂᕐᒧᑦ ᑕᒪᓐᓇ ᑲᒪᔨᐅᔪᓄᑦ ᐃᓕᓐᓂᐊᖅᑐᓕᕆᔨᒃᑯᓐᓄᓪᓗ ᓄᓇᓕᓐᓂ ᑲᒪᒋᔭᐅᓪᓗᓂ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ. ᐱᖓᔪᐊᑦ ᑭᖑᓪᓕᖅᐹᖑᓪᓗᓂᓗ, ᒥᔅ ᐅᔾᔪᑦ. 
 
ᐅᒡᔪᖅ: ᓄᑕᕋᓐᓂ ᐃᓕᓐᓂᐊᖅᑐᑦ ᓇᒡᓕᓇᕐᒪᑕ ᕼᐃᕗᓂᒃᓴᖃᑦᑎᐊᖁᓇᕐᒪᑕ. (ᑐᓵᔨᒃᑯᑦ): ᐅᖃᖅᑏ, 
ᐃᓕᓐᓂᐊᕐᕆᐊᖅᐸᑦᑐᑦ 2009-2010 ᐊᕐᕌᒍᖓᓂ ᓈᓴᖅᑕᐅᓯᒪᓂᖏᑦ ᐱᑕᖃᓚᐅᖏᒻᒪᑕ ᑕᐃᒃᓱᒪᓂ 
ᐊᐱᖅᑯᑎᔅᓴᒃᑲ ᐋᖅᑭᒃᓱᓕᕋᒃᑭᑦ. 
 
ᑕᐃᒪ ᐊᕐᕌᒍᕗᑦ ᓄᖑᐸᓗᓕᕇᒻᒥᒻᒪᑦ 2011-ᐸᖑᓛᓕᕐᒥᒻᒪᑦ. ᐊᑐᐃᓐᓇᐅᓕᖅᐹᑦ ᑕᐃᒃᑯᐊ ᓈᓴᖅᑕᐅᓯᒪᓂᖏᑦ 
ᐅᐸᖃᑦᑕᖅᑐᐃᑦ ᐃᓕᓐᓂᐊᕐᕆᐊᖃᑦᑕᖅᑐᑦ ᐊᒻᒪ ᒫᓐᓇᒫᒃᑯᑦ ᐱᔪᓐᓇᖅᓯᑐᐊᖅᐸᑦ ᓴᖅᑮᔪᓐᓇᖅᑲ?  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒥᓂᔅᑕ ᑐᑐ. 
 
ᐊᖓᔪᖅᑳᖅ Hᐋᓐᑐ ᑐᑐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒫᑦᑕᐅᖅ ᐊᐱᖅᓱᖃᑦᑕᔪᒻᒥᒐᒪ ᑖᒃᑯᐊ 
ᐅᐸᖃᑦᑕᖅᑐᑦ ᓈᓴᖅᑕᐅᕙᓐᓂᖏᑦ. ᐄ, ᑖᓐᓇ ᐊᑐᐃᓐᓇᕈᑐᐊᖅᐸᑦ ᓴᖅᑭᓛᖅᑲᕋ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ) ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᓇᓄᓕᒻᒧᑦ ᒪᓕᒐᓕᐅᖅᑎ, ᒥᔅᑕ ᓂᖏᐅᖓᓐ. 
 
ᐊᐱᖅᑯᑦ 459 - 3(2): ᐃᓗᐊᓐᖏᓕᐅᕈᑎᑦ ᐊᕐᕌᒍᑕᒫᑦ ᓂᐅᕋᐃᖃᑦᑕᓂᕐᒥ (ᓂᖏᐅᖓᓐ) 
 
ᓂᖏᐅᖓᓐ: ᖁᔭᓐᓇᒦᒃ, ᐅᖃᖅᑏ. ᓇᓄᓕᒃᒥᐅᑕᐃᑦ ᐊᒻᒪ ᐃᒡᓗᓕᒑᖅᔪᒻᒥᐅᑕᐃᑦ ᐅᓪᓛᒃᑰᑉᐸᒃᑲ ᐊᒻᒪ 
ᓄᓇᕗᑦᒥᐅᑕᐃᑦ.  
 
(ᑐᓵᔨᒃᑯᑦ): ᐅᖃᖅᑏ, ᐊᐱᖅᑯᑎᒋᓂᐊᖅᑕᕋ ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᓯᑎᒃᑯᓐᓄᑦ ᒥᓂᔅᑕᖓᓐᓄᑦ. 
ᑕᖅᑭᕆᓚᐅᖅᑕᑎᓐᓂ ᐱᒋᐊᓕᓵᖅᑎᓪᓗᒋᑦ ᑭᕙᓪᓕᕐᒥ ᒪᐃᔭᐃᑦ ᑲᖏᖅᖠᓂᕐᒥ ᑲᑎᒪᓂᖃᑦᑎᓪᓗᒋᑦ 
ᐅᐸᖃᑕᐅᓚᐅᕐᕋᒪ. ᐅᖃᐅᓯᕆᔭᐅᓚᐅᕐᒥᔪᖅ ᑖᒃᑯᐊ ᐊᑲᐃᓪᓕᐅᕈᑎᐅᖃᑦᑕᕐᓂᕆᔭᖏᑦ ᑕᐅᕙᓂ ᓄᓇᖓᓐᓂ 
ᐅᒥᐊᖅᔪᐊᒃᑯᑦ ᐅᓯᑲᑦᑕᕐᓂᐅᕙᑦᑐᖅ NTCL-ᑯᑎᒍᑦ. 
 
ᔫᓐ 8-ᖑᑎᓪᓗᒍ ᐊᕐᕌᒍᑦᑎᓐᓂ ᒥᓂᔅᑕ ᓴᖅᑮᓚᐅᕐᒪᑦ ᒐᕙᒪᒃᑯᑦ ᐅᓂᒃᑳᓕᐊᕆᓯᒪᔭᖓᓂᒃ ᒫᓐᓇᓂᓴᐅᓂᖅᐹᓂᒃ 
ᐸᓂᖅᑐᓂᒃ ᐅᒥᐊᖅᔪᐊᒃᑯᑦ ᐅᓯᑲᑦᑕᖅᑕᐅᕙᑦᑐᑦ ᒥᒃᓵᓄᑦ. ᐅᓂᒃᑳᖅ ᐅᖃᖅᓯᒪᒻᒪᑦ ᑭᕙᓪᓕᕐᒥᐅᑦ ᓄᓇᕗᑦ 
ᒐᕙᒪᒃᑯᖏᑦ ᑳᑦᑐᓛᒃᑖᖃᑦᑕᕐᒪᑕ NTCL-ᑯᑎᒍᑦ. ᑰᔾᔪᐊᕌᓗᒻᒦᖔᖅᖢᑎᒃ ᐅᓯᑲᑦᑕᖃᑦᑕᖅᑐᑦ ᑲᓕᕙᑦᑐᑦ ᒪᓐᑐᕆᐊᒥ, 
NSSI-ᑯᓐᓂᑦ. ᓴᓪᓕᕐᒥᐅᑦ ᐱᓗᐊᖅᑐᒥᒃ ᐊᒃᓱᐊᓗᒃ ᐊᒃᓱᕈᓐᓇᕐᑐᒃᑰᖅᓯᒪᒻᒪᑕ ᒪᕐᕈᐃᓱᖅᑐᑎᒃ ᐅᒥᐊᖅᔪᐊᒃᑯᑦ 
ᐅᓯᑲᑦᑕᖅᑕᐅᓂᖏᑦ ᓄᖅᑲᑦᑎᑕᐅᑐᐃᓐᓇᐸᑦᑐᑎᒃ ᐃᓚᖏᑦ. ᑖᓐᓇ ᐊᑲᐃᓪᓕᐅᕈᑦ ᐱᑦᔪᑎᒋᓪᓗᒍ ᑖᒃᑯᐊ ᖃᓄᖅ 
ᕿᒥᕐᕈᔭᐅᓯᒪᓕᖅᐸᑦ ᑭᕙᓪᓕᕐᒧᑦ ᐅᓯᑲᑦᑕᖅᑕᐅᕙᑦᑐᑦ ᐱᑦᔪᑎᒋᓪᓗᒋᑦ? ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᓂᖏᐅᖓᓐ. ᒥᓂᔅᑕ ᓄᓇᓕᓐᓂᒃ ᒐᕙᒪᒃᑯᓂᓪᓗ ᐱᔨᑦᓯᖅᑎᓄᑦ, ᓗᐊᓐ 
ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᑲᓃᓛᒃ ᑭᕙᓪᓕᕐᒥ ᒪᐃᔭᖏᑦ ᑲᑎᒪᑎᓪᓗᒋᑦ 
ᑕᐃᑲᓃᑦᑐᓐᓇᓚᐅᕐᕋᑦᑕ ᖁᕕᐊᓇᓚᐅᖅᑐᖅ. ᑲᑎᒪᓂᖓᓗ ᐊᐅᓛᑦᓯᐊᓚᐅᖅᑐᓂ. 
 
ᑖᒃᑯᐊᐃᓛᒃ ᓯᑲᐅᑕᖅᑏᑦ ᑭᕙᓪᓕᕐᒥ ᑭᖑᕙᖅᓯᒪᔪᒻᒪᕆᐅᓚᐅᕐᖓᑕ ᐊᐅᔭᖅ. ᑕᐃᒃᑯᐊ ᐊᑦᔭᖅᑐᐃᔫᒐᓗᐊᑦ ᓯᑲᐅᒥᒃ 
ᑕᐃᒃᑯᐊ ᑲᓕᔾᔪᑎᖏᑦ ᑰᔾᔪᐊᕐᒦᓐᖔᖅᑐᖅ ᖃᐅᔨᓴᖅᑕᐅᒻᒪᑦ ᐊᑐᒐᔅᓴᐅᒐᓗᐊᕐᒪᖔᑦ ᑕᐃᒃᑯᓄᖓ 

ᐅᓗᕆᐊᓇᓐᖏᒃᑲᓗᐊᕐᒪᖔᑕ ᖃᐅᔨᓴᖅᑎᓄᑦ ᐅᑦᔨᕆᔭᐅᓕᓚᐅᕐᒪᑦ ᐊᑐᕆᐊᖃᖏᓐᓂᖓ 
ᐅᓗᕆᐊᓇᓐᖏᔾᔪᑎᓗᒃᑖᖏᑦ ᐋᖅᑭᓚᐅᖅᑎᓐᓇᒋᑦ. 
 
ᑕᐃᒃᑯᐊ ᑕᐃᒪᓐᓇᐃᓕᐅᖅᑎᓪᓗᒋᑦ ᑕᖅᑮᒃ ᒪᕐᕈᑲᓴᒻᒪᕆᐊᓗᓐᓄᑦ ᓄᓇᓖᑦ ᑎᑭᑕᐅᓚᐅᕐᖏᒻᒪᑕ. ᑕᒪᓐᓇ 
ᐃᓱᐊᖏᓕᐅᕈᑖ ᐊᕗᖓᑲᓪᓚᒻᒪᕆᐊᓗᒃ ᐃᑉᐱᓇᕐᓂᖃᒻᒪᑦ ᑭᕙᓪᓕᕐᒥ ᐱᓗᐊᖅᑐᒥᒃ. ᐃᒡᓗᖅᔪᐊᑦ 
ᓇᑉᐸᕋᐃᖅᓯᒪᒐᔭᓕᓚᐅᖅᑐᑦ ᑎᑭᓐᖏᑦᑐᓪᓘᓐᓃᑦ ᓱᓕ. ᑕᒪᒃᑯᐊ ᑕᐅᕗᖓ, ᑕᐅᕗᖓ, ᑲᔪᓯᓂᖃᒻᒪᑕ. 
ᐊᑭᑦᑑᑎᓂᕐᒧᓪᓗ ᑎᑭᐅᑎᕙᓵᖅᐸᑦᑐᑎᒃ ᖁᓕᓯᒪᓇᔭᓕᖅᑑᒐᓗᐊᑦ. ᒫᓐᓇ ᓄᓇᓕᓐᓄᑦ 
ᑎᑭᐅᔾᔭᐅᓇᓱᓕᓴᕐᒪᑕᓘᓐᓂᑦ. 
 
ᑖᒃᑯᐊ ᐱᓕᕆᔨᕗᑦ ᑕᒪᑐᒥᖓ ᒫᓐᓇ ᕿᒥᕐᕈᔪᑦ ᑕᐃᒪᓐᓇᐃᖁᔨᒃᑲᓂᕐᓇᕐᖏᒻᒪᑦ ᐊᕐᕌᒍ ᑖᒃᑯᐊ ᓯᑲᐅᑕᖅᑎᓂᒃ 
ᐊᐅᓚᑦᓯᔨᖏᓐᓂᒃ ᐅᖃᖃᑎᖃᑉᐸᓪᓕᐊᓂᐊᖅᑐᒍᑦ ᑕᒪᓐᓇ ᑕᑯᒃᑲᓐᓂᕈᒪᓐᓇᖏᒻᒪᑦ ᑕᐃᒪᐃᑎᓪᓗᒍ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᒥᒃ ᐃᓚᒋᐊᕈᑦ, ᒥᔅᑕ ᓂᖏᐅᖓᓐ. 
 
ᓂᖏᐅᖓᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᕙᖓᑦᑕᐅᖅ ᐅᑦᔨᕆᓯᒪᒐᒪ ᑭᕙᓪᓕᕐᒥ ᓄᓇᓖᑦ ᑕᒪᒃᑯᐊ 
ᐊᔭᖅᓱᖅᕕᐅᒐᔭᓚᐅᖅᑑᒐᓗᐊᑦ ᑭᖑᕙᕆᐊᖅᓯᒪᓂᖏᓐᓄᑦ ᐊᑲᐅᖏᑐᒻᒪᕆᐊᓗᓐᓄᑦ ᒫᓐᓇ ᐊᐅᔭᐅᖅᑲᐅᔪᖅ 
ᐅᑭᐊᒃᓵᖑᔪᕐᓗ ᐊᒃᑐᖅᑕᐅᓯᒪᒻᒪᑕ ᐱᔨᖅᓯᖅᑕᐅᓂᖅ ᐱᑦᓯᐊᖏᒃᓯᒪᓂᖓ ᐱᑦᔪᑎᒋᓪᓗᒍ. ᓲᕐᓗ ᐆᑦᑑᑎᒋᓗᒋᑦ, 
ᐃᓪᓗᓕᒑᖅᔪᒻᒥ ᑭᓈᓗᖃᕐᕕᒃ ᑲᒪᒋᔭᐅᖃᑕᐅᔪᒃᓴᒪᐅᑕᐅᒋᐊᖅᓯᒪᔪᖅ, ᐊᒻᒪ ᐊᓯᒐᓚᖏᑦ ᑭᖑᕙᕆᐊᖅᓯᒪᓂᑰᓕᕐᒪᑕ. 
 
ᑕᒪᓐᓇ ᒥᓂᔅᑑᑉ ᐅᖃᐅᓯᕆᕋᑖᖅᑕᕋᓗᐊᕐᖓ ᑭᓯᐊᓂ ᐊᐱᕆᒃᑲᓐᓂᕈᒪᔭᕋ ᒐᕙᒪᒃᑯᑦ ᐱᓕᕆᕝᕕᒋᔭᖓ 
ᕿᒥᕐᕈᓚᑦᑖᖅᓯᒪᓂᐊᕐᕋᓗᐊᖅᐹ ᐊᑲᐅᖏᔾᔪᑎᐅᓚᑦᑖᖅᓯᒪᔪᐃᑦ ᐃᓗᓕᖁᑎᖏᑦ ᕿᒥᕐᕈᔭᐅᖃᑕᐅᑦᓯᐊᕐᓗᑎᒃ, ᐊᒻᒪ 
ᓇᓗᓇᐃᖅᓯᑦᑎᐊᕐᓗᓂ ᓇᓪᓕᐊᒃ ᑲᔪᓯᒐᔭᓚᐅᖅᑑᒐᓗᐊᑦ ᐱᓗᐊᖅᑐᒥᒃ ᓴᓪᓕᕐᒥᓗ ᐃᓪᓗᓕᒑᖅᔪᒥᓗ 
ᑲᔪᓯᓐᖏᓕᒑᓕᕐᒪᖔᑕ ᑕᒪᓐᓇ ᐱᑦᔪᑕᐅᓪᓗᓂ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᓂᖏᐅᖓᓐ. ᒥᓂᔅᑕ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᒃᑯᐊ ᐱᓕᕆᔨᕗᑦ ᑕᒪᑐᒥᖓ ᐃᓱᒫᓘᑎᖃᒻᒪᑕ. ᐅᕙᒍᑦ 
ᐱᓕᕆᔨᑐᐃᓐᓇᐅᖏᑦᑐᖅ ᓄᓇᓕᖕᓄᑦ ᒐᕙᒪᓕᕆᔩᑦ ᑭᓯᐊᓂ ᒐᕙᒪᓗᒃᑖᑉ ᐃᓗᐊᓂ ᑎᒥᐅᔪᑦ ᑕᒪᑐᒧᖓ 
ᐊᒃᑐᖅᑕᐅᓯᒪᕕᔾᔪᐊᕐᒪᑕ. ᐊᒻᒪ ᒐᕙᒪᐅᑉ ᓯᓚᑖᓃᑦᑐᓪᓘᓐᓂᑦ ᓇᒻᒥᓂᖃᑦᑐᑦ. 
 
ᓇᒻᒥᓂᖃᖅᑐᑦ ᐅᒥᐊᖅᔪᐊᒃᑯᑦ ᑎᑭᓐᓇᔭᓚᐅᖅᑐᑦ ᐊᑭᓗᔾᔫᒥᓗᑎᒃ ᑎᑭᑦᑐᓐᓇᓐᖏᓐᓂᖏᓐᓄᑦ ᑎᒻᒥᓱᒃᑯᑦ ᑭᓯᐊᓂ 
ᑎᑭᑦᑕᕆᐊᖃᓕᖅᑐᑎᒃ ᐊᑭᑦᑑᑎᐅᓚᐅᖅᑐᑦ ᐃᑉᐱᒋᔭᐅᓚᐅᖅᑐᖅ ᐊᖏᔪᒻᒪᕆᐊᓗᒻᒥᒃ ᓇᓗᓇᓐᖏᑦᑐᖅ ᑖᒃᑯᓄᖓ 
ᓇᒻᒥᓂᖃᑦᑑᔪᓄᓪᓘᓐᓃᑦ ᒐᕙᒪᑦ ᓯᓚᑖᓃᑦᑐᓂᒃ, ᒐᕙᒪᑦ ᐱᑉᐱᐱᑦᓯᓐᓇᕋᓗᐊᖅᑎᓪᓗᒋᑦ ᐃᒡᓗᓕᕆᔨᒃᑯᑦ 
ᐋᓐᓂᐊᖅᑐᓕᕆᔨᒃᑯᑦ, CGS-ᑯᑦ ᒪᑯᐊᓗᒃᑖᑦ. 
 
ᑕᒪᓐᓇ ᓈᒻᒪᖏᒻᒪᑦ ᑕᐃᒪᓐᓇ ᓇᒻᒥᓂᖃᑦᑐᖅ ᐊᐅᓛᖅᑎᑦᓯᓂᐊᕐᕈᓂ ᐅᑯᐊ ᓯᑲᐅᖑᓇ ᐅᑉᓘᓕᑉᐸᑦ 
ᐃᑯᓐᖓᓂᐊᖅᑐᑦ ᖃᓂᓈᖅᓯᒪᓱᖓᕌᖓᑕ ᖃᓄᐃᖃᑦᑕᖏᑦᑐᑦ. ᑭᓯᐊᓂ ᑕᖅᑭᒐᓴᓐᓄᑦ ᕿᒪᑦᓯᓯᒪᓗᐊᖅᑎᓪᓗᒋᑦ 
ᑖᓐᓇ ᐃᖢᐊᖏᓕᐅᕈᑖ ᐃᑉᐱᒋᔭᐅᔪᖅ ᐅᖃᐅᓯᐅᓪᓗᓂᓗ, ᑐᓴᖅᓯᒪᓕᖅᑕᕗᑦ. ᑖᒃᑯᐊ ᐱᓕᕆᔨᒋᔭᕗᑦ ᑕᕝᕙᓂ 
ᒥᓂᔅᑑᕕᒋᔭᓐᓂ ᑕᒪᑐᒥᖓ ᕿᒥᕐᕈᑦᓯᐊᕐᓂᐊᖅᐳᑦ ᓱᓇ ᑭᖑᕙᖅᓯᒪᕙᑦ ᐊᒻᒪᓘᓐᓃᑦ ᓱᓇ ᐱᒋᐊᔾᔮᖏᒻᒪᕆᓕᖅᐸ. 
 
ᑕᒪᒃᑯᐊ ᐊᐱᖅᑯᑎᒋᔭᑎᑦ ᕿᒥᕐᕈᒋᐊᕐᓂᐊᖅᐸᕗᑦ, ᐃᓛᒃ ᕿᒥᕐᕈᓂᐊᖅᐸᕗᑦ ᐅᖃᕈᓐᓇᖏᑐᐃᓐᓇᖅᐳᖓ ᐅᓇ 
ᐅᑉᓘᓕᖅᐸᑦ ᕿᒥᕐᕈᐊᓂᖅᓯᒪᓂᐊᕐᓂᖏᓐᓂᒃ. ᑭᓯᐊᓂ ᑕᒪᓐᓇ ᖁᕕᐊᓱᓐᖏᔾᔪᑎᒋᔭᐃᑦ, 
ᖁᕕᐊᓱᓐᖏᔾᔪᑎᒋᒻᒥᔭᕗᑦᑕᐅᖅ ᖃᐅᔨᒋᐊᑦᑎᐊᕐᓂᐊᖅᐸᒃᑲ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ ᐃᓚᒋᐊᕈᑦ, ᒥᔅᑕ ᓂᖏᐅᖓᓐ. 
 



ᐅᓪᓗᑐᐃᓐᓇᖅ, ᐅᑐᐱᕆ 22, 2010 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓂᖏᐅᖓᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᒥᓂᔅᑕ ᐅᑦᔨᕆᖁᓪᓗᒍ ᐃᓕᓐᓂᑦ ᖁᕕᐊᓱᖏᓂᖅᓴᐅᒐᒪ ᒫᓐᓇ 
ᑎᑭᑕᐅᓚᐅᖏᓐᓇᓘᓐᓃᑦ ᓱᓕ ᐅᒥᐊᖅᔪᐊᒧᑦ. 
 
ᐅᖃᑲᐃᓐᓇᕋᕖᓛᒃ ᓇᒻᒥᓂᖃᖅᑎᐅᔪᐃᑦ ᑕᒪᒃᑯᐊᓗ ᓂᕆᐅᓚᐅᖅᑑᒐᓗᐊᑦ ᐊᔅᓱᐊᓗ ᖁᕕᐊᓱᒍᓐᓃᖅᓯᒪᒻᒪᑕ NTCL 
ᐱᓪᓗᐊᓚᖓᔪᖅᔮᖃᐅᒐᓗᐊᖅᑐᓂ ᓴᖅᑭᑕᐃᓐᓇᑎᐊᒻᒪᕆᓕᕐᒥᒻᒪᑦ ᓄᓇᓖᑦ ᐃᓚᖏᓐᓄᑦ. ᑳᓐᑐᕌᓂᓪᓗ 
ᐊᖏᖃᑎᒌᓐᓂᖅᑕᖃᕌᖓᑦ ᑳᓐᓂᕌᖅᑐᒥᑦ ᑐᓂᓯᔨᐅᔪᑦ ᐅᑉᐱᕆᑦᑎᐊᕆᐊᖃᖅᑰᕐᒪᑦ, ᑳᒻᑐᕌᖃᖅᑐᖅ 
ᐱᓪᓗᕆᑦᑎᐊᕋᓗᐊᕐᒪᖔᑦ ᐱᓂᐊᕋᔅᓴᒥᓂᑦ ᑲᔪᓯᑎᑦᑎᑎᐊᕋᓗᐊᕐᒪᖔᑦ. ᐃᖅᑲᐃᑐᔪᒪᓪᓗᒍ ᒥᓂᔅᑕ 
ᐱᓗᕆᑦᑎᐊᖏᑦᑐᖅ ᑖᓐᓇ ᑳᓐᑐᕌᒥᑦ ᒫᓐᓇ ᑎᒍᒥᐊᖅᑐᖅ. 
 
ᐊᓯᖏᓐᓂᑦ ᑳᓐᑐᕌᒥᑦ ᑎᒍᓯᔫᓪᓗᐊᖅᑐᓂᑦ ᐱᓪᓗᕆᓐᓂᖅᓴᐅᒐᔭᕐᓗᑎᑦ ᑕᒪᑐᒥᖓ ᕿᒥᕈᔫᓪᓗᐊᕐᒪᖔᑦ. ᐃᒫᒃ 
ᐱᒻᒪᕆᐅᒻᒪᑦ ᓂᕆᐅᓚᐅᖅᑑᒐᓗᐊᓄᑦ ᐅᖃᕋᑖᕐᒪᓪᓗ ᐊᒥᓲᒻᒪᑕ ᐊᑦᑐᖅᑕᐅᓯᒪᔪᑦ: ᕿᒥᕈᔫᓪᓗᐊᖅᐲᑦ ᐊᓯᖏᓐᓂᑦ 
ᐱᓪᓗᕆᓐᓂᖅᓴᓂᑦ ᑳᓐᑐᕌᒥᒃ ᑐᓂᓯᒍᓐᓇᖅᓯᒐᔭᕆᐊ? ᖁᔭᓐᓇᒦᒃ ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ. ᖁᔭᓐᓇᒦᒃ. ᑖᒃᑯᐊ ᑳᓐᑐᕌᖑᔪᓂᓛᒃ ᓇᐅᒃᑯᑦ ᐋᖅᑭᒋᐊᕐᕕᔅᓴᖃᓲᖑᒻᒪᑕ. ᑖᒃᑯᐊᓗ 
ᐊᕐᕌᓂᓕ ᖃᓄᐃᓚᐅᖏᒃᑲᓗᐊᖅᑎᓪᓗᒋᑦ ᐊᔾᔭᖅᑐᐃᓂᖏᑦ ᒫᓐᓇᓗ ᑕᒪᓐᓇ ᐊᑐᖅᑕᕗᑦ ᐃᓱᐊᖏᓕᐅᕈᑕᐅᑎᓪᓗᒍ 
ᐊᕐᕌᒍ ᖃᓄᐃᓐᓂᐊᕐᒪᖔᑕ, ᓱᓇᓂᑦ ᐋᖅᑭᔅᓯᓯᒪᒻᒪᖔᑕ ᑕᐃᒪᓐᓇᐃᑲᓐᓂᖏᔾᔪᑕᐅᒐᔭᖅᑐᓂᑦ, 
ᐅᖃᖃᑎᒋᔭᐅᕙᓪᓕᐊᓕᖅᑐᑦ. 
 
ᑕᒪᓐᓇ ᕿᒥᕈᓂᐊᖅᐸᕗᑦ ᖃᓄᖅ ᐱᒋᐊᕐᕕᓴᖃᕐᒪᖔᑕ ᐋᖅᑭᒋᐊᓂᕐᒥᑦ ᑕᒪᒃᑯᐊ ᑕᒍᕈᓘᕐᓇᖅᑐᒻᒪᕆᐊᓘᓲᖑᒻᒪᑦ 
ᖃᐅᔨᒪᖏᒃᖢᓂ. ᒫᓐᓇᓕ ᐋᖅᑭᑦᓯᓇᓱᓐᓂᕐᒥᑦ ᑕᒪᑐᒪ ᒥᔅᓵᓄᑦ ᑕᐃᒪᓐᓇᐃᑲᓐᓂᖁᔨᓐᖏᓂᕐᒥᑦ ᕿᒥᕈᔪᒍᑦ. ᐊᒻᒪ 
ᑕᒪᒃᑯᐊ ᖃᐅᔨᓴᑦᑎᐊᓂᐊᖅᐸᕗᑦ ᑕᐃᒪᓐᓇᐃᒃᑲᓐᓂᑐᐃᓐᓇᖁᔨᓐᓇᖏᒻᒪᑦ. ᑕᐃᒪᓐᓇᐃᑲᓐᓂᓂᐊᖅᑑᔮᖅᐸᑕ ᑕᒪᒃᑯᐊ 
ᐊᑉᓗᕆᐊᖃᖅᑕᕗᑦ, ᐊᖅᓱᓵᕆᐊᖃᖅᑕᕗᑦ ᐊᖅᑯᓵᓂᐊᖅᑲᕗᑦ. ᑐᓴᐅᒪᑎᑦᑎᐊᓂᐊᖅᐸᒃᑲᓗ ᑕᒪᓐᓇ 
ᐃᓱᐊᓐᖏᓕᐅᕈᑎᖃᑲᓪᓚᓂᐊᓂᕐᐸᑦ, ᓇᐅᒃᑰᕐᓂᕆᓂᐊᖅᑕᕗᓪᓗ. ᖁᔭᓐᓇᒦᒃ ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐱᖓᔪᐊᑦ ᑭᖑᓪᓕᖅᐹᖑᓪᓗᓂᓗ ᐃᓚᒋᐊᕈᑦ ᒥᔅᑕ ᓂᖏᐅᖓᓐ. 
 
ᓂᖏᐅᖓᓐ. ᖁᔭᓐᓇᒦᒃ ᐅᖃᒻᑎᑦᑎᔩ. ᒥᓂᔅᑕ ᐅᖃᕋᑖᕐᒪᑦ ᐊᕐᕌᓂ ᑲᔪᓯᑦᑎᐊᓚᐅᖅᑑᒐᓗᐊᕐᓂ. ᐅᖃᖅᑲᐅᒐᓗᐊᕋᒪ 
ᓴᓪᓕᖅ ᑎᑭᑕᐅᓂᐊᕋᓗᐊᕐᖢᓂ, ᑎᑭᑕᐃᓐᓇᓚᐅᖏᒥᒻᒪᑦ ᐊᕐᕌᓂ. ᑖᓐᓇ ᓇᓗᓇᐃᑦᑎᐊᑲᓐᓂᕈᒪᓪᓗᒍ. 
 
ᒫᓐᓇ ᑭᖑᓪᓕᐹᕆᓕᕐᓗᒍ ᐊᐱᕆᔪᒪᔭᕋ ᒥᓂᔅᑕ, ᑖᓐᓇ ᑳᓐᑐᕌᖑᔪᖅ ᖃᓄᐃᓕᖓᒻᒪᖔᑦ ᐅᓪᓗᒥᐅᔪᖅ ᖃᓄᑎᒋ 
ᓯᕕᑐᑎᒋᔭᖓ ᐊᖏᕈᑕᐅᓯᒪᔪᖅ ᓯᕗᓂᖃᖅᑎᖃᕐᒪᖔᑦ NTCL-ᑯᓐᓄ? ᖁᔭᓐᓇᒦᒃ ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᓂᖏᐅᖓᓐ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ. ᖁᔭᓐᓇᒦᒃ. ᑐᑭᓯᐅᒪᔭᒃᑯᓪᓕ ᐊᕐᕌᒍᐊᑕᐅᓯᕐᒧᑦ ᐊᑕᐅᓯᒃᑲᓂᕐᒧᓪᓗ ᐱᔪᒪᒍᑦᑕ 
ᐋᖅᑭᒃᓯᒪᔪᖅ ᑕᐃᒪᓐᓇᐃᖏᓐᓂᖅᐸᑦ ᐅᖃᐅᑎᓂᐊᖅᐸᕋ. ᑭᓯᐊᓂ ᑕᐃᒪᓐᓇᐃᓕᖓᔪᒥᓪᓕ ᑐᑭᓯᐅᒪᔭᕋ.ᖁᔭᓐᓇᒦᒃ. 
ᖁᔭᓐᓇᒦᒃ ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᓱᕐᓂᖅ. ᒥᔅᑕ ᐅᑲᓕᖅ. 
 
ᐊᐱᖅᑯᑦ 460 - 3(2): ᒐᕙᒪᒃᑯᑦ ᑭᐅᔾᔪᑎᖓᑦ ᐱᖁᔨᕗᖔᕈᒻᒧᑦ ᐊᑕᖏᖅᑐᒥᒃ 

ᑕᒻᒪᖅᓯᒪᔪᖅᓯᐅᖅᑕᐅᖁᔭᐅᓂᖓᓄᑦ ᖁᓪᓕᖅ ᐃᑯᒻᒪᖅᑯᑎᓕᕆᔨᒃᑯᑦ (ᐅᑲᓕᖅ) 
 
ᐅᑲᓕᖅ. ᖁᔭᓐᓇᒦᒃ ᐅᖃᒻᑎᑦᑎᔩ. ᐅᖃᖅᑎᑦᑎᔩ, ᑖᓐᓇ ᐊᐱᕆᔪᒪᓕᕐᒥᔭᕋ ᓯᕗᓕᖅᑎᒋᔭᕗᑦ. ᑖᓐᓇ 
ᖃᐅᒻᒪᖅᑯᑎᓕᕆᔨᒃᑯᑦ ᒥᓂᔅᑕᖓᑦ ᐅᓪᓗᒥ ᓇᓗᓇᐃᖅᓯᖃᐅᒻᒪᓴᑦ ᑖᒃᑯᐊᒎᖅ ᐊᑭᑦᑐᕆᐊᖅᓯᔪᒪᒻᒪᑕ, ᑖᒃᑯᓄᖓ 
ᖃᐅᒻᒪᖅᑯᑎᓄᑦ ᐊᑭᓕᖅᑕᐅᕙᑦᑐᓂᑦ. 

ᑕᐃᒪᐃᒻᒪᑦ ᑖᓐᓇ ᐊᐱᕆᒍᒪᓕᖅᑲᕋ, ᐅᖃᖅᑎᑦᑎᔩ, ᑕᕝᕙᓂ ᑲᑎᒪᕕᑦᑎᓂ ᒫᑦᓯ 22-ᒥᑦ ᑲᑎᒪᔨᓕᒫᑦ 
ᐊᖏᓚᐅᖅᓯᒪᒻᒪᑕ ᑖᑦᓱᒥᖓ ᖃᐅᔨᓴᖅᑎᔾᔪᐊᒥᑦ ᐃᓇᑦᑎᔪᒪᓪᓗᑎᑦ ᑖᒃᑯᐊ ᖃᐅᒻᒪᖅᑯᓯᓕᕆᔨᒃᑯᑦ ᐊᐅᓚᔾᔪᓯᖏᑦ 
ᑭᑮᓇᐅᔭᓕᕆᓂᕐᒧᑦ ᐃᒫᓪᓗ ᑳᓐᑐᕌᓕᕆᓂᕐᒧᑦ, ᐊᑐᖅᑎᑦᑎᓂᕐᒧᑦ ᐊᒻᒪᓗ ᐃᖅᑲᓇᐃᔭᖅᑎᓄᑦ 
ᐊᐅᓚᑦᑎᐊᕋᓗᐊᕐᒪᖔᑕ ᖃᐅᔨᓴᖅᑕᐅᖁᓪᓗᒋᑦ. 
 
ᑕᐃᒪᐃᒻᒪᑦ ᑖᓐᓇ ᐊᐱᕆᓚᐅᖅᓯᖅᒪᒐᒃᑯ ᓯᕗᓕᖅᑎᕗᑦ ᑕᒫᓂ ᐊᕐᕌᒍᒋᔭᑦᑎᓐᓂᑦ, ᐊᕐᕌᓂ ᔫᓂᒥ, ᑖᓐᓇ 
ᒐᕙᒪᒋᔭᕗᑦ ᑖᑉᓱᒥᖓ ᐃᓇᑦᑎᓯᒪᓕᕐᒪᖔᑕ ᖃᐅᔨᓴᖅᑕᐅᖁᔨᓗᑎᒃ. ᑭᓯᐊᓂ ᐅᖃᐅᔾᔭᐅᓚᐅᖅᓯᒪᒐᒪ ᑖᑉᓱᒧᖓ 
ᒐᕙᒪᑦᑕ ᓯᕗᓕᖅᑎᖓᓄᑦ ᖃᐅᔨᒪᓐᖏᒻᒪᒡᒎᖅ ᒥᓂᔅᑕᒥᒃ ᐃᓇᑦᑎᓚᐅᖅᓯᒪᖕᒪᑦ. 
 
ᑭᓯᐊᓂᓕ ᑖᓐᓇ ᐅᓪᓗᒥ ᐊᐱᕆᒃᑲᓐᓂᕈᒪᓕᕐᒥᔭᕋ, ᑖᓐᓇ ᒐᕙᒪᒋᔭᕗᑦ ᐃᓇᑦᑎᓯᒪᓕᕐᒪᖔᑕ ᑖᒃᑯᐊ ᑲᑎᒪᔨᓕᒫᑦ 
ᐊᑐᖁᔭᖓᓐᓂᒃ ᑖᒃᑯᐊ ᖃᐅᔨᓴᖅᑎᖅᔪᐊᑦ ᖃᐅᔨᓴᕆᐊᒃᑲᓐᓂᖁᓪᓗᒋᑦ ᑖᒃᑯᐊ ᐊᐅᓚᔾᔪᓯᖏᓐᓂᒃ ᖁᓪᓕᖅ 
ᐆᒻᒪᖅᑐᑎᓕᕆᔨᒃᑯᑦ: ᐄ, ᐃᓛᓐᓂᓘᓐᓃᑦ ᐋᒡᒐ? ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ: ᖁᔭᓐᓇᒦᒃ ᒥᔅᑕ ᐅᑲᓕᖅ. ᓄᓇᕘᒧᑦ ᓯᕗᓕᖅᑎ, ᐊᖓᔪᖅᑳᖅ ᐄᕙ ᐋᕆᐊᒃ. 
 
ᐊᖓᔪᖅᑳᖅ ᐄᕙ ᐋᕆᐊᒃ: ᖁᔭᓐᓇᒦᒃ ᐅᖃᖅᑎᑦᑎᔩ. ᑭᖑᓪᓕᖅᐹᒥ ᑖᓐᓇ ᑐᑭᓯᖅᑰᔨᔭᕋ (ᑐᓵᔨᒃᑯᑦ) 
ᖃᐅᔨᓴᖅᑕᐅᖁᔨᓯᒪᖕᒪᖔᕐᒪ ᖁᓪᓕᖅ ᐆᒻᒪᖅᑯᑎᓕᕆᔨᖏᓐᓂᒃ. ᓇᓗᓇᐃᒃᑲᓐᓂᓚᐅᑲᓪᓕᐅᒃ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ ᓯᕗᓕᖅᑎ. ᑐᑭᓯᓇᖅᓯᒋᐊᖁᔭᐅᖕᒪᑦ, ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ ᐅᖃᖅᑎᑦᑎᔩ. ᐄ, ᑖᓐᓇ ᐊᐱᕆᓚᐅᖅᓯᒪᔭᕋ ᓯᕗᓕᖅᑎᒋᔭᕗᑦ ᑕᕝᕙᓂ ᐃᒡᓗᑦᑕ, ᑲᑎᒪᕕᒃᑕ, 
ᐱᖁᔭᖏᓐᓂᒃ ᑐᑭᒧᐊᖅᑎᑦᑎᔨᐅᖕᒪᑦ ᒐᕙᒪᒃᑯᓐᓄᑦ ᑕᐃᒫᒃ ᐊᐱᕆᓗᐊᖅᑕᕋ. ᑖᒃᑯᐊ ᐊᑐᓕᖁᔭᐅᓚᐅᖅᓯᒪᖕᒪᑕ 
ᑲᑎᒪᕕᒃᑎᓐᓂᑦ. ᑖᒃᑯᐊ ᖃᐅᔨᓴᖅᑎᖅᔪᐊᑦ ᑕᒻᒪᖅᓯᒪᔪᖅᓯᐅᖅᑎ ᑮᓇᐅᔭᓕᕆᓂᕐᒧᑦ ᐃᓇᑕᐅᖁᓪᓗᒋᑦ, 
ᖃᐅᔨᓴᕆᐊᒃᑲᓐᓂᖁᓪᓗᒋᑦ ᐊᐅᓚᔾᔪᑎᖏᓐᓂᒃ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ. ᐊᐱᕆᓯᒪᓕᖅᑳᑦ ᒐᕙᒪᒋᔭᕗᑦ: ᐄ, 
ᐃᓛᒡᓘᓐᓃᑦ ᐋᒡᒐ? ᖁᔭᓐᓇᒦᒃ ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ ᒥᔅᑕ ᐅᑲᓕᖅ. ᓯᕗᓕᐅᖅᑎ. 
 
ᐊᖓᔪᖅᑳᖅ ᐄᕙ ᐋᕆᐊᒃ: ᖁᔭᓐᓇᒦᒃ ᐅᖃᖅᑎᑦᑎᔩ. ᖁᔭᓐᓇᒦᒡᓗ ᑐᑭᓯᒋᐊᖅᑎᒃᑲᓐᓂᕐᒪᖓ. ᑖᓐᓇ ᑲᒪᒋᔭᐅᖕᒪᑦ 
ᓲᖃᐃᒻᒪ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ ᐃᓕᐊᓂ ᖁᓪᓕᖅ ᐆᒻᒪᖅᑯᑎᓕᕆᔨᐅᑉ ᑕᐃᑦᑎᐊᕈᓐᓇᕐᓂᖅᓴᕆᔭᖓ. 
ᖁᔭᓐᓇᒦᒃ ᐅᖃᖅᑎᑦᑎᔩ. 
 
ᐅᖃᖅᑎ: ᖁᔭᓐᓇᒦᒃ ᓯᕗᓕᐅᖅᑎ. ᑖᓐᓇ ᖃᐅᒻᒪᖅᑯᑎᓕᕆᔨᐅᓂᕐᒥᒃ ᒥᓂᔅᑕᐅᓂᕐᒥᒃ ᑲᒪᔪᖅ, ᐊᖓᔪᖅᑳᖅ ᓗᐊᓐ 
ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ ᐅᖃᖅᑎᑦᑎᔩ. ᐃᒻᒪᖃ ᒪᓕᒐᓕᐅᖅᑎ ᐅᑲᓕᖅ ᐅᕙᒻᓂᑦ 
ᐊᐱᕆᒃᑲᓐᓂᕈᓐᓇᖅᐸ ᐊᐱᖅᑯᑎᒥᓂᒃ ᑐᑭᓯᑦᑎᐊᕐᓂᐊᕋᒃᑯᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ ᒥᓂᔅᑕ. ᒥᔅᑕ ᐅᑲᓕᖅ. 
 
ᐅᑲᓕᖅ: ᖁᔭᓐᓇᒦᒃ ᐅᖃᖅᑎᑦᑎᔩ. ᑖᓐᓇ ᓯᕿᓐᖑᔭᕗᑦ ᑕᒪᐅᖓᐃᓐᓈᖅᑑᔮᓕᕐᖓᑦ, ᐱᖓᔪᐊᓐᓂᑦ ᑕᕝᕙ 
ᐅᓂᒃᑳᒃᑲᓐᓂᕆᐊᖃᓕᖅᑐᖓ. ᒪᒥᐊᓇᖅ. ᑖᓐᓇ ᐊᐱᕆᔪᒪᖅᑲᐅᔭᕋ ᓯᕗᓕᖅᑎ ᓯᕗᒧᐊᑦᑎᐅᖕᒪ ᑲᑎᒪᔨᑦᑕ 
ᐊᑐᕆᐊᓕᖏᓐᓂᒃ, ᑖᓐᓇ ᐊᐱᕆᖅᑳᕋᓱᖅᑲᐅᔭᕋᓗᐊᕋ. 
 
ᑕᕝᕙᓂ ᑲᑎᒪᕕᑦᑎᓐᓂ ᑖᒃᑯᐊ ᑲᑎᒪᔨᓕᒫᑦ ᐊᖏᓚᐅᖅᓯᒪᖕᒪᑕ ᖃᐅᔨᓴᖅᑕᐅᒃᑲᓐᓂᖁᓪᓗᒋᑦ ᑖᒃᑯᐊ 
ᐊᐅᓚᔾᔪᓯᓕᒫᖏᑦ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᖃᐅᔨᓴᖅᑎᖅᔪᐊᒃᑯᓐᓄᑦ. ᑖᓐᓇ ᓇᒦᓕᕐᒪᖔᑦ 

ᖃᐅᔨᒋᐊᕈᒪᖅᑲᐅᔪᖓ. ᐃᓇᑕᐅᓯᒪᓕᖅᑳᑦ ᖃᐅᔨᓴᖅᑎᖅᔪᐊᒃᑯᑦ ᑖᒃᑯᓂᖓ ᖃᐅᔨᒋᐊᒃᑲᓐᓂᖁᔨᓪᓗᑎᒃ 
ᐊᐅᓚᔾᔪᓯᖏᓐᓂᒃ: ᐄ, ᐃᓛᓐᓂᓗ ᐋᒃᑲ? ᖁᔭᓐᓇᒦᒃ ᐅᖃᖅᑎᑦᑎᔩ. 
 
ᐅᖃᖅᑎ: (ᑐᓵᔨᒃᑯᑦ) ᖁᔭᓐᓇᒦᒃ. ᒥᓂᔅᑕ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ, ᒥᓂᔅᑕ ᓗᐊᓐ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ. ᐅᒡᒍᐊᖅᐳᖓᓗ ᐊᐱᕆᒃᑲᓐᓂᕆᐊᖃᕐᓂᖓᓂᒃ. ᑖᓐᓇ ᐊᐱᖅᑯᑦ 
ᖃᐅᔨᒋᐊᑦᑎᐊᓚᐅᕐᓗᒋᑦ ᖃᓄᐃᑦᑑᖕᒪᖔᑕ ᑭᐅᔾᔪᑎᒃᓴᒥᒃ ᑐᓂᓂᐊᖅᐸᕋ. ᖁᔭᓐᓇᒦᒃ ᐅᖃᖅᑎᑦᑎᔩ. 
 
ᐅᖃᖅᑎ: (ᑐᓵᔨᒃᑯᑦ) ᖁᔭᓐᓇᒦᒃ. ᐊᐱᖅᑯᑎᖓ ᖃᐅᔨᒋᐊᑦᑎᐊᓚᐅᕐᓗᓂᐅᒃ ᑭᐅᓛᖅᐹ. ᐅᖃᐅᓯᒃᑯᑦ ᐊᐱᖅᑯᑏ. 
ᕿᑭᖅᑖᓗᒃ ᓂᒋᐊᓂ, ᒥᔅᑕ ᓯᐅᓪ. 
 
ᐊᐱᖅᑯᑦ 461 - 3(2): ᑭᓐᖓᕐᓂ ᐃᑯᒪᓕᐅᕈᑎᖃᕐᕕᒃ ᓄᑖᖅ ᖃᓄᐃᓕᖓᓕᕐᒪᖔᖅ (ᓯᐊᓪ) 
 
ᓯᐅᓪ: (ᑐᓵᔨᒃᑯᑦ) ᖁᔭᓐᓇᒦᒃ ᐅᖃᖅᑏ. ᐊᕆᖅᑯᑎᒋᓂᐊᖅᑕᕋ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᖏᓐᓄᑦ, ᓗᐊᓐ ᑯᓱᒐᖅ, 
ᒥᓂᔅᑕᖓ. ᑖᓐᓇ ᐊᕐᕌᒍᑦ ᑎᓴᒪᒃ ᐊᓂᒍᖅᓯᒪᓕᖅᑐᑦ ᑭᓐᖓᕐᓂ ᓴᓇᔭᐅᓂᐊᓚᐅᖅᓯᒪᔪᖅ ᐊᐅᓚᐅᓯᕆᕝᕕᒃ 
ᖃᓄᐃᓕᖓᓕᕐᒪᖔᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ ᒥᔅᑕ ᓯᐅᓪ. ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ ᒥᓂᔅᑕ, ᐊᖓᔪᖅᑳᖅ ᓗᐊᓐ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ: (ᑐᓵᔨᒃᑯᑦ) ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ ᐅᖃᐅᓯᕆᔭᖏᑦ ᐃᓂᖓ ᓄᓇᑦᓴᖓ 
ᐊᐅᓚᓯᕆᕝᕕᒃᓴᐅᑉ ᒫᓐᓇ ᓱᓕ ᐅᖃᐅᑕᐅᕙᓪᓕᐊᒻᒪᑦ ᐃᓂᒃᓴᖓ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ. ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᓯᐊᓪ. 
 
ᓯᐅᓪ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑕᐃᓐᓇ ᐊᓯᔾᔨᖅᑕᐅᒋᐊᖃᕐᓂᖓ ᐊᐅᓚᓯᕆᕝᕕᒃ ᐊᕐᕌᒍᓂᒃ ᐊᕙᑎᓂᒃ 
ᐅᖃᐅᓯᐅᖃᑦᑕᕐᒪᑦ. ᒥᔅᑕ ᑲᓚᒻᐸᔅ ᓴᓇᓚᐅᖅᓯᒪᖏᑦᑑᒐᓗᐊᖅ ᑭᓯᐊᓂ ᑕᐃᒃᑯᐊ ᑕᐃᒫᑦᓴᐃᓐᓇᖅ 
ᑕᐃᒪᐃᓕᑐᐃᓐᓇᕆᐊᖃᕋᑦᑕ ᑲᖏᖅᖠᓂᕐᒥᐅᑐᑦ ᐊᕐᕌᓂᑎᑐᑦ. 
 
ᑕᐃᓐᓇ ᒫᓐᓇᑦᑕᐅᑎᒋᐸᓗᒃᑯᑦ ᐊᓯᔾᔨᖅᑕᐅᖁᔭᕋᓗᐊᕐᕗᑦ ᐊᐅᓚᐅᑎᖃᕝᕕᒃ, ᖃᐅᒻᒪᖅᑯᑎᖃᕝᕕᒃ. ᖁᔭᓐᓇᒦᒃ.  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᓯᐊᓪ. ᒥᓂᔅᑕ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓴᔨᒃᑯᑦ): ᖁᔭᓐᓇᒦᕕᔾᔪᐊᕐᕌᓗᒃ, ᐅᖃᖅᑏ. ᐋᒡᒑᖏᑦᑐᖓ ᐃᓕᓐᓂᒃ 
ᐊᖏᖃᑎᒋᑦᓯᐊᖅᐸᒋᑦ. ᒪᓕᒐᖅᑎᒍᑦ ᓵᓐᖓᔾᔪᑎᒋᔭᕗᑦ ᑲᖏᖅᖠᓂᐅᑉ ᓄᓇᖓᑕ ᒐᕙᒪᖏᓐᓂᒃ ᑕᐃᒃᑯᐊ 
ᓇᒻᒥᓂᖃᑦᑐᑦ ᓄᓇᒥᒃ ᐃᓂᓪᓚᖅᑳᕆᐊᖃᒻᒪᑕ. 
 
ᒫᓐᓇᑦᓴᐅᑎᒋᒃᑯᑦ ᐋᖅᑭᓐᓇᓱᒃᑕᕋᓗᐊᕗᑦ ᐃᓂᒃᓴᖓᓂᒃ ᖃᓄᖅᑑᕈᑎᖃᒻᒪᑕ ᑖᕙᓂ ᑭᓐᖓᕐᓂ. ᓄᓇᖓᓐᓂᒃ 
ᑲᑎᒪᔨᖏᓐᓄᑦ ᐱᓕᕆᖃᑎᖃᕈᒥᓇᐅᒐᓗᐊᖅ ᐋᖅᑭᑎᑦᓴᐅᑎᒋᖁᓗᒋᑦ ᓄᓇᑦᓴᖓᓂᒃ ᐃᓪᓗᒃᓴᐅᑉ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂᒃ ᐃᓚᒋᐊᕈᑦ, ᒥᔅᑕ ᓯᐊᓪ. 
 
ᓯᐊᓪ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᑭᓐᖓᓕᕆᖅᑲᐅᒐᓗᐊᖅᑐᒍᑦ, ᑲᖏᖅᖠᓃᓚᕋᑖᕋᕕᑦ 
ᐊᓯᔾᔨᖅᑕᐅᒋᐊᖃᕐᓂᖓᓂᒃ. 
ᐄ, ᓄᓇ ᐱᑦᔪᑕᐅᓪᓗᓂ ᐅᖃᐅᓯᐅᖃᑦᑕᖅᑐᑦ. ᑭᓯᐊᓂ ᐅᕙᖓ ᐱᑦᔪᑎᒋᔾᔭᖏᑕᕋ ᑕᐃᒃᑯᐊ ᕼᐋᒻᓚᑦ ᑲᑎᒪᔩᑦ 
ᐱᑦᔪᑎᒋᒻᒪᔾᔪᒃ. ᑕᐃᒃᑯᐊ ᓄᓇᖓᓐᓂ ᐃᓂᒋᔭᐅᖁᔭᐅᔪᒥᒃ ᐱᑦᔪᑎᖃᑦᖢᑎᒃ ᒫᓐᓇᒫᒃᑯᑦ 
ᐋᖅᑭᒃᑕᐅᓂᐊᖅᑐᔅᓴᐅᓕᖅᑑᒐᓗᐊᑦ. ᖁᔭᓐᓇᒦᒃ. 
 



ᐅᓪᓗᑐᐃᓐᓇᖅ, ᐅᑐᐱᕆ 22, 2010 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒥᒃ, ᒥᔅᑕ ᓯᐊᓪ. ᒥᔅᑕ ᑯᓱᒐᖅ. 
 
ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑐᑭᓯᓂᕐᓗᓂᖅᑲᑦ ᒪᓕᒐᓕᐅᖅᑎ ᕼᐋᒻᓚᒃᑯᑦ ᐄ, 
ᐊᑲᐃᓪᓕᐅᕈᑎᖃᒻᒪᑕ ᓄᓇᖓᓂᒃ. 
 
ᒫᓐᓇᒃᑯᑦ ᐋᖅᑭᒃᑕᐅᕙᓪᐊᖁᒥᓇᐅᒐᓗᐊᖅ ᑕᕝᕙᑲᐅᑎᒋ ᓴᓇᕙᓪᓕᐊᔪᓐᓇᕐᓂᐊᕐᕋᒃᑯ ᐊᐅᓚᐅᑎᖃᕝᕕᒃᓴᖅ. 
ᒪᓕᒐᖅᑎᒍᑦ ᐋᖅᑭᒃᑕᐅᓇᓱᐊᕐᓂᖓ ᐅᖃᐅᓯᖅᑕᖏᑦ ᑕᕝᕙᑑᓕᕐᒪᑕ ᐱᔭᕇᑐᐊᖅᐸᑕ ᒫᓐᓇᒫᒃᑯᑦ ᑯᕆᔅᑕᕗ ᑲᓚᒻᐸᔅ 
ᐊᐃᑉᐹ ᑎᑭᓚᐅᖏᓐᓂᖓᓂ ᐱᔭᕇᕈᑖᖅᑐᔅᓴᐅᔫᒐᓗᐊᖅ.  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ. ᐅᖃᐅᓯᒃᑯᑦ ᐊᐱᖅᑯᑎᑦ. ᒥᔅ ᐅᔾᔪᑦ, ᓇᑦᑎᓕᒻᒧᑦ.  
 
ᐊᐱᖅᑯᑦ 462 - 3(2): ᖃᓄᒃᑲᓐᓂᖅ ᐃᓕᓐᓂᐊᓂᕐᒧᑦ ᐊᑐᓕᖁᔭᐅᔪᐃᑦ (ᐅᒡᔪᖅ) 
 
ᐅᒡᔪᖅ: ᖁᔭᓐᓇᖅᐳᑎᑦ ᐅᖃᖅᑎᑦᑎᔩ. ᐄ, ᓇᑦᑎᓕᒻᒥᐅᑦᑕᑦ ᐅᑉᓛᑯᑉᐸᒃᑲ. 9 ᖃᖏᓕᕼᐊᓐᓄᐊᕐᒪᑦ ᑕᐅᕙᓂ, 
ᑕᐃᑲᐅᕗᕼᐃ. (ᑐᓵᔨᒃᑯᑦ) ᐅᖃᖅᑏ, ᐊᐱᕆᒍᒪᒐᒪ ᒥᓂᔅᑕᖓᓐᓄᑦ ᐃᓕᓐᓂᐊᕐᓂᓕᕆᔨᒃᑯᑦ, ᐱᔭᕇᖏᓐᓇᒪ ᓱᓕ 
ᐅᓪᓛᖅ. 
 
ᐅᖃᖅᑏ, ᐊᕐᕌᒍᓕᒫᐸᓘᓕᖅᑐᖃᐃ ᖃᓄᒃᑲᓐᓂᖅ ᓄᓇᕗᑦ ᒐᕙᒪᒃᑯᖏᑦᑕ ᖃᓄᐃᓕᖓᓕᕐᒪᖔᑕ 
ᐅᓂᒃᑳᓕᐅᓚᐅᖅᓯᒪᒻᒪᑕ 9-ᖑᔪᑦ ᑕᐃᒃᑯᐊ ᐊᑐᓕᖁᔨᔾᔪᑕᐅᓚᐅᖅᑐᑦ ᑕᐃᑲᓐᖓᑦ ᐅᓂᒃᑳᓂᒃ. ᖃᓄᐃᓕᖓᓕᕐᒪᖔᑕ 
ᐃᓕᓐᓂᐊᕐᓂᓕᕆᓂᐅᑉ ᐋᖅᑭᒃᓯᒪᓂᖓ ᓄᓇᕗᑦ ᐃᓕᓐᓂᐊᖅᕕᖏᓐᓂ. 
 
ᐊᑐᓕᖁᔨᔾᔪᑎ 5 ᐅᓂᒃᑳᓂᒃ ᐅᖃᓚᐅᖅᑐᑦ, ᑖᒃᑯᐊ ᓇᓗᓇᐃᖅᓱᖅᑕᐅᓗᑎᒃ ᓄᓇᕗᑦᒥ 
ᐃᓕᓐᓂᐊᕐᕈᑎᔅᓴᓕᐊᖑᖃᑦᑕᖅᑐᑦ ᑕᐃᒫᑦᓯᐊᖅ ᓈᒻᒪᒃᑲᓗᐊᕐᒪᖔᑕ ᐅᕝᕙᓗ ᐊᖑᒻᒪᑎᒐᓗᐊᕐᒪᖔᑕ ᒪᓕᒐᖅᑎᒍᑦ 
ᐱᔪᓐᓇᐅᑎᒋᔭᐅᔪᓂᒃ ᐊᓯᖏᓐᓂᒃ ᓄᓇᓕᖅᔪᐊᕐᓂ, ᑲᓇᑕᐅᑉ ᐊᕕᑦᑐᖅᓯᒪᓂᖏᓐᓂ. 
 
ᑖᒃᑯᐊ ᒥᓂᔅᑕ ᐅᖃᕈᓐᓇᖅᐹ ᒪᓕᒐᓕᐅᖅᑎᓄᑦ ᑕᕝᕙᓂ ᑲᑎᒪᓂᑦᑎᓐᓂ ᒍᕋᐃᑦ 12-ᒥ ᐃᓕᓐᓂᐊᕐᕇᖅᐸᓪᓕᐊᔪᑦ 
ᐃᓕᓐᓂᐊᖅᓯᒪᓂᖏᑦ ᐊᖑᒻᒪᑎᑦᓯᐊᕐᕋᓗᐊᕐᒪᖔᑕ ᐃᓕᓐᓂᐊᕐᕈᓯᐅᕙᑦᑐᓂᒃ ᐊᓯᖏᓐᓂ ᑲᓇᑕᒥ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅ ᐅᔾᔪᑦ. ᒥᓂᔅᑕ ᐃᓕᓐᓂᐊᕐᓂᓕᕆᔨᒃᑯᓐᓄᑦ, ᕼᐊᓐᑐ ᑐᑐ. 
 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ, ᖁᔭᓐᓇᒦᒃᑲᓐᓂᕈᒪᕙᒋᑦ ᐊᐱᕆᒐᕕᑦ. 
ᐊᐱᕆᔭᐅᓚᐅᖅᓯᒪᒻᒥᒐᒪ ᑖᒃᑯᐊ ᓚᐅᕐᒥᒐᒪᐃᓛᒃ, ᓄᓇᓕᓐᓂ ᐃᓕᓐᓂᐊᕐᓂᓕᕆᔩᑦ ᑲᑎᒪᔨᖏᑦ ᒫᓂ ᑲᑎᒪᑎᓪᓗᒋᑦ 
ᐱᓇᓱᐊᕈᓯᑦᑎᓐᓂ. ᑕᐃᒫᒃ ᐱᒻᒪᕆᐅᔫᑎᒋᕙᕗᑦ ᐊᐱᖅᑯᑕᐅᖃᑦᑕᕐᒪᑦ.  
 
ᐅᖃᖅᑏ, ᑖᒃᑯᐊ ᐃᓕᓐᓂᐊᕐᓂᓕᕆᔨᒃᑯᑦ ᒥᓂᔅᑕᖏᑦ Social Studies ᐃᓅᖃᑎᒌᓐᓂᕐᒥᒃ ᓯᕗᓕᑦᑎᓂᖔᖅᑐᓂᒃ 
ᖃᐅᔨᓴᕈᑎᐅᖃᑦᑕᖅᑐᑦ ᐃᓕᓐᓂᐊᖅᑕᐅᖃᑦᑕᕐᒪᑕ ᐃᓕᓐᓂᐊᕐᕕᒻᒥ. 
 
ᖃᓄᑎᒋ ᐃᓕᓐᓂᐊᕐᐸᓪᓕᐊᓂᖏᑦ ᖁᕝᕙᓯᑦᑎᒋᒻᒪᖔᑕ ᐅᕝᕙᓗ ᐊᓂᒍᐃᑦᓯᐊᕙᓪᓕᐊᒻᒪᖔᑕ ᐃᓕᓐᓂᐊᖅᑏᑦ 
ᓄᓇᕗᒻᒥ ᖃᐅᔨᓴᖅᑕᐅᓂᐊᓚᐅᕐᒪᑕ. ᑕᐃᒪ ᐃᓚᓐᓂᖅᓱᐃᒐᑦᑕ ᐅᕝᕙᓗ ᐃᓛᓐᓂᐊᖅᑕᐃᓕᓂᖅᓴᒥᒃ 
ᐋᖅᑭᓱᖅᓯᒪᒻᒪᑕ ᐃᓕᓐᓂᐊᕐᕈᑎᔅᓴᐃᑦ. 
 
ᑖᒃᑯᐊ ᐃᓕᓐᓂᐊᖅᑑᑉ ᐃᓕᑉᐸᓪᓕᐊᓂᖓᓂᒃ ᐅᕝᕙᓗ ᐃᓕᑦᓯᕇᓐᓂᖅᓴᐅᓂᖏᓐᓂᒃ ᖃᐅᔨᓴᕈᑎᐅᖃᑦᑕᖅᑐᑦ 
ᑕᐃᒫᑦᓯᐊᖅ ᐋᖅᑭᒃᓯᒪᒐᓗᐊᕐᒪᖔᑕ ᕿᒥᕐᕈᓚᐅᕐᕋᑦᑎᒍ. ᐱᔭᕇᑐᐊᖅᐸᓪᓗ ᕿᒥᕐᕈᔭᐅᓂᖏᑦ ᖃᓄᑎᒋ 
ᖁᕝᕙᓯᑦᑎᒋᒻᒪᖔᑕ ᖃᐅᔨᓴᕈᑎᒋᕙᑦᑕᕗᑦ ᖃᐅᔨᒃᑲᓛᖅᑲᒋᑦ. ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂ ᐃᓚᒋᐊᕈᑦ, ᒥᔅ ᐅᔾᔪᑦ. 

ᐅᒡᔪᖅ (ᑐᓵᔨᒃᑯᑦ): ᐃᓱᒫᓘᑎᒋᔭᕗᑦ ᒍᕋᐃᑦ 12-ᒥ ᐱᔭᕇᖃᑦᑕᖅᑑᒐᓗᐊᑦ ᐊᖑᒻᒪᑎᔫᔮᖏᒻᒪᑕ ᐊᓯᖏᓐᓂᒃ 
ᓄᓇᓕᓐᓂ ᐊᕕᑦᑐᖅᓯᒪᐅᖅᑐᓂ ᑲᓇᑕᒥ. ᐊᖏᔪᖅᑳᕆᔭᐅᔪᑦ ᕿᑐᓐᖓᓖᑦ ᐃᓱᒫᓘᑎᖃᓪᓚᕆᒻᒪᑕ ᑕᒪᑐᒥᖓ. 
ᒥᓂᔅᑕ ᑐᓴᖅᑎᑦᑎᒍᓐᓇᖅᑳ ᖃᓄᖅᑑᖅᓯᒪᒻᒪᖔᑦᓯ ᑕᒪᓐᓇ ᐃᓱᒫᓕᒋᔭᐅᖃᑦᑕᖅᑐᖅ ᐊᖏᔪᖅᑳᓄᑦ 
ᑲᒪᒋᔭᐅᓯᒪᒻᒪᖔᑕ? ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒥᓂᔅᑕ ᑐᑐ. 
 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᒪᓕᒐᓕᐅᖅᑎ ᐅᖃᕋᑖᕐᒪᑦ ᐊᑦᔨᒌᖏᑦᑐᓂᒃ 
ᒪᓕᒐᖃᐅᒻᒪᖔᑦᑕ ᐊᑦᔨᒌᓕᖅᑎᑕᐅᓯᒪᒋᐊᓕᓐᓂᒃ ᑲᓇᑕᒥ. ᐄ, ᓱᓕᔪᖅ. 
 
ᐃᓱᒫᓗᒋᖃᑦᑕᖅᓯᒪᒻᒥᒐᒃᑯ ᑖᓐᓇ ᐊᐱᖅᑯᑎᒋᖃᑦᑕᔪᒻᒥᔭᕋ. ᑕᐃᒪᓐᖓᑦ ᐊᐱᖅᑯᑎᐅᓕᖅᑭᑦᑖᖃᑦᑕᖅᑐᑦ ᑕᕝᕙᓂ 
ᒪᓕᒐᓕᐅᖅᕕᒻᒥ ᐃᓱᒫᓘᑎᒋᔭᐅᒻᒪᑕ. ᖃᐅᔨᒋᐊᓚᐅᖅᖢᖓ ᐊᐱᖅᓱᖅᑐᖓᓗ ᐱᓕᕆᕝᕕᑎᓐᓄᑦ ᐊᒻᒪ 
ᐱᓇᓱᐊᕈᓯᐅᓚᐅᖅᑐᒥᒃ ᐃᓕᓐᓂᐊᕐᓂᓕᕆᔩᑦ ᑲᑎᒪᔨᖏᓐᓄᑦ ᐊᐱᕆᔭᐅᓚᐅᕐᒥᒐᒪ, ᖁᔭᓕᕗᖓᓗ 
ᐊᐱᕆᔭᐅᓚᐅᕐᕋᑦᑕ. ᑕᐃᒫᑦᓴᐃᓐᓇᖅ ᑭᐅᓇᓱᐊᕐᓂᐊᕐᕋᒃᑭᓐ ᑭᐅᔾᔪᑎᒋᓚᐅᖅᑕᓐᓂᒃ.  
 
ᐃᓚᖓ, ᐅᖃᖅᑏ, ᐅᖃᐅᓯᕆᔭᕗᑦ ᖃᓄᖅ ᖁᓕᕇᑦ, ᐊᑦᓯᓕᕇᑦ, ᒪᓕᒃᑕᐅᒋᐊᓖᑦ ᐃᓕᓐᓂᐊᕐᕇᖅᓯᒪᒋᐊᓕᖏᑕ 
ᑭᓪᓕᖏᑦ ᑐᓐᖓᕕᖃᕐᓂᖅᓴᐅᕙᒻᒪᑕ ᐃᓕᓐᓂᐊᖅᑕᖓᑕ ᐃᓗᓕᖏᓐᓂᒃ. ᑖᒃᑯᐊ ᐃᓕᓐᓂᐊᖅᑏᑦ ᐃᓕᑉᐸᓪᓕᐊᔭᖏᑦ 
ᐃᓕᓐᓂᐊᖅᕕᓐᓂ. ᓲᕐᓗ ᖁᓕᕆᒻᒪᑕ ᐃᓕᓐᓂᐊᖅᑕᐅᖃᑦᑕᖅᑐᑦ ᖃᓪᓗᓈᑎᑐᑦ, ᓈᓴᐅᓯᕆᓂᖅ ᐅᕝᕙᓘᓐᓃᑦ 
ᖁᕝᕙᓯᓐᓂᖅᓴᐅᓪᓗᑎᒃ ᓯᓚᑐᓂᖅᓴᓄᑦ ᐊᒻᒪ ᐃᓕᑦᓯᕇᓐᓂᖅᓴᓄᑦ ᐊᑦᓯᓂᖅᓴᐅᓪᓗᑎᒃ ᐃᓕᓐᓂᐊᖅᑕᐅᖃᑦᑕᖅᑐᑦ.  
 
ᐊᒻᒪ ᐊᖓᔪᖅᑳᖑᓪᓗᖓ ᕿᑐᓐᖓᖃᕋᒪ ᐊᐅᔭᖅ ᒍᕋᐃᑦ 10-ᒧᓐᓂᐊᕐᓕᕐᖓᑦ ᐸᓂᒐ. ᖃᐅᔨᒋᐊᓚᐅᕐᕋᒪ 
ᐃᓕᓐᓂᐊᖅᑑᑦ ᐃᓕᓐᓂᐊᕐᕆᐊᕐᓂᐊᖅᑐᑦ ᐃᓕᓐᓂᐊᖅᕕᐊᓗᒻᒧᑦ ᑲᑎᒪᑎᑕᐅᓚᐅᕐᒪᑕ, ᐊᖓᔪᖅᑳᖓ 
ᐃᓕᓐᓂᐊᖅᕕᐅᑉ, ᐃᓕᓴᐃᔩᓪᓗ ᐅᓂᒃᑳᑦᓯᐊᖅᑐᑎᒃ ᐃᓕᓐᓂᐊᖅᑕᐅᕙᑦᑐᑦ ᐃᓗᓕᖏᓐᓂᒃ. 
 
ᒍᕋᐃᑦ 10-ᒥ ᐅᕝᕙᓘᓐᓃᑦ ᑕᐃᑲᓂ ᐱᖓᔪᐊᓂ ᐃᓕᓐᓂᐊᕐᐸᓪᓕᐊᔪᑦ ᐃᓕᓐᓂᐊᖅᕕᒻᒦᓕᖅᑎᓪᓗᒋᑦ ᐃᒪᓐᓇᑎᒋ 
ᒪᓕᒐᖃᑦᑎᑕᐅᒻᒪᑕ ᐃᓕᓐᓂᐊᕐᕆᐊᕐᓕᖏᓐᓂᒃ ᐃᓕᒃᓯᒪᓂᖓ ᒪᓕᒃᑐᒍ. ᑕᐃᒫᒃ ᖃᐅᔨᒋᐅᓚᐅᕐᕋᒪ 
ᐊᖓᔪᖅᑳᕆᔭᐅᓪᓗᖓ ᐅᓂᒃᑳᖅᕕᐅᓚᐅᕐᕋᒪ ᐃᓕᓐᓂᐊᕐᓂᐊᖅᑕᖓᓂᒃ ᕿᑐᓐᖓᒪ. ᓯᕗᓪᓕᖅᐹᖑᓪᓗᓂᓗ. 
 
ᑕᐃᒪᐃᒃᑲᓂᓐᓂᐊᓕᖅᑑᒐᓗᐊᖅ ᓄᓇᓕᓐᓂ ᐊᖓᔪᖅᑳᖏᑦ ᖃᐅᔨᒪᑎᑕᐅᖃᑦᑕᕐᓗᑎᒃ ᑭᓱᒥᒃ 
ᐃᓕᓐᓂᐊᕐᓂᐊᕐᒪᖔᑕ. ᐊᒻᒪᓗ ᓇᓖᕌᖅᕕᒃᓴᓂᒃ ᐃᓕᓐᓂᐊᕐᕈᓐᓇᖅᑕᖏᓐᓂᒃ ᐃᓕᓐᓂᐊᖅᕕᐊᓗᒻᒥ 
ᐃᓕᓐᓂᐊᕐᓕᕈᑎᑐᒃ ᕿᑐᓐᖓᖏᑦ ᓂᕈᐊᖃᑎᒋᔪᓐᓇᕐᓂᐊᕐᕋᒥᒃ ᑭᓱᒥᒃ ᐃᓕᓐᓂᐊᕐᑯᒻᒪᖔᕐᒥ. ᖁᔭᓐᓇᒦᒃ. 
 
ᐅᖃᖅᑎ (ᑐᔨᒃᑯᑦ): ᖁᔭᓐᓇᒦᒃ, ᒥᓂᔅᑕ. ᐊᐃᑉᐹᓂ ᐃᓚᒋᐊᕈᑦ, ᒥᔅ ᐅᔾᔪᑦ. 
 
ᐅᒡᔪᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᑏ, ᐊᑐᓕᖁᔨᔾᔪᑕᐅᔪᖅ ᓇᒻᒪ 9 ᖃᓄᒃᑲᓐᓂᖅ ᐅᓂᒃᑳᖏᓐᓂ. ᑕᐃᒪ 
ᒪᑯᐊ ᖃᓄᖅᑑᖁᔭᐅᔪᒻᒪᑕ ᓴᖅᑭᔮᖅᑎᑦᑎᒍᑎᔅᓴᓂᒃ ᐃᓕᓐᓂᐊᖅᑎᑦ ᐃᓕᓐᓂᐊᖏᓐᓇᒍᒪᔾᔪᑎᔅᓴᖏᓐᓂ 
ᑲᔪᖏᖅᓴᐅᑎᒃᑲᓂᕐᓂᑦ ᐊᒻᒪ ᑖᒃᑯᐊ ᐅᐸᐃᓐᓇᖃᑦᑕᓂᐊᕐᒪᑕ ᐃᓕᓐᓂᐊᖅᑏᑦ ᐊᓕᐊᓇᐃᒍᓱᓪᓗᑎᑦ 
ᐃᓕᓐᓂᐊᕐᓗᑎᑦ ᐊᒻᒪ ᐃᓛᓐᓂᒃᑯᑦ ᓯᕗᓂᑦᑎᓐᓂ ᓲᕐᓗ ᐃᓕᓐᓂᐊᕇᕋᓗᐊᖅᑲᑕ Grade 12 ᐊᖑᒻᒪᑎᓐᖏᒧᑦ 
ᖁᕕᐊᓱᒍᓐᓃᑐᐃᓐᓇᕋᔭᕐᒥᒻᒪᑕ. ᑕᐃᒪ ᑕᒪᒃᑯᐊ ᖃᓄᖅᑑᕈᑕᐅᕙᓪᓕᐊᕚ ᐃᓅᖃᑎᒌᓄᑦ ᓴᖅᑭᔮᕈᑎᐅᓂᐊᖅᑐᑦ? 
ᖁᔭᓐᓇᒦᒃ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ ᐅᒡᔪᒃ. ᒥᓂᔅᑕ ᑐᑐ.  
 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐊᐱᖅᑯᑎᑦᑎᐊᕚᓗᒃ. ᑕᕝᕙᓂ 
ᐱᓇᓱᐊᕈᓯᑦᑎᓐᓂ ᐊᐱᖅᓱᖅᑕᐅᓚᐅᕐᒥᔪᖓ ᐃᓕᓐᓂᐊᖅᑐᓕᕆᔨᒃᑯᓐᓂ ᑲᑎᒪᔨᖏᓐᓂ. ᑕᕝᕙᓂ 
ᐅᖃᐅᓯᕆᖃᑦᑕᔪᒻᒥᒐᒃᑯ ᑕᕚᓂ ᒪᓕᒐᓕᐅᖅᑎᐅᓪᓗᖓ.  

ᐱᓕᕆᕝᕕᑎᓐᓂ ᐃᑲᔪᖅᑐᐃᖏᑦᓯᐊᖅᑐᒍᑦ ᓇᓪᓕᐊᓐᓂ ᐃᓅᖃᑎᑦᑎᓐᓂ ᐱᓂᖅᓴᐅᑎᑦᑎᒐᓱᐊᕐᓂᕐᒥᒃ. ᑕᐃᒪᓐᖓᑦ 
ᑲᔪᓯᑦᑎᐊᖏᓐᓇᕈᑎᔅᓴᓂᑦ ᑕᒪᐃᓐᓄᑦ ᐱᓇᓱᐊᕋᑦᑕ. ᐃᓕᓐᓂᐊᖅᑏᑦ ᑲᔪᓯᑦᑎᐊᕐᓗᑎᑦ ᐃᒻᒥᓂᒃ 
ᐃᓕᑉᐸᓪᓕᐊᔾᔪᓯᒥᓂᒃ ᐃᓗᓯᕐᒥᒍᑦ ᐊᖑᒻᒪᑎᒍᓐᓇᖅᑕᒥᓂᒃ ᒪᓕᓪᓗᑎᑦ.  
 
ᓇᓪᓕᐊ ᐅᐸᓗᖓᐃᖅᓯᓐᖏᑉᐸᑦ ᐃᓕᑦᓯᒪᑦᑎᐊᖏᓪᓗᓂ ᖁᕝᕙᓯᓐᓂᔅᓴᒧᑦᑕᐅᑐᐃᓐᓇᕐᓗᓂ ᐃᓕᔅᓯᒪᓐᖏᓪᓗᓂ 
ᓱᕙᓕᑭᐊᖑᒻᒪᑦ ᐃᑲᔪᕐᓂᖃᔾᔮᖏᒻᒪᓪᓗ ᐃᓄᑦᑕᖓᓂ ᐃᓕᓐᓂᐊᖅᑎᒥᒃ.  
 
ᖃᓄᖅᑑᕋᓱᐊᖏᓐᓇᖅᑐᒍᑦ ᑖᓐᓇ ᐃᓕᓐᓂᐊᖅᑎ ᐃᓕᒍᓯᒥᒍᑦ ᐃᓗᓯᒃᑯᑦ ᑐᓐᖓᕕᒋᓗᒋᑦ ᐃᓕᓐᓂᐊᖅᑎᒐᓱᐊᕐᓗᒋᑦ 
ᐱᕙᓪᓕᐊᑎᐊᕐᓂᐊᕐᖓᑕ. ᐱᓕᕆᕝᕕᑎᓐᓂ ᑕᐃᒪᐃᓕᐅᕋᓱᐊᕋᑦᑕ ᐃᓕᓐᓂᐊᖅᑐᓕᕆᔨᒃᑯᓐᓂ ᓂᕆᐅᑦᑐᒍᑦ 
ᖃᓄᖅᑑᕈᑎᔅᓴᑦᑎᐊᕙᓐᓂ ᐃᑲᔫᑎᑦᑎᐊᕙᐅᔪᓐᓇᖅᑐᓂᑦ ᐃᓕᓐᓂᐊᕐᓂᓕᕆᓂᕐᒥᒃ. ᐃᓕᓐᓂᐊᖅᑎᖁᑎᕗᑦ 
ᐊᓕᐊᓇᐃᒍᓱᓪᓗᑎᑦ ᐃᓕᓐᓂᐊᖃᑦᑕᓂᐊᕐᒪᑕ ᐃᓕᓐᓂᐊᖏᓐᓇᕈᒪᓗᑎᓪᓗ.  
 
ᐃᓚᖏᑦ ᐃᓕᓐᓂᐊᕈᑎᔅᓴᓕᐊᖑᖃᑦᑕᖅᑐᑦ ᐅᕝᕙᓗ ᐃᑲᔫᑎᔅᓴᐃᑦ ᖃᕋᓴᐅᔭᓕᕆᒻᒪᑦᑎᑕᐅᒐᓱᐊᖅᑐᑎ ᐅᕝᕙᓘᓐᓃᑦ 
ᑕᐅᕗᖓ ᓄᓇᒧᑦ ᐊᐅᓪᓚᕈᔾᔭᐅᕙᑦᑐᑎᑦ ᓅᒍᔾᔭᐅᕙᑦᑐᑎᑦ ᐊᓯᕙᕆᐅᖅᓴᓪᓗᑎᑦ. ᑖᒃᑯᐊ ᐃᒻᒥᒃᑯᑦ ᐃᓕᓐᓂᐊᖅᑏᑦ 
ᐃᓕᓐᓂᐊᐸᓪᓕᐊᓂᖏᓂᑦ ᐊᖑᒻᒪᑎᒐᓱᐊᖅᑐᑎᒍ. ᖁᔭᓐᓇᒦᒃ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᐱᖓᔪᐊᑦ ᑭᖑᓪᓕᖅᐹᖑᓪᓗᓂᓗ ᐃᓚᒋᐊᕈᑦ, ᒥᔅᑕ ᐅᒡᔪᒃ.  
 
ᐅᒡᔪᖅ: ᖁᔭᓐᓇᒦᒃ, ᐅᖃᖅᑏ. ᐊᐅᔭᐅᓚᐅᖅᑐ ᒥᓂᔅᑕ ᐃᓕᓐᓂᐊᕐᓂᓕᕆᔨᒃᑯᑦ ᐱᑎᑦᑎᓚᐅᕐᒪᑦ ᒪᓕᒐᓕᐅᖅᑎᓂᑦ. 
ᑕᒃᑯᐊ ᐱᓕᕆᕕᖓᑕ ᐅᖃᖃᑎᖃᕐᓂᓚᐅᕐᓂᖏᓐᓂ ᑲᑎᒪᔾᔪᑎᕕᓂᕐᓂᑦ ᐅᕝᕙᓗ ᐅᖃᐅᑕᐅᔪᕕᓂᕐᓂᑦ. ᑖᒃᑯᐊ 
ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᔅᓴᐃᑦ ᐃᓗᐊᓂ ᐃᓅᖃᑎᓐᓂ ᐱᖃᓯᐅᔾᔨᑦᑎᐊᕐᓂᕐᒥᒃ.  
 
ᐅᓇ ᐃᓅᖃᑎᒌᓂᒃ ᖃᕿᐊᖅᑕᐅᓚᐅᕐᒪᑦ ᑕᐃᒃᑯᐊ ᐃᓚᖏᑦ ᐃᓕᓐᓂᐊᖅᓯᒪᑦᑎᐊᕋᑎᒃ 
ᖁᕝᕙᓯᓐᓂᔅᓴᒨᖅᑕᐅᖃᑦᑕᖅᑐᑦ ᐱᔭᕇᑦᓯᐊᑑᔮᓚᐅᕋᑎᒃ.  
 
ᒥᓂᔅᑕ ᐅᖃᕈᓐᓇᖅᐹ ᖃᓄᖅ ᑐᓴᖅᑎᑕᐅᓚᐅᕐᒪᖔᑦ ᑕᒪᒃᑯᓂᖓ ᐃᓕᓐᓂᐊᕐᓂᓕᕆᔨᐅᖃᑦᑕᖅᑐᓂ 
ᐊᑲᕆᔭᐅᓐᖏᒻᒪᖔᖅ? ᖁᔭᓐᓇᒦᒃ.  
 
ᐅᖃᖅᑎ (ᑐᓵᔨᑎᒍ): ᖁᔭᓐᓇᒦᒃ, ᒥᔅᑕ ᐅᒡᔪᒃ. ᒥᓂᔅᑕ ᑐᑐ.  
 
ᐊᖓᔪᖅᑳᖅ Hᐊᓐᑐ ᑐᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑖᒃᑯᐊ ᒪᓕᒐᔅᓴᐅᔪᓂᓛᒃ 
ᐱᒋᐊᖅᑕᐅᓕᖅᑎᓪᓗᒋᑦ ᑕᒪᓐᓇ ᑲᒪᒋᔭᐅᑲᐅᖅᑐᕈᓐᓇᕋᔭᖅᑐᔅᓴᐅᕗᖅ ᓯᕗᒧᐊᒍᑕᐅᓂᐊᕐᓗᓂ ᐊᑐᓕᖅᑎᑕᐅᓂᖓ 
ᐃᓕᓐᓂᐊᖅᑐᓕᕆᓂᕐᒥ ᐱᖁᔭᖅ.  
 
ᑕᐃᒪ ᑕᒪᒃᑯᓂᖓ ᑐᓴᖃᑦᑕᓚᐅᖅᑎᓪᓗᑕ ᑖᒃᑯᐊ ᐱᕙᓪᓕᐊᔭᐅᓂᖏᑦ ᒪᓕᒐᐅᔪᑦ ᐱᓕᕆᑦᑎᐊᕈᒪᓪᓗᑎᑦ ᑖᒃᑯᓄᖓ 
ᒪᓕᑦᑕᐅᔭᕆᐊᖃᖃᑦᑕᓂᐊᖅᑐᓄᑦ. ᑕᒪᒃᑯᓂᖓ ᑎᒍᒥᐊᖅᑎᐅᔪᑦ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ, ᓄᓇᓕᓐᓂᓗ 
ᓈᒻᒪᓴᖅᑲᑕ ᑖᒃᑯᓂᖓ ᓴᖅᑭᑕᐅᓯᒪᔪᓂᑦ ᐃᒪᐃᓕᐅᓕᕐᒥᔪᒍᑦ, ᐄ, ᑖᓐᓇ ᐊᕐᕌᒍᓂᖃᐃ ᐱᖓᓱᓂᑦ ᒪᕐᕉᓂᓪᓘᓐᓃᒃ 
ᑲᒪᒋᔭᐅᒐᓱᒋᐊᖃᕋᔭᖅᑐᖅ.  
 
ᑕᐃᒃᑯᐊ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᑲᑐᔾᔨᖃᑎᒌᖏᑦ ᑲᑎᒪᔨᐅᔪᓪᓗ ᐊᐃᑉᐸᖓ 
ᐱᖓᔪᐊᓂᓪᓗᑭᐊᖅ ᑲᒪᒋᔭᐅᔪᑦ ᑕᐃᒪᐃᓕᐅᖅᐸᓪᓕᐊᔫᒐᓗᐊᑦ ᑭᓯᐊᓂ ᑲᔪᓰᓐᓇᖅᑐᑦ ᐅᖃᖃᑎᒌᖃᑦᑕᖅᑐᑦ 
ᒪᓕᑦᑐᒋᓪᓗ ᑕᐃᒃᑯᐅ ᑐᓴᖅᐸᑦᑕᕗᑦ. ᐅᑎᖅᑎᑕᐅᒃᑲᓂᖅᑐᑎᑦ ᕿᒥᕐᕈᔭᐅᒃᑲᓂᕐᓂᕐᖓᑕ ᑕᐃᒫᒃ ᐊᐃᑉᐸᖓᓂ 
ᐱᖓᔪᐊᓂᓗ ᐱᓕᕆᕙᓪᓕᐊᓂᖃᓕᖅᑐᑦ.  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ. ᑲᑎᒪᔾᔪᑎᔅᓴᓂ 7, ᑎᑎᖅᑲᑎᒍᑦ ᐊᐱᖅᑯᑏᑦ. 8, ᑎᑎᖅᑲᑎᒍᑦ 
ᐊᐱᖅᑯᑕᐅᓚᐅᖅᑐᓄᑦ ᑭᐅᔾᔪᑏᑦ. 9, ᑭᐅᔾᔪᑏᑦ ᑲᒥᓴᓇᐅᑉ ᐅᖃᐅᓯᓐᖓᐅᑎᖏᓐᓄᑦ. 10, ᐊᑎᓕᐅᖅᓯᒪᔪᑦ 
ᑐᒃᓯᕋᐅᑏᑦ. 11, ᐅᓂᒃᑳᖏᑦ ᑲᑎᒪᔨᕋᓛᖑᐃᓐᓇᖅᑐᑦ ᑲᑎᒪᔨᕋᓛᖑᑲᐃᓐᓇᑐᓪᓗ. 12, ᐅᓂᒃᑲᓕᐊᑦ ᑲᑎᒪᔨᕋᓛᑦ 
ᕿᒥᕐᕈᓇᓚᐅᖅᑎᓪᓗᒋᑦ ᐱᖁᔭᔅᓴᓂᒃ. 13, ᑎᑎᖅᑲᑦ ᓴᖅᑭᑕᐅᓂᖏᑦ. ᒪᓕᒐᓕᐅᖅᑎ ᖁᑦᑎᑦᑐᒧᑦ, ᒥᔅᑕ ᐃᐊᓕᐊᑦ. 



ᐅᓪᓗᑐᐃᓐᓇᖅ, ᐅᑐᐱᕆ 22, 2010 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 

 
ᓴᖅᑭᑕᐅᔪᖅ ᑎᑎᖅᑲᒃ 211 - 3(2): ᑳᓚ ᐆᔪᑯᓘᑉ ᑎᑎᕋᖅᑕᒥᓂᐊ, “ᐱᔾᔪᓯᑐᖃᐃᑦ” (ᐃᐊᓕᐊᑦ) 
 
ᐃᐊᓕᐊᑦ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒪ ᒪᓕᒐᓕᐅᖅᑏᑦ ᐅᖃᐅᓯᖏᓐᓂ ᐅᖃᖅᑲᐅᒐᒪ ᐊᑦᔨᖓᓂᒃ 
ᖁᕕᐊᓱᑉᐳᖓ ᑳᓚ ᐆᔪᑯᓗᒃ ᑎᑎᕋᖅᑕᒥᓂᖓᓂᒃ ᓵᓚᖃᕈᑎᒋᓚᐅᖅᑕᖓᓂᒃ Prince Edward Island-ᒥ 
ᑎᑎᕋᓕᐅᑎᑎᓪᓗᒋᑦ ᐃᓕᓐᓂᐊᖅᑏᑦ. ᐅᖃᓕᒫᖅᑕᐅᖁᑦᑎᐊᖅᑕᕋᓗᐊᕐᕋ ᐃᓕᒃᓯᓐᓄᑦ ᐅᕕᒃᑲᑎᓐᓃᖔᖅᓯᒪᒻᒪᑦ. 
ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. Can we have the document brought forward to the 
table, please. ᑎᑎᖅᑲᐃᑦ ᓴᖅᑭᑕᐅᓂᖏᑦ. ᒥᔅᑕ ᑰᓕ. 
 
ᓴᖅᑭᑕᐅᔪᖅ ᑎᑎᖅᑲᒃ 212 - 3(2): ᓄᓇᕗᒻᒥ ᐃᒡᓗᓕᕆᓂᕐᒧᑦ ᐸᐸᑦᑎᔨᒃᑯᑦ ᐱᓕᕆᐊᖓᑕ 

ᖃᓄᐃᓕᖓᓂᖓᑕ ᓇᐃᓈᕈᑎᖓ ᓯᑎᐱᕆ 30, 2010-ᒥ (ᑰᓕ) 
 
ᐊᖓᔪᖅᑳᖅ ᑕᒑᖅ ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒪ ᐊᖏᖅᓯᒪᓚᐅᕐᕋᒪ ᓄᓇᕗᑦᒥ 
ᐃᓪᓗᓕᕆᔨᖅᔪᐊᒃᑯᓐᓂ ᑲᑎᒪᑐᐃᓐᓇᑎᓪᓗᑕ. ᖁᕕᐊᓱᑉᐳᖓ ᓴᖅᑮᒋᐊᔅᓴᖅ ᓄᓇᕗᑦᒥ ᐃᓪᓗᓕᐅᕐᓂᕐᒧᑦ 
ᐱᓕᕆᐊᕐᖑᔪᒥᒃ ᖃᓄᐃᓕᖓᓕᕐᓂᖏᓐᓂᒃ ᓇᐃᓪᓕᒋᐊᖅᓯᒪᔪᖅ ᓰᑏᕙ 30, 2010 ᑎᑭᑦᑐᒍ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ ᑰᓕ. ᓴᖅᑭᑕᐅᓂᖏᑦ ᑎᑎᖅᑲᐃᑦ. ᒥᔅᑕ ᐃᐊᓕᐊᑦ. 
 
ᓴᖅᑭᑕᐅᔪᖅ ᑎᑎᖅᑲᒃ 213 - 3(2): ᓄᓇᑦᑎᐊᕐᒥ ᐃᒥᖅᑐᕈᑎᓄᑦ ᐊᑦᑎᕕᓕᕆᓂᕐᒧᓪᓗ ᑲᑐᔾᔨᖃᑎᒌᒃᑯᑦ 

ᐊᓪᓚᑦᑕᐅᕕᖓ ᓯᑎᐱᕆ 2010 (ᐃᐊᓕᐊᑦ) 
 
ᐃᐊᓕᐊᑦ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᓴᖅᑮᔪᒪᔪᖓ ᐊᑦᔨᖓᓂᒃ ᑎᑎᕋᖅᑕᐅᓯᒪᔪᖅ ᓰᑏᕙ 2010, 
ᐅᑭᐅᖅᑕᖅᑐᒥ ᐃᒥᕐᒧᑦ ᑲᑐᔾᔨᖃᑎᒌᒋᔭᖓᓂᒃ ᐱᑦᔪᑎᖃᑦᑐᖅ ᑕᒪᒃᑯᓄᖓ ᐊᐅᓱᐃᑦᑐᒥᓗ ᑕᑉᐹᓂ ᐊᓯᖏᓐᓂᓪᓗ 
ᓄᓇᓕᓐᓂ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᑎᑎᖅᑲᐃᑦ ᓴᖅᑭᑕᐅᓂᖏᑦ. ᒥᔅᑕ ᑐᑐ. 
 
ᓴᖅᑭᑕᐅᔪᖅ ᑎᑎᖅᑲᒃ 214 - 3(2): ᐃᓕᓐᓂᐊᖅᑐᓂᑦ ᐊᑐᖅᑐᐊᕈᑎᐅᑉ ᐅᓪᓗᖅᓯᐅᑎᖓ ᐃᓱᓕᒃᑐᖅ ᒫᔾᔨ 

31, 2009 (ᑐᑐ) 
 
ᐊᖓᔪᖅᑳᖅ Hᐋᓐᑐ ᑐᑐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᒪᓕᒐᑎᒍᑦ ᑕᐃᒪᐃᒋᐊᖃᕐᖓᑦ, ᖁᕕᐊᓱᑉᐳᖓ 
ᐋᖅᑭᒃᓯᒪᓂᖏᓐᓄᑦ ᐃᓕᓐᓂᐊᖅᑎᓄᑦ ᐊᑐᖅᑕᐅᖅᕕᐅᕙᑦᑐᓄᑦ ᑎᑭᑦᑐᒍ ᒫᑦᓯ 31, 2009. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ. ᑎᑎᖅᑲᐃᑦ ᓴᖅᑭᑕᐅᓂᖏᑦ. ᓴᖅᑭᒐᔅᓴᖃᒻᒥᒐᒪᑦᑕᐅᖅ. ᖁᔭᓐᓇᒦᒃ, 
ᒪᓕᒐᓕᐅᖅᑏᑦ. 
 
ᓴᖅᑭᑕᐅᔪᖅ ᑎᑎᖅᑲᒃ 215 - 3(2): ᓂᕈᐊᖅᑐᓕᕆᓂᕐ ᓄᓇᕗᒻᒥ 2209-ᒥ ᐊᕐᕌᒍᑕᒫᑦ ᐅᓂᒃᑳᓕᐊᖅ 

ᓂᕈᖅᑐᓕᕆᔨᒻᒪᕆᒻᒥᒃ (ᐅᖃᖅᑎ) 
 
ᓴᖅᑭᑕᐅᔪᖅ ᑎᑎᖅᑲᒃ 216 - 3(2): ᓄᓇᕗᒻᒥ ᑐᓴᕈᑎᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ 

ᐊᕐᕌᒍᑕᒫᑦ ᐅᓂᒃᑳᖓ 2009-2010 (ᐅᖃᖅᑎ) 
 
ᓴᖅᑭᑕᐅᔪᖅ ᑎᑎᖅᑲᒃ 217 - 3(2): ᒪᑐᐃᖓᑦᑎᐊᓂᕐᒧᑦ ᑲᒥᓴᓇᐅᑉ ᐊᕐᕌᒍᑕᒫᑦ ᐅᓂᒃᑳᖓ ᐄᐳᕈ 1, 

2009-ᒥᒃ ᒫᔾᔨ 31, 2010-ᒧᑦ (ᐅᖃᖅᑎ) 



ᐅᓪᓗᑐᐃᓐᓇᖅ, ᐅᑐᐱᕆ 22, 2010 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓴᖅᑭᑕᐅᔪᖅ ᑎᑎᖅᑲᒃ 218 - 3(2): ᐅᖃᐅᓯᓕᕆᓂᕐᒧᑦ ᑲᒥᓴᓇᐅᑦ ᑎᑎᕋᕐᕕᖓᑕ ᐊᕐᕌᒍᑕᒫᑦ ᐅᓂᒃᑳᖓ 

2009-2010 (ᐅᖃᖅᑎ) 
 
ᐅᖃᖅᑎ (ᑐᓵᔨᒃᑯᑦ): ᓴᖅᑮᕈᒪᔪᖓ ᐅᓪᓗᒥ 2009-2010 ᐊᕐᕌᒍᑕᒫᑦ ᐅᓂᒃᑳᓕᐊᖑᕙᑦᑐᑦ ᓂᕈᐊᖅᑐᓕᕆᔨᐅᑉ 
ᐊᖓᔪᖅᑳᖓᓄᑦ. ᑐᓴᐅᒪᑎᑦᑎᓂᕐᒧᑦ ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇᒧᑦ ᐊᒻᒪᓗ ᒪᑐᐃᖓᑦᑎᐊᕐᓂᕐᒧᑦ ᑲᒥᓴᓇ 
ᐊᒻᒪᓗ ᐅᖃᐅᓯᓕᕆᔨᒃᑯᑦ ᑲᒥᓴᓇᖓᓂᒃ. ᖁᔭᓐᓇᒦᒃ. 
 
ᑎᑎᖅᑲᐃᑦ ᓴᖅᑭᑕᐅᓂᖏᑦ. ᑲᑎᒪᔾᔪᑎᔅᓴᖅ 14. ᐱᖁᔨᕗᖔᓕᐅᕐᓂᕐᒧᑦ ᖃᐅᔨᒃᑲᐅᑦ. 15. ᐱᖁᔨᕗᖔᓕᐅᕐᓂᕐᒧᑦ 
ᖃᐅᔨᒃᑲᐅᑦ ᓯᕗᓪᓕᖅᐸᒥ ᐅᖃᓕᒫᖅᑕᐅᓂᖏᓐᓄᑦ ᐱᖁᔭᔅᓴᐃᑦ. ᒥᔅᑕ ᑮᑦ ᐲᑕᓴᓐ. 
 
ᑲᑎᒪᔾᔪᑎᒃᓴᖅ 15: ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒋᑦ ᒪᓕᒐᒃᓴᐃᑦ 

 
ᒪᓕᒐᒃᓴᖅ 47 - ᒪᓕᒐᖅ ᓯᓚᖅᔪᐊᕐᒥ ᖃᖓᑕᓱᓕᕆᓂᕐᒧᑦ ᐱᖁᔭᖓᓐᓄᑦ ᒪᓕᒐᖅ - ᖃᐅᔨᒃᑲᐃᒍᑦ 
 
ᒪᓕᒐᒃᓴᖅ 48 - ᐊᔾᔨᒌᓐᖏᑦᑐᓂᑦ ᒪᓕᒐᕐᓂᑦ ᐋᖅᑭᒋᐊᕆᓂᕐᒧᑦ ᒪᓕᒐᖅ, ᓈᓴᑎᖓ 3, 2010 - 

ᖃᐅᔨᒃᑲᐃᒍᑦ 
 
ᒪᓕᒐᒃᓴᖅ 50 - ᒪᓕᒐᖅ ᐊᓯᖏᑦ ᐋᖅᑭᒋᐊᕈᑎᔅᓴᐅᔪᑦ ᐱᖁᔭᖅ 2010 ᓈᓴᐅᑎᓕᒃ 3 ᒪᓕᒐᖅ - 

ᖃᐅᔨᒃᑲᐃᒍᑦ 
 
ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐱᖓᓱᓂᒃ ᖃᐅᔨᒃᑲᐃᕗᖓ ᓇᒡᒐᔾᔭᐅᒥ ᐊᒃᑑᕙ 25-
ᖑᓕᖅᑲᑦ 2010, ᒪᓕᒐᒃᓴᖅ 47, ᓯᓚᖅᔪᐊᕐᒥ ᖃᖓᑕᓱᓕᕆᓂᕐᒧᑦ ᐱᖁᔭᖓᓐᓄᑦ ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᓛᕐᖓᑦ ᐊᒻᒪᓗ ᓇᒡᒐᔾᔭᐅᒥ ᐊᒃᑑᕙ 25, ᒪᓕᒐᐃᑦ ᐊᓯᖏᑦ ᐋᖅᑭᒋᐊᕈᑎᔅᓴᐅᔪᑦ ᒪᓕᒐᖅ 2010 
ᓈᓴᐅᑎᓕᒃ ᐱᖓᔪᐊᑦ ᐅᖃᓕᒫᖅᑕᐅᓛᕐᖓᑦ ᓯᕗᓪᓕᖅᐹᒥᒃ ᐊᒻᒪᓗ ᒪᓕᒐᒃᓴᖅ 50, ᓄᓇᕗᑦᒥ ᐊᐅᓚᐅᔾᔨᔨᐅᔪᑦ 
ᓴᐳᑎᔭᐅᓯᒪᓂᖓᓄᑦ ᐱᖁᔭᖅ ᐲᖅᑕᐅᓗᓂ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᓂᔅᑕ. ᖃᐅᔨᒃᑲᐃᓂᖅ ᐱᖁᔨᕗᖔᓐᓂᕐᒧᑦ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒋᑦ 
ᒪᓕᒐᒃᓴᐃᑦ. ᒥᔅᑕ ᑕᑉᑑᓇ. 
 
ᒪᓕᒐᒃᓴᖅ 49 - ᐱᕈᖅᓯᐊᒥᓂᕐᓂᑦ ᓂᐅᕐᕈᑎᖃᓐᓂᕐᒧᑦ ᒪᓕᒐᖅ ᐲᖅᑕᐅᓂᖓ - ᖃᐅᔨᒃᑲᐃᒍᑦ 
 
ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍ): ᖁᔭᓐᓇᒦᒃ ᐅᖃᖅᑏ. ᖃᐅᔨᒃᑲᐃᕗᖓ ᓇᒃᑲᔾᔭᐅᖑᓕᖅᐸᑦ ᐊᒃᑑᐸ 25, 
2010-ᒥ ᒪᓕᒐᒃᓴᖅ 49, ᐱᕈᖅᓯᐊᒥᓂᕐᓂᑦ ᓂᐅᕐᕈᑎᖃᓐᓂᕐᒧᑦ ᒪᓕᒐᖅ ᐲᖅᑕᐅᓂᖓ ᐅᖃᓕᒫᖅᑕᐅᓛᖁᓪᓗᒍ 
ᓯᕗᓪᓕᖅᐹᖓᓂ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ. ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒋᑦ 
ᒪᓕᒐᒃᓴᐃᑦ. 16. ᐱᒋᐊᖅᑎᑕᐃᑦ. 17. ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. 18. ᐊᐃᑉᐹᓂᒃ 
ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. 19. ᑲᑎᒪᔨᕋᓛᑦ ᑲᑎᒪᑐᐃᓐᓇᖅᑎᓪᓗᒋᑦ ᐃᓱᒪᒃᓴᖅᓯᐅᖅᑕᐅᓂᖏᑦ ᒪᓕᒐᒃᓴᐃᑦ 
ᐊᓯᖏᓪᓗ. ᒥᔅᑕ ᓯᐊᓪᓗ 
 
ᐱᒋᐊᖅᑎᑕᖅ 026 - 2(4): ᓄᖅᑲᓴᕋᐃᓐᓂᖅ (ᓯᐊᓪ) 
 
ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᒪᓕᓪᓗᒍ 46, ᐱᒋᐊᖅᑎᑦᑎᕗᖓ ᐊᐃᑉᐲᓪᓗᓂ ᒪᓕᒐᓕᐅᖅᑎ 
ᑕᓯᐅᔭᖅᔪᐊᕐᒧᑦ ᑲᑎᒪᓂᕗᑦ ᓄᖅᑲᖁᓪᓗᒍ. ᖁᔭᓐᓇᒦᒃ ᐅᖃᖅᑏ. 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᓯᐊᓪ. ᐱᖁᔨᕗᖔᖅᑐᖃᕐᒪᑦ ᓄᖅᑲᖁᓪᓗᑕ ᐊᐃᕙᐅᑕᐅᔪᓐᓇᕋᓂᓗ. 
ᓈᒻᒪᓴᖅᑐᓕᒫᑦ. ᓈᒻᒪᓴᓐᖏᑦᑐᓪᓕᑭᐊᖅ. ᐱᖁᔨᕗᖔᕈᑦ ᑲᔪᓯᕗᖅ. ᑲᔪᓯᑲᐅᑎᒋᓂᐊᖅᐳᒍᑦ 22-ᒧᑦ. 22. 
ᑲᑎᒪᔾᔪᑎᒃᓴᐃᑦ. ᑎᑎᕋᖅᑏ. 
 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 
 
ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑲᑎᒪᔾᔪᑎᒃᓴᐃᑦ ᐊᒃᑑᐸ 25-ᒥ: 
 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑲᑎᒪᔨᕋᓛᓂᑦ ᐅᓂᒃᑳᑦ 

12. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ ᐅᓂᒃᑳᖓᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

 ᐱᒋᐊᖅᑎᑕᖅ 42 - 3(2) 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

 ᒪᓕᒐᒃᓴᖅ 44 

 ᒪᓕᒐᒃᓴᖅ 45 

 ᒪᓕᒐᒃᓴᖅ 46 

 ᒪᓕᒐᒃᓴᖅ 47 

 ᒪᓕᒐᒃᓴᖅ 48 

 ᒪᓕᒐᒃᓴᖅ 49 

 ᒪᓕᒐᒃᓴᖅ 50 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

 ᒪᓕᒐᒃᓴᖅ 38 

 ᒪᓕᒐᒃᓴᖅ 39 

 ᒪᓕᒐᒃᓴᖅ 40 

 ᒪᓕᒐᒃᓴᖅ 41 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

 
ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᑖᓐᓇ ᑲᑎᒪᓂᖅᐳᑦ ᓄᖅᑲᖓᑲᐃᓐᓇᕐᓂᐊᓕᕐᒥᔪᖅ ᑎᑭᓪᓗᒍ ᓇᒃᑲᔾᔭᐅᒧᑦ ᐊᒃᑑᐸ 25, 1:30 
ᐅᓐᓄᓴᒃᑯᑦ ᐱᒋᐊᓛᕆᕗᒍᑦ. 
 
ᐃᖅᓱᒃᑎ. 
 
>>ᑲᑎᒪᓂᖅ ᓄᖅᑲᖅᑐᖅ 11:38ᒧᐊᖅᑎᓪᓗᒍ 



 

 

 


